
	 “УЛСЫН ХЭВЛЭЛИЙН ГАЗАР” Улаанбаатар хотноо 1984 онд эрхлэн хэвлүүлсэн “ЭНН ВЕТЕМАА : ЯДРАЛ (Бэсрэг романууд)” номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2025 онд цахим хэлбэрт хөрвүүлэв.

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ОРЧУУЛАГЧААС ӨГҮҮЛЭХ НЬ

	 

	1960-аад оны үед Зөвлөлт Эстонийн утга зохиолын амьдралд нэгэн шинэ үзэгдэл бий болсон бөгөөд утга зохиолын судлагч, шүүмжлэгчид түүнийг «Эстонийн шинэ уран зохиол» хэмээн нэрийдсэн билээ. Энэхүү «шинэ уран зохиол» нь Энн Ветемаагийн уран бүтээлтэй шууд холбоотой төдийгүй, зөвлөлтийн утга зохиол судлагч Л. Аннинскийн үзэж буйгаар энэхүү «шинэ уран зохиол» нь Э. Ветемагийн тэр үед бичсэн зохиолуудаар хэмжигдэж байжээ. Үүнд, жараад оны дунд үеэр уншигчдын гар дээр удаа дараалан очсон бэсрэг романууд нь Эстонийн уран зохиолд шинэ хандлага бий болохын нэгэн үндэс болжээ.

	Бид Энн Ветемаагийн эл романуудаас «Хөшөө», «Ядрал», «Газарт булсан өндөг» хэмээх гурван бэсрэг романыг нь эх хэлнээ буулган уншигч нартаа толилуулж байна. Эл гурван романд хамгийн түрүүн ажиглагдаж буй нэгэн зүйл бол аль алинд нь бидний ойлгодгоор «эерэг баатрын» дүр байхгүй нь билээ. «Хөшөө»-ний гол баатар уран барималч Свен Вооре фашизмд хэлмэгдэгсдэд зориулан босгох сүрлэг хөшөөний төсөл гаргахдаа, хамтран ажиллаж байсан авьяаслаг барималчийнхаа олсон уран санааг хүчингүй болгуулан өөрийн төслийг хэрэгжүүлдэг. «Ядралын» гол баатар яруу найрагч Руубен Иллиме өөрийн нь «гарыг ганзаганд хөлийг дөрөөнд хүргэж» өгсөн багшаасаа урван, зарим нэг хүний ятгалгад орж багшаа ул үндэс муутайгаар шүүмжлэн хурал дээр үг хэлж, хэвлэлд бичдэг. Тэгвэл «Газарт булсан өндөг» романы гол баатар Яан бөөрний өмөн өвчний учир эмнэлэгт хэвтэж, хэзээ хэзээгүй энэ хорвоогоос «данс дугуйлан» явна гэдгээ мэдэж байхдаа «ертөнц дахинаас, тэр ч байтугай амьдралаас урваж» түүнийг үгүйсгэдэг.

	Э. Ветемаагийн «Хөшөө» роман 1965 онд Таллин хотноо хэвлэгдэн гарахад утга зохиолын мэргэжилтнүүд эл романыг янз янзаар хүлээн авчээ. Нэг хэсэг нь энэ роман хэтэрхий хар бараан өнгөтэй, бас цаг үеэс хоцрогдсон гэсэн байна. Үүний баталгаа нь ч хялбархан юм шиг байв. Яагаад гэвэл дээр бидний дурдсанаар зохиолд сайн талын баатар байгаагүй бөгөөд зальхай овжин Свен Вооре ялж гардаг. Нөгөөтээгүүр Свен Вооре ялахдаа 1950-иад оны үеийн догматик сэтгэлгээтэй хүмүүсийг ашиглан ялдаг бөгөөд тийм хүмүүсийг утга зохиолд аль хэдийн илчлэн гаргасан учир энэ нь өнгөрснийг давтсан буюу хоцрогдсон арга хэлбэрийн илрэл гэж үзэж байжээ. Гэвч залуу романчийн зохиолыг зөвөөр ойлгон хүлээж авахад нь Лениний шагналт зохиолч Юхан Смуул их үүрэг гүйцэтгэсэн байна. Тэгээд ч нэг жилийн дараа буюу 1966 онд Э. Ветемаагийн «Хөшөө» нь орос хэлнээ орчуулагдан зөвлөлтийн нийт уншигчдын хүртээл болжээ.

	Э. Ветемаагийн эдгээр бэсрэг романы баатрууд нь цөм уран бүтээлч, сэхээтэн хүмүүс бөгөөд зохиолын баатрууд нэгдүгээр биеэс хүүрнэх байдлаар зохиолын үйл явдал өрнөдөг. Энэ хэлбэрийг судлагчид «Эстонийн лабораторийн «уран зохиол» гэж нэрлэсэн бөгөөд оюун ухааны талбарт «Туршиц» хийхэд нэн тохирсон арга байсан бөгөөд энэ нь зөвхөн Эстонийн утга зохиолоор хязгаарлагдаагүй, Бүх холбоотын хэмжээнд бий болсон үзэгдэл юм гэж тэд үзэж байна. Э. Ветемаагийн зохиолуудыг эхэн үедээ шогчилсон зохиол хэмээн үзэж байснаа сүүлдээ «голчлон сэтгэлзүйн талыг барьсан» гэж үзэх болсон байна. Зохиолчийн сэтгэл зүйн хандлага нь түүний далаад оны үед бүтээсэн жүжгүүдэд нь тодоор гарч ирсэн бөгөөд энд бид «Таван хүний оройн хоол» жүжиг, «Ариун Сусанна» шог жүжиг зэрэг нийгэм - сэтгэл зүйн бүтээлүүдийг нь дурдахыг хүсэж байна.

	Энн Ветемаа 1936 онд Таллин хотноо уран барилгачны гэр бүлд төрсөн бөгөөд 1959 онд Таллин хотын Политехникийн дээд сургуулийг, 1965 онд мөн хотын Хөгжмийн дээд сургуулийг тус тус төгсжээ. 1958 оноос анхны нь зохиолууд хэвлэгдэж эхэлсэн бөгөөд 1962 онд «Шилжилтийн нас», 1966 онд «Цас шидэлцэн тоглохуй» хэмээх яруу найргийн хоёр номоо хэвлүүлжээ.

	Э. Ветемаагийн зохиолууд зөвлөлтийн ард түмнүүдийн болон гадаад хэлээр олон удаа хэвлэгдсэн бөгөөд тэрээр Зөвлөлт Эстонийн Ю. Смуулийн нэрэмжит шагналтан билээ.

	1976 онд Таллин хотноо нээгдсэн, тус бүгд найрамдах улсын дүрслэх урлагийн үзэсгэлэн дээр уран зураач Юри Аррак «Энн Ветемаа» гэсэн зургаа тавьсан бөгөөд уг зураг дээр зохиолчийг урт зотон дээр хажуу талаас нь харуулан зурж, өмнөө байгаа ширээн дээрх, эгц урдаасаа харсан өөрийн... толгойг ширтэн бясалгалд автан суугаагаар зурсан байсан гэнэ. Энэ нь зохиолч 1976 онд хэвлэгдсэн түүвэр зохиолоо «Толгойнуудын тухай» хэмээн нэрлэсэнтэй ямар нэгэн хэмжээгээр холбоотой байж болох ч Э. Ветемаагийн зохиолд сайн муу ямар ч явдал хийж байлаа гэсэн баатрууд нь өөрийн хийж, бодож буйг байнга эргэцүүлэн бодож, сэтгэл санаа, үйл ажлын хувилбар, хэлсэн хийсэн болоод хэлэх хийх бүхнээ үргэлж тунгаан бодож, уг бодлын явцаа илэн далангүйгээр дэлгэн харуулдаг тэр байдлын нь нэгэн тусгал хэмээн бодож байна.

	Монгол уншигчид орос Зөвлөлтийн сонгодог уран зохиолтой эх хэлээрээ аль эртнээс дотнын танил бөгөөд зөвлөлтийн олон үндэстний утга зохиолтой ч эртний танил билээ. Ганц жишээ татахад манай уншигчид дээр нэр дурдагдсан Юхан Смуулийн, Лениний шагнал хүртсэн «Мөсний номыг» олон жилийн өмнө эх хэлээрээ уншсан бөгөөд өнөөдөр, Зөвлөлт Эстонийн нэрт зохиолч Ю. Смуул анх утга зохиолын уудам далайд «хөтлөн оруулсан» Э. Ветемаагийн бэсрэг романуудтай танилцах гэж байна. Бүх холбоотын хэмжээнд нэгэнт уншигчид, судлагчдын зүгээс өндөр үнэлэлт авч зөвхөн Эстонийн төдийгүй зөвлөлтийн олон үндэстний утга зохиолд өөрийн байрыг эзэлсэн эл романууд манай өндөр соёлт уншигчдын ч оюун санааны шаардлагад нийцнэ гэдэгт эргэлзэх юун бил ээ! Гагцхүү уншигч Танд хүргэхийг зориглохдоо мөхөс миний бие зохиолын давтагдашгүй амт шимт, шууд ба тойруугаар ёжлон шоглосон өнгө аяс, гүн ухааны дүгнэлт, яруу сайхны нээлт, дотор сэтгэлгээ «уудалсан» хайр найргүй илчлэлт, энэ бүхний эцэст гарах дүгнэлт, сургамжийг нь алдаж эндэлгүй, амт шимт өнгө аясыг нь хадгалан буулгаж чадсан бол өөрийгөө зэмлэхгүй байх сан билээ.

	 

	С. Лочин



	




	хөшөө

	 

	Агь ноёны ойгоор зугаалахдаа би ан амьтны жим дээр урхи тавьж, Эрхэмсэг дээдсийн далайн эрэгт хэвтэж байхдаа би усанд загасны уургаа хөвүүлдэг юм.

	 

	А. Дюма «Шадар гурван цэрэг»

	 

	 

	I

	Би янжуураа сороод, толгойгоороо сандлын түшлэг налж нүдээ анив. Чингээд өөртөө,

	— Иаковыг Иегова ялж бүгдийн дээр гарсан. Бүхнийг чадагч Иеговын алдар бадартугай! Мангаалам гэж хэлснээ сананам.

	Янжуурын амт зүгээр, бүр ч ялимгүй мансууруулах аястай байгаа нь, шал арчигчид энд эзэгнэж байсан тэр хоёр цагийн туршид би тамхи татах гэсэн хүслээ хүүхдийнх шиг зүтгүү зангаараа дарж байснаас бүлгээ. Шинэ байрандаа анхныхаа тамхи татахдаа ганцаараа байх гэж бодсондоо хүрч байгаа минь энэ.

	Би зөөврийн гэрлээ унтраахад цонхоор гудамжны гэрлэн чимэглэлийн хар хүрэн, шар ногоон гэрэл тусах нь яг л кинонд гардаг шиг. Хөнгөн сэтгэлт биднийг ухаалаг байж, хадгаламжийн кассад мөнгөө хадгалуулахыг уриалан, төдий л яруу сайхан бус зорилгод үйлчилж байгаа нь эцсийн эцэстээ өнгө будгийн юун буруу бил ээ!

	Захиалгаар юм шиг тэртээ доороос бүжгийн хөгжмийн намуун аялгуу хадав. Төгөлдөр хуурын зөөлөн найруу эгшиг цуурайлж, саксафон далайн дөлгөөн булангийн тухай бүгдийн мэдэх вальсыг залхуутай ч юм уу, ядарсан ч юм уу гэмээр үглэн дуулна. Адар өөд зүтгэх тамхины цагариган утаа улам шингэрэн бүрэг харанхуйд уусаж, шингэнэ. Би, зуухны хажууд хэвтэж буй муур адилаар өөртөө эрхлэн, нүдээ хагас анин, гэрлийн өнгө сүлэлдэн наадахыг шохоорхоно. Бидний элэнц хуланц маань хүн болж хувирах гэсэн ганцхан бодолдоо хөтлөгдсөөр байгаад муур шиг хүржигнэх урлагийг эзэмшихийг бодоогүй нь юутай харамсалтай билээ.

	Тийм ээ, би ямар нэгэн амжилтад хүрч байгаа бололтой. Шалгаруулан авах уралдаан миний хувьд тун ч чамлахааргүй үр дүнтэй төгссөн. Юутай ч гэсэн би номхон зогсоод хяхтнасан, яйжгай ортой, оюутны нийтийн байр минь баяртай, хуучирсан ургамлын тосны үнэр баяртай, цонхондоо төмөр сараалжтай нүүр гарын угаалгын өрөөний наалданхай шал, тохь тухгүй ахуй минь баяртай! Гурван хүний ортой, аспирантын өрөө, төмсний хямдхан шанцай баяртай! гэж урсган хэлж болно.

	Яйжгай ор, ургамлын тос, наалданхай шал, угаалгын өрөө, төмсний шанцай та нар өөр өөрсдийнхөөрөө ялдамхан, гэвч эрхмүүд минь, та нар холхон байх тусмаа бүр ч ялдамхан. Өнөөдөр миний амьдрал спортын мастерын зэргээр уралдаанд орж гараагаа авч, энэхүү гарааны маань тулгуур атаархмаар сайн байгаа учир эдгээрийг улаан мөрнөөс бичих нь нүгэл биш ээ.

	Би гучин настай (Гэвч намайг хараад хорин таваас дээш нас өгөхгүй нь дээр).

	Би барималчийн дипломтой, түүнийхээ дээр уран барилгын ухааны дэд эрдэмтний зэрэгтэй.

	Намын гишүүн болоод гурван жилийн нүүр үзэв.

	Уран зураачдын дөнгөж сая ашиглалтад орсон сууцанд байр авлаа.

	Бурхны авралаар эхнэргүй.

	Адар өөд тамхины утааны өнгө өнгийн гоёхон цагариг баагиулан байхаар би энд ороогүй, харин энэ дөрвөн хананы дотор амьдарч ажиллахаар орсон минь хамгийн гол билээ. Нэг үтээр дахин сэргэлтийн үеийн яруу найруулгаар илэрхийлбээс, энэ байранд Хүндэтгэл, Алдар хэмээх хүндэт зочид лавтайяа ирнэ байх!

	М-да, «спортын мастерын зэргээр уралдаанд орох», «хүндэт зочид» гэсэн үгс хангалттайяа ядмаг сонстож байгаа ч, уулын орой дээр зогсоод доош харахад «Үүл шүргэх оргилд...» гэх зэргийн янз бүрийн үгс хашхирах тэнэгхэн их хүсэл чамайг эзэмддэг нь үнэхээр хүнлэг биш гэж үү?!

	Уруул дээрх инээмсэглэл минь арилаагүй үлдсэн байх. Яагаад гэвэл нүүх суухтай холбогдсон хөл хөөрцөгт дарагдан ядарснаас би зүүрмэглэчихжээ.

	Сэрэхэд минь таг харанхуй болжээ. Цагны гэрэлтэх хоёр зүү хорин хоёр цаг арван минутыг зааж байлаа. Би зөөврийн чийдэнгээ асаагаад өрөөгөө тойруулж харлаа.

	Тавьц үгүй шахам өрөө минь ханхай, эл хуль харагдана. Гэвч нүцгэн хананаас язгууртан хатагтай Фрагонара зальжингуй, бас дэмжингүйгээр ширтэнэ. Сэтгэл минь зөөлөрч, би энэ зургаа авчирсандаа баярлалаа. Галл нутгийн энэ бүсгүйд нийтийн байрны амьдрал, минийхээс улам ч илүү тэсвэрлэшгүй байсан юм. Рококо чамин барилаар зурсан Фрагонарын гоёлын өрөөний зураг миний төмөр орны толгой тушаа хадаатай байдаг асан. Энэ хуулбар зургаас болоод би нэг бус удаа дооглуулж билээ. Ухаант амьтанархуу сэтгэгдэл төрүүлдэг хүний үр энэ бөөн сүлжээсэн хөвөөн дотроос юу олж мэддэг байна гэдгийг ганирсан залуу зураачид ерөөс ойлгож үл чадна. Тэдний өөрсдийн нь орны тушаа улаан хар тэнцүүхнээр, бүгдэд ойлгомжтойгоор холилдон, гараг ертөнц сөнөж байгаа юм уу, залуу яруу найрагчдын чөлөөт шүлэгт бол заавал ч үгүй том үсгээр бичдэг, тэрхүү хүчирхэг хүслэнгүүд мөргөлдөн хуйларч, догширч буйг харуулсан зураг өлгөөстэй байна. Тиймэрхүү зургууд миний инээдийг хүргэдэг. Тэр зургууд, зээлийн орилоо чавганц нар шиг (шинэ хүн бол дорхноо л айж мэднэ) салж өгдөггүй, гэвч тэдний дайчирхал нь алга болтол тэвчих хэрэгтэй, чингэхэд тэд өөрсдөө ихээхэн тэнэг байдалтайгаар дуугүй болцгооно. Харин миний язгууртан хатагтай тэднийг бодвол хамаагүй муу санаатай. Инээмсэглэл нь өнгөндөө л гэнэхэн, аальгүй байдалтай ч, цаана нь юу байгаа гэж бодно!.. Гэвч залуу эр чи гайхалтай хачин бодомж, дүгнэлттэй хүн юм аа. Зөвлөлтийн уран зураач хүн рококог ингэж сонирхож байгаа нь наанадаа л гэхэд тун хачирхалтай! Үнэхээр ч энд манай ялдам умардын барилаар зурсан хэдэн зураг заавал өлгөх хэрэгтэй. Энэ барилын зургууд юу юунаас илүүгээр чин сэтгэлийн, тэгээд эрс хатуу байгалийг харуулсан байдаг.

	Оройн зоог бариагүй минь гэнэт санаанд оров. Би ухасхийн босож шаламгай хувцаслалаа. Ходоодондоо юм хийх хэрэгтэй.

	Үдшийн гудамжаар би олон янзын бодолд дарагдан алхана. «Төрөлх хот» гэх мэтийн ойлголтод хэт их ач холбогдол өгөхгүй гэж би аль эрт шийдсэн билээ. Рационализмын эрин үед сэтгэлийн хөдлөлөө ухаалгаар зарцуулах хэрэгтэй. Харамсалтай нь гэтэл тэнэмэл хүү буцаж ирж байгаа сэтгэл намайг эзэмдлээ. Өө, хэрэг явдал ингэж эргэж байгаа бол, түүгээрээ л болог гээд угаас дасал болсон далайн агаараар амьсгалав.

	Үндсэндээ Москвад өнгөрөөсөн долоон жилийн дараа урьд нь би амны салиа нь арилаагүй увайгүй хүүхдийн зангаар дооглох дуртай байсан Таллины эв хавьгүй хот маягийн барилгууд сэтгэлд ялдам сайхан санагдана. Энэхүү овон товонтой ч тун ч ёсорхог барьсан хэрэм надад юуг ч юм дээ, чөтгөр мэдэг, ямар нэгийг санагдуулж, сэтгэлийг уянгалаг өнгө аясад оруулав. Яагаад ч юм сэтгэлд, сахал нь тэр аяараа сүрэл болсон рагшис илжигний ширээний ард сууж байх бөгөөд бэхээ баалгасан хуудас цаас өмнө нь байгаа тухай Бетти Альверийн шүлэг санаанд орлоо.

	«Глория» зоогийн газрын хаалга дээр: «Сул суудал байхгүй» гэсэн бичиг өлгөөстэй харагдав. Үүдний шатан дээр арга нь барагдсан гурван залуу зогсоно. Тэд, өөрсдийгөө эр хүн болчихлоо гэж бодохгүй нөхцөлд өөрсдийгөө эр хүн гэж тооцож болдог тэр насандаа (Тайлбар: энэ өгүүлбэрт өтлөхөөс хамгаалах жор байгаа юм биш биз?) ажээ. Тэр гурав өлгөөстэй бичгийг алсаас лавтайяа уншсан боловч зоригоо нэмэхийн тулд уг бичиг өөрсдөд нь хамаагүй юм шиг байдал гаргана. Тэд зөн бэлгэтээ захирагдан яаравчилсан маршаар цайзын шилэн хаалга руу дайрсан нь мэдээж. Гэвч зоогийн газрын хаалттай хаалга гэдэг нь масс, хурд, хүчний тухай Ньютоны хууль өөрийн үйлчилгээгээ алддаг тэр хил билээ.

	Би алхаагаа удаашруулан бодолд оров. Өнөөдөр хагас сайн өдөр болохоор бусад олон хаалга дээр ийм бичиг байгаа. Өөртөө итгэсэн байдал үзүүлэн залуусын хажуугаар тайван алхан өнгөрөхөөс өөр арга байсангүй.

	— Таныг хүлээж байна гэж хаалгач шилэн хаалгыг онгойлгон хэлэв.

	Залуус бүслэлтээ болин шатны гишгүүр дамжин харанхуй руу одов. Би мэхлэгдсэн гурвыг хийгээд, яагаад ч юм өөрийгөө ялимгүйхэн өрөвдлөө.

	Намайг яагаад оруулж, тэднийг оруулсангүй вэ? Хэргийн гол нь хувцсанд байсангүй. Чухамхүү «Глорияд» л согттолоо уухын хүслэндээ шатан буй энэ гурван нусгай жаал, өөрт нь миний өгөхөөс илүү шан үлдээнэ гэдгийг хаалгач лавтай мэдэж байх ёстой. Гэлээ ч гэсэн... Ногоон, улаан гэрэлд өртөн гэртээ зөөлөн сандалд сууж байсан минь, жинхэнэ хаалгачдад нөлөө үзүүлдэг тэр эрчмээрээ намайг цэнэглэсэн нь маргаангүй.

	Хаалгач нар надад, бодит байдлыг хэт дэвэргэн үзэгчид гэж санагддаг. Тэдэнд зургаа дахь мэдрэхүй байдаг байх гэж бодогддог. Заримдаа надад, чичирхийлэн салгалсан би эцсийн шүүх ажиллагаа явагдаж буй урт ширээний ард сууж, миний өөдөөс дээд шүүгч, Бүхнийг чадагч Эзэнтэн хаалгачийн юм уу, өөрөөр хэлбэл Бурхан - хаалгачийн харцаар намайг харан байгаа юм шиг бодол сэтгэлд төрдөг. Зөвхөн түүнийг байхад л бидний ганц чаддаг, өмгөөллийн дэлгэрэнгүй үг ямар ч үр дүнгүй болохыг ухаарах бөгөөд, тийм үг Тэнгэр нарын шүүн таслах ажиллагааны хэт их цагийг үрнэ. Тэр, миний ойлголтыг тэрс номлол гэж ойлгохгүй хэмээн найднам. Яагаад гэвэл надад хэзээ ч бишрэл төрүүлдэггүй энэ дэлхийн шүүгч нар тэнгэрт буй Түүний өөрийн нь адилаар бүтээгдсэн байдгаас билээ.

	Дээд давхарт хоёр сул ширээ байв. Гудамжны гэрлэн чимэглэлийн ногоон - улаан үгс санаанд орж, би инээмсэглэн, «Галт үсгээр би тэнгэрт: «үхэх тавилант хүн чи миний зоогийн газруудын үүдэнд улиран өнгөрдөг ихэрхүү зангаа орхи» гэж бичмээр байна» хэмээн бодлоо.

	Би киев маягийн котлет идэж, өлсгөлөнгөө дарав. Энэ хоол надад таашаагдав. Хэт хурц хоолонд би дургүй. Хаашаа ч яарах хэрэг байгаагүйгээс энэ тэрийг харж сууя гэж бодоод нэг сав кофе захиаллаа.

	Бид зоогийн газруудаа аялаг тохилгоор засаж чаддаг болжээ. Ханан дээрх хөгжимчид зохих хэмжээгээр хуучирсан, мөн л тийм орчин үеийн хөгжмийн зэмсгээр хуучны дуунуудыг дуугүй хөгжимдөнө. Хананы энэ зургийн доор суун архи уух л хэвээр байна. Энэ уламжлал өөрчлөгдөнө гэж үү? Бид энэ талаараа хуучныг баримтлагчид.

	Харц минь явсаар, дийлэнх нь эмэгтэйчүүд бүхий наргиж байгаа нэг бүлэг хүмүүсийг илрүүлэв. Ямар нэгэн байгууллагын ой тэмдэглэж байгаа бололтой. Үе үе өөр ширээнүүдээс, зориг нэмсэн эрчүүд босож, хувцас хунараа янзлан чадлаараа гоёод, илүүдэн буй олон эмэгтэйчүүдийг бүжгээр татахаар тэр ширээ рүү очно. Эр хүний аялаг байдлынх нь дээд туйлыг тусгасан, хүн бүрийн зан ааш, мэдлэгт нь тохирсон нүүр царайны нь төрхийг ажиглахад зугаатай. Эрэгтэйчүүд өөрсдийн гадна байдалд хааш яаш ханддаг гэж хэтрүүлэн зэмлэдгээ, энэ эрчүүдийг хараад больж болох юм даа гэж би бодов.

	Тэр эмэгтэйчүүдийн нэг хэсэг нь миний өөдөөс харж сууна. Тэдний ихэнхийн нас нэгэнт хэвийжээ. Эмэгтэйчүүдийн хувцас хунар, тэд хэчнээн хичээн хөгжилдөж байгаа хийгээд уруул хүргэх төдий болгоод орхисон хундагатайг нь харахад бараг бүгдээрээ журамт гэр бүлийн эзэгтэй нар болох нь мэдэгдэнэ. «Маргааш тэд, «Өчигдөр би найгүй их наргилаа. Догь байсан шүү! Харин ... л өөдгүй явдал хийсэн гэж ярьцгаана».

	Гурван эмэгтэй нь залуу ажээ. Өөр хоорондоо төсгүй тэд нэг доор сууна. Хар үстэй, итали хүүхэнтэй төстэй, түүнийгээ ч өөрөө сайн мэддэг сайхан эмэгтэй нь бүжгийн завсарлагаар л ширээндээ ирнэ. Тиймэрхүү эмэгтэйчүүд зоогийн газар олны нүд их булаадаг. Цайвар үстэй, зориуд гөлөрсөн харцтай Симона Синьора шиг биетэй баруун талын эмэгтэй нь мөн л зөндөө бүжиглэнэ. Хүрэн ягаанаар будсан зовхи нь офицеруудын харцыг татна. Тэр эмэгтэй бүжиглэгч хүндээ их л наалдан байвч харц нь алсын алсад хэсүүчилнэ. Тэр бусдыг дуурайн байх шиг санагдана.

	Дунд нь сууж байгаа нь бусдаасаа илүүгээр миний сонирхлыг татлаа.

	Тэр, сайндаа л арван наймтай, туяхан залуухан бүсгүй байв. Би түүнийг зөндөө удаан ширтсэн боловч онцгой юм юу ч олж харсангүй. Гэвч сүүлд нь, тэр эрчүүдийг ухаан жолоогүй үзэн яддаг болохыг нь илрүүллээ. Үгүй, тэгэхгүй шүү! Тэр сэтгэл догдлуулсан, ширүүн салаа гэзэг, даруу хийцийн платьтай аж. Түүний оготнын чоно шиг жижигхэн хамар нь жигшлийг илэрхийлэхэд төдий л зохиогүй ч харамсалтай нь түүнийгээ зөвхөн л тийм зорилгоор ашиглана. Энэ жижигхэн амьтан харсан хандсан зүг бүрээ зэмлэн харна. Түүнийг их ирээдүй хүлээж байна, магадгүй сансрын нисэгч ч болж мэдэх юм!.. Тэр, амиа хичээсэн, араатнаасаа салаагүй, тэнэг, ёс төрөө алдсан эр хүйсийнхний бүжиглэхээр урьсныг гурвантаа татгалзав. Гэвч харамсалтай нь тэд түүний эл байдлаас сургамж авч, залуу яллагч маань ээлжит хэлмэгдэгчээ тэсэж ядан хүлээнэ. Над руу хүртэл харц чулуудсан боловч хэн ч түүн дээр очсонгүй, байдлыг ажвал энэ орой түүний хурцалсан, няцаалтын зэвсэг нь өөдгүй зэвд идэгдэн өнгөрөх бололтой.

	Надад тэр юу гэж ярьсан ч энэ залуу Диана хатагтайтай бүжиглэхийн төлөөнөө би ихийг өгөх сөн. Гэвч бүжиглэх хүсэл маань илт гүйцэлдэмгүй ажээ. Би цайвар үстэй хөршийг нь урив.

	Хөндлөнгөөс ажиглаад хүний талаар дүгнэлт хийхэд хялбархан. Суралцсан долоон жилдээ би их л хатамжит маягтай амьдарсан. Атаархуу өрсөлдөгчид маань нэг орон дээр хоёр хоёроороо унтаж, надад өрөөгөө суллан өгч байсан хоёр сарын өмнөх оюутан үеийн жижигхэн цэнгэлийг юунд ч тооцох билээ. Одоо би бие даасан ганц бие эр хүн болчхоод нүгэлт хорвоогийн ужид самууныг жигшдэг миний оюун санааны язгууртны жигшил маань ор сураггүй нисэн арилж буйг мэдрэв... 

	Эрчүүдийн боргил зөн билгийг юутай ч боргил гэж нэрлэж болохгүй. Эхний бүжиг хийсний дараа хамт 3 бүжиглэгч маань ер бусын боловсон санагдан, далд байсан олон сайн чанар нь илрэв. Тийм ээ, тэр жигтэйхэн сайн бүжиглэж байлаа. Эрчүүдийг үзэн ядагч, оготнын чононых шиг жижигхэн хамартай эмэгтэй, бид хоёрыг хэмжээлшгүйгээр жигшин харавч, надад түүнийг нь анхаарах сөгөө байсангүй.

	Байрны минь адарт тусаж буй неон чимэглэлийн ойлт, Фрагонарийн зураг санаа сэтгэлийг идэвхжүүлэх сайн хэрэгсэл болж мэдэх юм. Түүний тухай бодохтой зэрэг л би хөвгүүдийн жингийн боксын аваргаас ч илүү өөртөө итгэлтэй, утга зохиолын шүүмжлэгчээс ч илүү чалчаа болж байлаа. Би өөрийгөө давах гэж онцын чармайлт гаргалгүйгээр хамт бүжиглэгчээ шинэ байрандаа урив. Эхлээд тэр мэдээж татгалзсан боловч хоёр удаа бүжиглэсний дараа, түр зуур ороод гарахаар зөвшөөрөв... Байдлыг ажвал «Ноорте хяэль»-д гарсан «Имбийн явдал зөв үү?» эсвэл «Леа яагаад амьдралыг ухамсарсангүй вэ?» гэх мэтийн өгүүллүүд, нийгмийн бүх гишүүдийн дотор зохих ёсны зан суртахууны нөлөө үзүүлсэнгүй бололтой... 

	Би хоол зөөгчийг, цаасанд нэг лонх «Перно» боохыг гуйж, бас нэг хайрцаг шоколад захив. Мэдээж, тэр зэвүү хүрмээр амьтан, хуурамч инээмсэглэсээр аль үнэтэйг нь авчирлаа. Би хоол зөөгчид ч, цайвар үстэд ч, тэд гэнэхэн амьтантай харилцаж байгаа биш гэдгийг шууд ойлгуулахаар авчирсныг нь хамгийн хямд шоколадаар солихыг шаардав.

	Эмэгтэйчүүдийн зэмлэсэн харц доор бид хоёр гарч явлаа.

	(«Догь байсан шүү! Харин К-л өөдгүй явдал хийсэн») 

	 

	 

	II

	Цайвар шаргал үстэй зочин маань «Цагаан шөнө» (нэг шил нь 74 копеекийн үнэтэй) үнэртэй усны үнэр үлдээгээд, өглөө найман цаг болоогүй байхад явав. Би тэр эгшмэл үнэрээр уушгиа дүүргээд дэрэндээ нүүрээ наан дахиад унтлаа.

	Би амарчхаад арван цаг хагасын үед сэрж, шинэ байран дахь анхныхаа өглөө гимнастик яльгүй хийхээр шийдэв. Уг нь энэ ажлыг дараагийн өдөр болгон хойшлуулахыг илүүд үздэг. Чингээд, би ийм эрчим зоригтой байгаадаа өөртөө бахархан бүлээн устай шүршүүр доор зогсож, дараа нь өдөртөө хийх зүйлээ бодон, онгоцон дотор тухлан хэвтэв.

	Өвгөн Тоонельт дээр очихоос өөр аргагүй нь гарцаагүй. Тэр махан овоо (уучлаарай, тэр өөрийгөө ингэж нэрлэдэг юм) эр өчигдөр намайг гудамжинд зогсоон, өөр дээрээ ирэхийг хатуу тушаасан. Яагаад гэдгийг нь мэдэхгүй. Ажил өгөх гэж байгаа юм болов уу? Яах вэ дээ, Тоонельттой сайн харилцаатай болох нь хэрэгтэй л юм. Энд, өөрийн нь тухай олон шог яриа явдаг. Энэхүү амьд сонгодогтой өчнөөн жилийн дараа улаан нүүрээрээ учрах болох нь дээ. Тодорхой утгаар, энэ бол бид хоёрын анхны жинхэнэ уулзалт ч гэж хэлж болно. Таллинд, Уран сайхны дээд сургуулийн нэгдүгээр ангид би гэдэг хүн нялзрай амьтан байсан шүү дээ. Би Тоонельтын удирдлага доор ганцхан жил суралцаад Москва руу (бүгд найрамдах улсын хуваарьт орон тоогоор) явах боломж гарч төрөлх хотоо орхин долоон жил явсан. Чингээд эрдэм шинжилгээний чуулган, үзэсгэлэн дээр Тоонельттой хааяа нэг дайралдаж байв. Гэвч хоёулхнаа ерөөс уулзаж байгаагүй. Сайн сэтгэгдэл төрүүлэх нь чухал. Түүнээс миний ажил хэрэг ихээхэн хамаарна. Хэрвээ шаардлага гарвал, ая тал засан зулгуйдах гэж нэрлэдэг тэр зүйлийг ч хийнэ. Мэдээж, түүнийг хамгийн соёлч, тийм хэлбэрээр хийнэ. Тэгэхлээр тэр маань зулгуйдалт биш, ая эвийг нь олж зохицсон хэрэг болно.

	Би хөлийн хуруугаа хөдөлгөн, сэхээтэнлэг чанар бол ая эвийг нь олж зохицох чадвараас өөр юм биш хэмээн чухамхүү Кант л хэлсэн санагдана гэж бодлоо.

	Ая тал засан зохицохыг оюун ухааны их урлаг болгон мянган жилд хувиргаж чадсан хүн төрөлхтөн түүнийг жигшдэг нь хачин биш гэж үү? Ухаалаг уран сэтгэлгээ, зоригтой аз үзэлт, хүмүүсийг гүнзгий мэдсэнд үндэслэн бусадтай хэрхэн харилцах нь амьдралын тэмцлийн бусад хэлбэрээс юугаараа доор юм бэ?

	Хүмүүс хэрэг явдлаа амжуулахын тулд жишээлэхэд цагийг нь, бас газрыг нь олж сэтгэлээ илэрхийлэх, гайхаж шагшин дуу алдах, үгүйбээс өөрийгөө хамгийн үнэн сэтгэлээсээ зэмлэн буруушаах зэрэг илүү зөөлөн хүнлэг ямар нэгэн арга хэрэглэсэнд орвол өөрийн өрсөлдөгчийг үс ноостой нь, үдшийн костюмтай нь идэх илүү хялбар мэт зарим эргэцүүлэн бодогчдод санагддаг бололтой. Чингэтэл хүмүүсийн сул талыг ашиглахгүй байхын тулд усан тэнэг байх хэрэгтэй. Одоохондоо коммунизмын үед амьдраагүй байна шүү дээ! Үүний зэрэгцээгээр ая эвийг олж зохицох нь хамгийн ариун зорилготой ч байж болно шүү дээ! Ая эвийг олон зохицох гэдэг спорт ч юм, шинжлэх ухаан ч юм, урлаг ч юм.

	Чухамхүү иймэрхүү үгээр миний дээр үеийн эрдэм шинжилгээний зохиолын хар ноорог эхэлж байсныг сайн санаж байнам. Бид тодорхой нэгэн насандаа тэнэг хүн төрөлхтнийг хэвлэгдсэн зохиолынхоо үгээр соён гэгээрүүлэхийг амьдралынхаа гол зорилго болгодоггүй шүү дээ! Бид өөрсдийнхөө зан төрхөөс хамааран, эсвэл эмэгтэйчүүдийн тухай (орох хаалган дээр үнсэлцсэнийхээ дараа ч юм уу, алгадуулсныхаа дараа бол бүр сайн, энэ л хамгийн түрүүн толгойд орж, ирдэг), үгүйбээс цаг хугацаа, орон зайн тухай юм уу, өөр мөн л тийм бүрхэг зүйлсийн талаар бичдэг. Би бусдаас бага нухлагдсан сэдвийг сонгон авч чадсанаа санахад өөрт минь ер бусын таатай байна. Би ая эвийг олон зохицохыг хэд хэдэн дүрсэд хуваасан. Би эл асуудлаар өчүүхэн гүн ухаантан юм уу, аугаа их нягтлан бодогч шиг няхуур ажилласан.

	Тэнд нөгөө хүний сул талыг нээсэн «аналитик, ая эвийг олж зохицох» өөрийгөө чамлуулан басамжлуулсан «төөрөлдүүлэх ая эвийг олох зохицол» нөгөө этгээд чинь чамайг нэвт шувт харж байв ч, ингэхээр урьдаас төлөвлөснийг ойлгож буй, тэгээд ч үүний үр дүнд хоёр ухаалаг хүн, бие биеийг зохих ёсоор нь үнэлдэг «тольдсон ая эвийг олох зохицол» ч гэж байсан. Үүнээс гадна өөрийгөө хөгжөөн зугаацуулах «гоо сайхныг шүтэн ая эвийг олох зохицол», түүнчлэн ая эвийг олон зохицох техникийг дасгахад зориулан зориуд биеэ боловсруулан хийсэн «спортын зулгуйдалт» ч гэж байсан билээ.

	Үүний категори нь олон, нийтдээ хорь гаруй байсан санагдана. Категори бүрийд би олон жишээ баримт бүхий бие даасан бүлгийг зориулсан. Эрдэм шинжилгээнийхээ бүтээлийн төгсгөлийн өгүүлбэрийг санаж байна. Тэр өгүүлбэрээрээ би бахархаж явдаг.

	 

	«... Ийнхүү ая эвийг олж зохицох нь нэгдүгээрт: үргэлж гар доор бэлэн байдаг, хоёрдугаарт, бусад бүх зэвсгээс (цөмийн, бактериологийн гэх мэт) илүү хүчтэй, ач холбогдолтой, үл үзэгдэх зэвсэг юм.

	Энэ нь философичдын зорилтод багтахгүй байгаа ч гэсэн ая эвийг олж зохицох ухааны ид шидтэнүүд ёс зүйг хэзээ ч мартахгүй, манай гараг дээрх амьдрал улам яруу сайхан, аз жаргалтай болоход л эрмэлзэж байг гэдгийг төгсгөлд нь цохон тэмдэглэхийг хүсэж байна...»

	 

	Энэ маань үнэхээр сайн болсон байгаа биз дээ?!

	Би тэр ч байтугай ая эвийг олон зохицох талаар бодлогын хураамж бэлтгэж байснаа, үхсэн хойноо хүлээх алдар хүндэтгэл нь амьд үед хүлээхийг гүйцэхгүй гэж дараа нь үзээд дуусгаагүй ажлаа ширээнийхээ нүдэнд хийн түгжсэн билээ.

	Одоо энэ бүхнийг эргэн дурсах нь инээдэмтэй ч, цагийг дэмий үржээ гэж би бодохгүй байна.

	Харин одоо онолоос практикт шилжье гэж бодоод онгоцноосоо гарч, өөрийн хувцас хунараа ямархуу янзтай байгааг үзэхээр хувцасныхаа шүүгээний хаалгыг нээлээ. Шүүгээ маань одоохондоо хувцас гээд байх юмаар дульхан байв. Ийм чухал айлчлал хийж байгаагийн учир ёслолын хар костюм өмсөх хэрэгтэй бөгөөд над ч тийм костюм байлаа. Гэвч намайг тиймэрхүү хувцас өмсөөд очвол Тоонельт дооглох нь гарцаагүй. Тэгэхлээр шавар шохой болсон ажлын хувцастай очих уу? Үгүй, тэгэх нь хэтэрхий илт бөгөөд, намайг бүдүүлэг, зусардагч болохыг Тоонельт ядах юмгүй таачихна.

	Би хар костюм өмсөхөөр шийдэж, тийм ч цав цагаан биш, нусны алчуураа эвийг нь олж эвхэн энгэрийн халаасандаа хийв. Толин дотроос над руу ганган сүйт эр харсан учир би ялимгүй үрчлээтүүлэхийн тулд пиджакийнхаа мөрийг үл мэдэгдэх шахам буулгалаа. Ингэсний дараа би хөөрүү залуусын байдалгүй болов. Тэгээд саарал шевиот пальтогоо өмсөөд гарлаа. Тэр Тоонельт байдгаараа хамар доороо инээн, дооглож л байг. Дооглоно л биз! Ая эвийг олж зохицохын энэ хувилбарыг би тухайн үедээ «бэлэглэн өгсөн, ая эвийг олох зохицол» гэж нэрлэж байсан билээ. Маш хүнлэг хувилбар.

	 

	 

	Юутай ч, энэ хаалганы цаана, би сайндаа л гэхэд түвшинд нь хорин жилийн дараа хүрэх хүн суудаг болохоор, нүсэр царсан хаалганы өмнө зогсож байхдаа ялимгүй ч болсон догдолж буйгаа би баяртайгаар мэдрэв.

	Хаалга цохилоо.

	— Юунд нь айгаад байна, орооч! гэж нэг метр ерэн сантиметрээс намгүй, өндөр цээжээ ил гаргасан том хүн өөдөөс тасхийв.

	Түүний, баавгайных шиг, хар үсэрхэг цээжинд хөлсөн дусал бөнжийн, гартаа туухай атгажээ. Уг туухай байрны буланд байгаа дэвсгэр дээр битүү нүргэн унаж, том ширүүн гар, гэв гэнэт жижигхэн болсон гарыг минь атгалаа. Бурхан минь, Самсон л гэсэн үг. Эстонийн уран барилгын нэг тулганы чулуу өөрийн сүрлэг байдлаараа миний өмнө зогсож байлаа.

	— Биеэ ялимгүй халаалаа. Өөрийгөө махан овоо болчихлоо гэдгийг хүлээх дур хүрэхгүй юм гэв.

	Толгойдоо нэг ч буурал үсгүй, сүрхий махан овоо юм даа. Над шиг гурван амьтнаас ч илүү хүчтэй дэг хэмээн би бодов.

	— За тэнд чинь Саша маань, Саша Шербаков хэрхэн аж төрж байна даа?

	— Профессор Шербаков сайн байна. Танд мэнд дамжуулсан... гээд би өөр юу ч нэмэн хэлж чадсангүй. 

	Ийм идэвхтэй хүлээн авалт намайг бүр гайхалд оруулчхав.

	— Саша ч гайхалтай сайн хүн дээ. Сайн хүн, өөдгүй уран барималч.

	Шар шувууных шиг байнга гүйсэн ногоон нүдээрээ намайг хөлөөс минь толгой хүртэл тэмтрэн харлаа. Сэгсийсэн хөмсгөн доороос зальжингуй харц гялсхийв.

	Тоонельт миний костюмын талаар ямар ч юм хэлсэнгүйгээс, тэр намайг нэвт шувт харж байгаа хэмээсэн бодол төрж, өөрт эвгүй санагдав.

	— Худал хэллээ гэж бодож байна уу?

	Би хариу хэлж зориглосонгүй.

	— Үнэн гэдэг нь тодорхой хэрэг. Туухай өргөхгүй, буу шагайхгүй, загас барихгүй болохлоор ямар уран барималч байх бил ээ? 

	Үсэрхэг цээжний цаадтайд инээд хүнгэнэв.

	— Явж хувцсаа өмсье. Эс тэгвээс намайг хөдөөгийн бүдүүлэг амьтанд тооцно. Чи юм хум үзэж бай гээд ханын хөшгийг сөхөхөд өрөөний нэг булангаас нөгөө булан, шалнаас адар хүрсэн бөгөөд ном, уран зургийн цомог, сэтгүүлээр дүүрсэн шилэн гүйлгүүртэй тавиурыг би үзэв. Намайг үз гэсэн бололтой ширээн дээр уран зургийн том цоморлог шидэв.

	— Өчигдөр л худалдаж авч амжлаа... 

	Францын цоморлог байв. Франц хэл над бэрхшээлтэй биш гэж би бардамнаж сурсан билээ. Гэвч энэ удаа, зургийг нь харж чадна, харин хэлийг нь ойлгохгүй гэж шударгаар хүлээв.

	— Над өөр нэг бий гээд миний өмнө яг л тийм итали хэвлэл авчирч тавихад би нам дуугүй номхров... Тас, ховдос, хагас хүн — хагас морины зарим нь энэ номын эзнийг өөрийг нь санагдуулна.

	Надад амсхийх яльгүй цаг олгон Тоонельт хувцсаа өмсөхөөр гарч явлаа. Ёстой л хүн юм даа. Тэр чамайг ширтэж байхад чи өөрийгөө хорхой шавжид хатгуулсан юм шиг бодол төрнө. Энэ хүнтэй ов заль хэрэглэх гэж оролдохгүй байх нь хал балгүй. Хамгийн энгийн, ерөөс ичсэн байдалтай байх нь дээр. Ингэхийн тулд хуурмаг дүр үзүүлэх ч хэрэггүй. Тэр, зочдыг ийм байдлаар хүлээн авах дуртайгаас хойш, түүнд ичимхий хүмүүс таашаагддаг байх... 

	— Наашаа ороод ир! гэж хэсэгхэн хугацаа өнгөрсний дараа хаалганы цаанаас дуудав.

	Би харанхуй даасан жижигхэн өрөөнд орлоо. Цонхыг нь битүү хаалтаар хаан, ширээн дээр хуучин хийцийн чийдэн улаавтар туяа тусгана. Тоонельт сийлбэртэй, өндөр түшлэг бүхий зөөлөн сандалд сууж халуун савнаасаа уур савссан кофе аягалав. Хүрэн өнгийн гэрийн бошинз, цамцтай тэр, дорно дахины овжин, цэцэн эзэнтэн мэт харагдана. Нүд минь бүрэг харанхуйд дассаны дараа би хананд шувууны хачин чихмэл байгааг олж харлаа. Энд ид шидийн хаанчлалын ертөнцөд орчихсон мэт санагдмаар бөгөөд нууцлаг байдлаар гялалзан байх чихмэлийн шилэн нүд нь үхсэн мэт харагдаж байвч, үнэн хэрэг дээрээ бүхнийг сонсож, миний үг бүрийг тогтоон авахыг хичээн байх шиг санагдана.

	 

	... Энэ чихмэлийг харахад надад 

	Эвгүй бөгөөд хачирхалтай боллоо 

	Гэдсээ шуламсаар авхуулсан 

	Гэмгүй хөөрхий шувуудын дотор 

	Илбэдүүлсэн хүмүүс

	Илбийн эрхэнд тарчлан байж ч мэднэ 

	 

	гэсэн «Атта Троллийн» мөрүүд сэтгэлд ургав. Энэхүү зэрэгцүүлэл миний инээдийг хүргэлээ.

	Кофеноос нэг балгахад үнэр нь ханхийн, гашуу амтагдав. Тоонельт намайг дуугүй ажиглахад захирлынхаа өрөөнд дуудагдаж очсон сургуулийн хүүхэд шиг сэтгэгдэл надад дахиад л төрөв. Би камин зуухны тавиур дээр, ясаар сийлсэн элдэв дүрс байхыг ажиглалаа. Энд байгаа бүх зүйл, биеийн тамирын дасгалын туухайтай нэг л зохицолдохгүй байснаас би барималч Тоонельтын тухай өөрийн эрхгүй бодов. Хэдэн арван жилийн өмнө, харамсалтай нь тавиад оны үед ч тэднийг хуурамч ардач барилтан гэж үзэж байлаа. Тэр үед нэгэн догшин, гэхдээ тийм ч тэнэг биш, уран сайхны шүүмжлэгч «Тосгоны бүдүүн тойм байдал нь ердөө л, дотоод сэтгэлийн хувьд постимпрессионизмын цагаач нуугдаж буй хуурамч баганаас өөр юу ч биш» гэж бичсэн юм. Тэр цагт «импрессионист» гэдэг үг «ужиг гэмт хэрэгтэн» гэдгээс аймшигтай сонсогддог байсан ч Тоонельтод халдахад тийм ч амаргүй байв. Тэр бүүр хориод оны үед коммунист болсон бөгөөд Бүхнийг Чадагчийн ойр шадар нэг хүн түүнд цэцэрлэгийнхээ гурван баримлыг захиалсан нь асуудлыг бүр ч хэцүү болгосон юм... 

	Нэг удаа бөглөө шиг тэнэг ч, тэр үед нэлээд нэртэй байсан Москвагийн нэг шүүмжлэгч Уран сайхны дээд сургууль дээр хэрүүл цуугиан дэгдээх гэхлээр нь Тоонельт түүнд,

	— Өнөө хүртэл хэн ч надтай хашаа цэвэрлэгчээр дамжуулан хэлэлцээ хийж байгаагүй. Хашаа цэвэрлэгчтэй ярилцах мөн тийм цэвэрлэгч манай сургуульд ч бий. Гүйцээ! гэж тасхийсэн юм хэмээн ярилцдаг.

	Цэцэрлэгтээ баримал захиалсан тэр хүний нэр дээр мөн иймэрхүү утгатай цахилгааныг Москва руу явуулахад, атаархагчдын нь асар их гайхлыг төрүүлэн, түүнд муу юм юу ч болоогүй билээ.

	— Та нэг л хачин байх чинь... энэ туухайнууд таныг айлгав уу? Эсвэл өөр зүйл үү?.. гэж Тоонельт дахин «та» хэмээн мушилзан асуугаад, — Уран зураачид гэгч сонин хүмүүс. Тэднийг хэчнээн л эрүүл энх амьдрах гэж хичээхэд, хүмүүс төчнөөн их гайхдаг. Чингэтэл зарим нь байдгаараа согтчихоод театр тойрон мөлхөж, гурван эхнэртэй амьдарч, сахлаа ногооноор будавч хэн ч түүнд анхаарал хандуулдаггүй. Харин тараг худалдаж авах юм уу, цэцэрлэгтээ гимнастик хийвэл профессорын ухаан санаа булингартаж, хялбар аргаар нэр цуу олж авах гэж байна хэмээн бүгдээр шуугина... За яах вэ, энэ бүхэн сонирхолтой биш. Харин та ямар төлөвлөгөөтэй байна? гэв.

	Одоогоор над ямар нэгэн онцгой төлөвлөгөө алга. Мэдээж, янз бүрийн сэдэв, үүдэл санаа байвч тэр бүхэн дээр тогтож амжаагүй л байна гэдгээ хүлээв.

	— Намар намайг Уран сайхны дээд сургууль дээр ашиглана гэсэн, тэр үед л юу болохыг нь харж байж болъё!

	— Над, танд санал болгох нэгэн зүйл байна. Хотын захад, фашизмд хэлмэгдэгчдийн нийтийн булшин дээр хөшөө босгох юм. Уг захиалгыг надад өгөх гэсэн боловч би өөр олон зүйл эхэлсэн учир чадахгүй. Тэр эрт галавын амьтдыг зөндөө гуйсны эцэст уг захиалгыг Саармад өгүүлэхээр амлуулж чадсан. Айн, жилийн өмнө сургуулиа төгссөн бөгөөд тун чиг авьяаслаг сэргэлэн залуу. Та ч өөрөө түүнийг мэдэж байгаа... 

	Би хэдийгээр Айн Саармагийн талаар бараг юу ч сонсоогүй, сайндаа л нэрийг нь мэдэхээс хэтрэхгүй ч толгой дохилоо.

	— Айн бид хоёр зөвлөлдсөн юм. Чингээд таныг хамтран оролцвол тун зүгээр байх сан гэж бодоцгоосон юм. Та юутай ч уран барилгын дэд эрдэмтэн, яггүй буурьтай эр гээд Тоонельт мушилзав.

	Хүндэтгэсэн ч юм шиг, дооглосон ч юм шиг түүний энэхүү ивээнгүй инээмсэглэлийг ерөөс давтах аргагүй ажээ. Ахмад үеийн уран зураачидтай ярилцаж байхад бидний насны хоорондын зөрөөтэй жил бүрий нь над ноогдсон сугалаа шиг санагддаг сан. Гэвч ингэж инээмсэглэж чадсаны төлөө би нэг боодол сугалаагаа ч өгөх сөн.

	— Зөвшихийг яарах хэрэггүй. Энэ ажлыг зөвшин эхлэх юм бол Та өөртөө дайсантай болж магадгүй. Айн та хоёртой өрсөлдөх гэсэн нэг ялдам өвөө энд байгаа юм. Урлагийн талаас нь авч үзвэл тэр юу ч биш, харин бусад талаасаа бол яггүй, амьтан. Магнус Тээ... 

	— Магнус Тээ юу? Мэдэлгүй яах вэ дээ. Урьд бид түүнийг Бурхны хилэгнэл гэж нэрлэдэг байсан юм гэдгээ дурсав.

	Тоонельт ялимгүй унжсан хүнд зовхио өргөн, хоёр том, хөдөлгөөнгүй, хар ногоон чийдэн болсон нүдээ над дээр тогтоов. Энэ үедээ тэр над, «Энэ аварга могой төдий л аюултай биш. Энэ гэхдээ хоёр хүнийг, түүний дотор миний отгон хүүг хатгаж аминд нь хүрсэн боловч, үүний учрыг олж болно оо» гэж ярьж буй амьтан сургагч үглээ хөгшнийг санагдуулна.

	— Тэр уг нь яггүй зүгээр барималч байгаа юм. Гэвч засмал замын уулзварууд дээрээс алтадсан буга, овоолсон үстэй эмэгтэйчүүдийн баримлыг нураан авч нунтагласнаас хойш түүний уран бүтээлийг үнэлэн шагшигчид үгүй болсон юм. Одоо тэр өөр маягийн үнэ цэнэт зүйлийг бий болгохоор шийджээ хэмээн үргэлжлүүлэн ярина. 

	Энэ үг даанч хайр найргүй байсан учир би инээмсэглэхийг ч зориглосонгүй. Тоонельт ч мушилзахгүй болсон байв. Тэр зөвхөн өөрийн том хуруунуудаараа бүсэлхийгээ оролдон,

	— Ийм учраас бодох хэрэгтэй шүү... гэнэ.

	Бурхны Хилэгнэл намайг өчүүхэн ч айлгахгүй, харин ч эсрэгээр уг хэргийг авч хийхэд хүргэж байгаа хэмээн түүнд итгүүлэхийг оролдож байтал, Тоонельт тавиур луу тонгойход өрөөнд: тью - фью, тивит - чивир гэсэн дуун, арай сөөнгөдүү дуутай ээлжлэн өрөөг шувууны дуу дүүргэв.

	— Таньж байна уу? Энэ ямар шувууных вэ? гэж Тоонельт асуув.

	Би нэг ч дууг ялган таньж чадахгүй байгаагаа хүлээж, хөхөөний дууг л тааж магадгүй гэж үнэнээ хүлээв... 

	— Өөрөө үнэг шиг амьтан байж, шувууны дууг ялгахгүй гэнэ ээ! Хэн тэгнэ гэж бодох вэ дээ! гээд Тоонельт инээмсэглэв.

	Шувууд шулганалдаж, хананаас, үхсэн юм шиг байдал харуулсан шар шувууны залирхаг нүд намайг ажиглана.

	Дуу хураагчийн тууз дуусахад Тоонельт суудлаасаа өндийн,

	— За ингээд сайн бод доо. Залуучууд алдах хэрэггүй. Саарматай хамтаръя гэж шийдвэл түүний гэрээр ороорой. Бас нэг зүйл байна. Дахиад л Магнус Тээтэй холбоотой юм. Айн нэг удаа «эмэгтэйчүүдийн асуудлаар» буруугүй атлаа буруутан болсноос үүдээд Тээ, одоо хүртэл түүний ёс суртахууны шинж байдлын талаар олон зүйл хашхирч явдаг юм. Үгийн далимд хэлэхэд... тэр өнөөдөр над руу утасдаж, өглөө таны байрнаас нэг эмэгтэй гарч явлаа гэсэн. Таныг эхнэр авах гэж байна уу? хэмээн Магнус Тээ сонирхож байсан. Тэр, яг дээд давхарт чинь орсон. Магнус гэгч ийм л хүн дээ.

	Тоонельт урагш тонгойн, ариун цагаан санаат Галт уулын инээмсэглэлээр инээсэн боловч, ширээний өнцгийг атгаж байсан түүний хуруу улаан эрээнтэн байв.

	Үүднийхээ чөлөөнд Тоонельт нөгөөх л урьдах үеийн Тоонельт болов. Туухайгаа заан,

	— Хоёр пүүнийх. Хүсвэл чинь нэг пүүний туухайгаа түр өгч болно гэв.

	Дараагаар нь ёсорхуугаар мөрийг минь алгадаж, ёстой л хаалгаараа гаргаад тавьчихав.

	 

	 

	Гэртээ буцаж ирэхдээ би жаал хүүхэд шиг ч юм уу, магадгүй Тоонельтын дуу хураагчийн туузан дахь дууч шувуудын нэг ховор төрөл шиг ч юм уу, хэн мэдэх вэ, юутай ч исгэрсээр байсан юм даг. Энэ саналыг хүлээн авалгүй яах вэ. Магнус Тээ буюу Бурхны Хилэгнэлтэй болгоомжтой байх болно. Ийм тохиолдолд хэрэг явдлыг ёс төр бодсон айлчлал хийн зохицуулдаг. Алтлаг буга бүтээгчид ёс юм шиг энгүүн санаа сэтгэлтэй байдаг, би ч тэдэнтэй учраа сайн олж чаддаг. Тэднийг зөвхөн өөрсдийн нь залуу үеэ дурсан ярихад хүргэчхээд амаа ангайн түүнийг нь сонсох хэрэгтэй. Хар ноорог, төслөө үзүүлэхээр өөр дээр нь очих бас хортой биш. Гэхдээ эцсийн төслөө биш нь тодорхой... Гэвч Тоонельтынд очсоны дараа энэ сайхан арга надад арчаагүй муухай санагдлаа.

	За тэгэхлээр ердөө л болгоомжтой байх хэрэгтэй. Ер нь хэрэг явдал бүтэж эхэлж байна. Бүтэхдээ бүр сайн бүтэж байна гээч!

	«Хойшлуулшгүй тусламжийн сүм» гэж нэрлэдэг нийтийн жорлонд оров.

	Ялалтын талбайн алган дээрх үү болсон, энэ өөдгүй барилга хүртэл өнөөдөр надад аятай таатай санагдлаа. Би хар ногоон будагтай ханан дээр сараачсан том нүцгэн биеийг мушилзан харав.

	Орчин үеийн ардын урлаг, агуйн үеийн хүний хүчирхэг арга барилтай илт төрөл холбоотой ажээ... Манай сайн дурын мастерууд санаагаа хэчнээн товчоор илэрхийлэх гайхалтай авьяастай билээ. Тэд маань энгийн, дэлгэрэнгүй биш өгүүлбэрээр тийм ч энгийн биш сэтгэлийн хөдлөлийг илэрхийлж чадаж байна. Зарим зохиогчид нь цорын ганцхан өгүүлбэрээр, тэгэхдээ нэрлэхийн тийн ялгалд байгаа ганцхан үгээр хэрэгцээгээ хангаж байна... 

	Өнөөдөр санаа сэтгэл минь юутай сайн байх юм.

	 

	 

	III

	Эмэгтэйчүүд ээ, би та нарт хайртай шүү! Та нар байхгүй бол хэчнээн хүнд бэрх байх билээ. Хэрвээ та нар үгүй бол хамгийн хэрэгцээтэй мэдээллийг бид хаанаас авах бил ээ? Эрэгтэйчүүдийн хэн нь Айн Саарма болон түүний эхнэрийн талаар аяга кофе ууж, гүзээлзгэнэтэй зөөлөн боов идэх зуур бүтэн цаг ярьж чадах бил ээ? Миний хүүхэд ахуй үеийн найз, багана шиг хөдөлшгүй зарчимтай, мөн тийм хөлтэй, Анне эл ажлыг сэтгэл хангалуунаар хийв. Байдлыг үзвэл Айнтай хамт ажиллаж . магадгүй бололтой гэсэн ганц өгүүлбэрийг завсар нь хавчуулж амжив.

	Анне тухайн үедээ Уран сайхны дээд сургуульд орох гэж тун ч их оролдсон юм. Гэвч тэр нь ерөөс бүтээгүй бөгөөд Анне мэдээжээр урлаг судлагч томоохон зүтгэлтэн болов. Тэр нэг сонины соёлын хэлтэст ажиллаж, үзэсгэлэнгийн талаар гуниглаг шүүмж бичиж, бүх уран зураачдыг нэрээр нь дуудаж, тэдний талаар, «тэр бол уран бүтээлч хүн» хэмээн өрөвдөн ивээсэн давамгай дуугаар ярина. «Тэр бол уран бүтээлч хүн» гэдгийг шүүмжлэгчид ямар аялгуу өнгөөр хэлж чадна гээч! Энэ хэдэн үгэнд, наран өөд шуудхан зүтгэхийн оронд арчаагүйгээр, хальсан дотроо үрчийн байдаг хатмал өчүүхэн үрийг жигших жигшлийг багтаадаг. Тэдний эл өрөвдөнгүй жигшилд нь ургах ёстой биш газраа ургадаг үрийн талаар, ерөөс юм юм шударга бишийн тухай бараг л таашаасан амарлингуй нарийн, цэцэн, гүн ухаанлиг гуниг үе үе холилдон байдаг.

	За яая гэхэв. Анне над лекц уншсанд нь би түүнд юутай ч баярланам. Айныг маш авьяаслаг гэж үздэг бөгөөд үнэхээр ч тийм болохыг нь би мэдэв. Тэр бас дарсанд дуртайг нь сонсов. Үнэндээ гэхэд тэр хааяа хааяа уудаг боловч нэг уухлаараа агсам согтуу тавьж, тэгээд заавал ч үгүй сэргийлэхэд хүргэгддэг гэнэ. Хоёр сарын өмнө тэр сүүлчийн удаагийнхаа хатуу сануулгыг авчээ. Айныг урчуудын эвлэлээс хөөхийг Магнус Тээ шаардаж, тэгээд Тоонельт ихээхэн чармайж байж үлдээсэн байв.

	Үүнээс гадна Айн юмны эвийг олж сураагүй хүн. Бодоод үз л дээ, уран барилгач Кыометсийн нууц янаг, уран зураач нарт хөлсөөр өөрийгөө хуулбарлуулан зуруулдаг загварчин байсан эмэгтэйд өөрийгөө жолоодуулсан байгаа юм. «Ай ёр тийм ч үзэсгэлэнтэй биш...» харин чанга гартай, өөрийгөө хуулбарлуулан зуруулагч, архи дарс амсдаггүй, нэгэн үл мэдэгдэх эмэгтэй шүү! Аннегийн энэ сүүлчийн өгүүлбэр намайг өчүүхэн ч гайхалд оруулсангүй. Би гэдэг хүн, эр нөхөрт гараагүй, төдий л залуу биш зарим эмэгтэйчүүдийг таньдаг агаад тэд, эрчүүд ухаалаг, үзэсгэлэнт эмэгтэйчүүдээс зугтаж, тэгээд цөмөөрөө хэлэлцэн тохирсон юм шигээр төрөлхийн үзэсгэлэнгүй эмэгтэйчүүдтэй суудаг болохыг надад найрсгаар тайлбарлаж амжсан билээ.

	Би Аннегийн тайлбарлалтыг сонссон боловч Айн болон түүний эхнэрийн сайн анд болохыг хүсэж байсан учраас уг зөвлөмжийг тэр доор нь мартахыг хичээв. Ихэнх тохиолд хүмүүс, эд юмсыг эцэст нь хүртэл мэдэхгүй байх нь илүү дээр байдаг. Нэг удаа, эмчилгээний энэ гематоген ундааныг юугаар яаж бэлтгэдгийг мэдтэлээ би хүүхэд байхдаа түүнийг хэчнээн баяртайгаар уудаг байлаа.

	Үдийн хоолны дараа Саармагийнд очив. Ингэхийн тулд, бид нэг байшинд суудаг учраас шатны хорин дөрвөн гишгүүрээр л дээш гарсан юм.

	Ева Саарма мэдрэмтгий байрын том амтай, яггүй үзэсгэлэнтэй, жижигхэн биетэй эмэгтэй байв. Түүний ярьж байх үед гар нь нэг хурмын зуур ч тайвширч үл чадах агаад харин өгүүлбэр төгсгөхийнхөө хэрд «Айн бид хоёрын бодоход...» гэсэн үгээр ихэнхдээ эхэлдэг яриагаа үргэлжлүүлж, дахиад л зогсоо зайгүй зангахын тулд жүжигчний маягаар гараа хөдөлгөөнгүй болгоно.

	Даруу төлөв байдалтайг нь гэрчлэх ёстой, энгүүн гэхэд дэндүү энгүүн, саарал костюм өмссөн байв. Ева ухаалаг эмэгтэй гэж надад санагдсан ч гэлээ нэг л аятай сэтгэгдэл үлдсэнгүй. Аннегийн ярьсан яриа ч юм уу, үг бүрээ үнэ цэнэт зүйл мэтээр заавал ч үгүй магтан хэлдэг бөгөөд ерөөс таслан маргахын аргагүй ярьдаг Евагийн ярианы өнгө ч Еваг аятай санагдахад саад болоогүй юм. Харин арван долоон настай байх үеийн маань дуртгал саад болов.

	Харамсалтай нь энэ дуртгал ч бас л жигтэй тохиол билээ.

	Нэг удаа би сургуулийнхаа зуны амралтыг Чуд нуурын эрэг дэх зусланд өнгөрөөсөн юм. Зуслангийн дарга нь гучаад насны, Еватай тун ч төстэй эмэгтэй байв. Тэр маш хатуу бөгөөд өглөөний гимнастик, өглөөний цай, өдрийн хоол энэ бүгдийг минутаар баримтална. Үдийн хоолны унтлагын дараа тэр «соёл амралтын шинжтэй арга хэмжээ» явуулна. Түүний дуу нь хоёрхон өнгөтэй. Нэг дэх нь дургүй хүрмээр, өөриймсөг нялуун, урамшуулсан өнгөтэй, «Өнөөдөр би та нарт санаанд чинь оромгүй зүйл бэлтгэсэн. Оросын уран зохиолоор таа-ва-р явуулна» гэж хэлнэ. Хоёр дахь нь хурц хутга шиг хайр найргүй хүйтэн, «Та шугам жагсаалаас бүтэн гурван минут хожимдлоо» гэнэ. Дууны нь эл хоёр өнгийн аль аль нь дургүй хүрмээр бөгөөд манай зусланг сургуулийнх биш, (тэнд бусад нь бүгд надаас ах хүмүүс байв) харин яах ч аргагүй хуаран болгон хувиргасан юм.

	Сүүлчийн орой бид зуслан дээр түүдэг гал асааж, эрчүүд тосгоны нэг торх пиво худалдан авлаа. Тийн «амралт - пивоны шинжтэй арга хэмжээ» болох нь илт боллоо. Түүдэг галыг тойрсон хүмүүс олон, торх нь жижигхэн байснаас манай дарангуйлан захирагч маань ёс суртахууны яриа урсган загнасангүй. Би дарга эмэгтэйг тэгэхээс тэгтэл нь согттолоо уухаар шийдэв. Энэ нь амархан, үнэнээр нь хэлбэл юу болж буйг ойлгохоос минь урьдаад бүх зүйл болчхов. Дарангуйлан захирагч маань аймаар уурлав. Тэрээр, бага настай хүүхдийг (И В!) ёс суртахууны талаар ялзруулж байна гэж эрчүүдийг загнан намайг хүчээр авч явлаа. Тэр, майханд биш, зуслангийн захын ганц модон байшинд суудаг байв. Тэндээ намайг түгжчихээд өөрөө түүдэг гал руу буцлаа. Би үхсэн юм шиг унтжээ. Шөнийн хоёр цагийн орчимд сэрээд түүний хувцсаа тайчиж буйг сарны гэрэлд харсан юм.

	Тэр шөнө би дахиад нүд хамхиж чадаагүй бөгөөд өглөө найман цагт (баярын өдрийг тохиолдуулаад ердийнхөөс нэг цагийн хойно) хүүдий шиг гуйвсан, нойрмог би нийтийн жагсаал дунд зогсон өглөөний гимнастик хийж, хурц хутга шиг хүйтэн дуун, «Хөлөө ойртуул! Хөлөө холдуул! Ойртуул! Холдуул! Нэг - хоёр - гурав! Нэг - хоёр - гурав! Вооре та яагаад суухгүй байна. Нэг - хоёр - гурав!» гэсэн дуун командална. Нэг ч удаа ялдам харцаар харсангүй.

	Арван цагт би автобусан дотор сэгсчигдэн зуслангаас гэр лүүгээ явж байв. Нүүр минь шарангатаж, дотор муухай болно. Бүх эмэгтэйчүүд үл ойлгогдох аймшигт зүүд шиг санагдана. Түүнээс хойш намайг хэн ч дахиад хэрэглээний зүйл болгон ашиглаагүй боловч би өөрийн анхны тэр шөнийг эргэн бодохтой зэрэг л одоо хүртэл гашуун гомдол тулж ирдэг. Өөрсдийн нь эмэгтэйчүүдтэй харьцдаг маягаар эмэгтэйчүүд өөрсөдтэй нь харьцахыг эрэгтэйчүүд хүлцэж чаддаггүй. Энэ хатагтай сүүлдээ жуулчлалын талын нэг гол зүтгэлтэн болсныг нь би мэднэ. (Би нэр төр хөөцөлдөгчдийг ерөөс зэмлэхгүй, гэвч нэг хэвийн цутгамал аргаар нэр төр хөөцөлдөгчдийг огтоос хүлцэж чаддаггүй.)

	Евагийн үг хэл, байр төрх нь хүүхдийн цэцэрлэгийн эгч нарын хийдэг бөгөөд би нэг удаа ховдгоосоо болж идээд хордлого авсан тэр зууштай тун ч төстэй санагдав.

	Ева, залуу зураачдын талаар

	— Шарзанд автагдсан тэнхэлгүй амьтад, зуун граммыг шимэхтэйгээ зэрэг л өөрсдийнхөө аугаа их санаа бодлынхоо талаар тунхаглан зарлаад эхэлнэ. Хоёр зуун граммын дараа тэдний нүүр царай нь төрөхийн зовлонд шаналан буй Мария дагинын царайтай адил болно. Гурван зуун граммын дараа тэд бүхнийг мэддэг бас уран зургийг зураг болгодог бөгөөд зөндөө удаан эрсэн тэр зураасыг аль хэдийн олж чаддаг (гар нь их л урнаар хөдөлгөөнгүй болно) болно. Өө тэгээд тэд тэр дорхноо уран бүтээлийнхээ байранд очоод дутуу зурсан зургаа дорхноо гүйцээнэ гэлцэнэ.

	Гэвч дараа нь дөрөв дэх зуун граммыг ууж, үнэхээр гарч явна. Гэхдээ хоёр тэг бүхий тэмдэг зурсан хаалганы цаагуур орж арван таван минут хэртэй огин бөөлжинө. Дараагийн өдөр нь эл байдлаа давтаж, дахиад л тунхаглан зарлаж, дахиад л олоогүйгээ олж, тэгээд огьж бөөлжинө хэмээн маргахын аргагүй өнгөөр ярина.

	Евагийн амнаас гарч буй эл үгс ялимгүй хачирхалтай санагдана. Айны талаар Аннегаас сонссон мэдээллийн дараа бүр ч онцгой сонин сонстоно. Хатагтай та (одоо, хуучин цагт биесийг хүндэтгэн дууддаг байсан тэр ёсыг сурталчилж байгаа шүү дээ) хүмүүжүүлэх зорилго тавьж байна уу? Та хүчээ дэмий үрж байна. Би согтууруулагч ундааныг тун бага хэрэглэдэг. Айны хувьд гэвэл тэр Евагийн яриаг ер сонсолгүй өнгөрөх шиг болсон. Үгүй ээ, тэр өөрийн ямар нэгэн ажил хийж байснаас сонсоогүй юм биш, харин эр нөхөр нь гэхэд гайхал төрүүлмээр сэтгэлийн хөдлөлтэйгөөр эхнэрээ харж байсан юм. Савлуур тоглоомыг хөдөөгийн залуу сонирхож байгаа юм шиг. Би Айныг сонирхон харлаа. Түүн шиг тийм үзэсгэлэнгүй, бүр үнэнээр нь хэлэх юм бол тийм өнгө зүсгүй хүн ховорхон дайралддаг. Намхан нуруутай, богинохон хүзүү. Тэр хүзүүн дээр харьцаа алдагдсан, бөмбөлөг шиг том, бөөрөнхий толгой. Шаргалдуу шингэхэн үсээ маш богино болгон (Евагийн шаардлагаар байх) засуулсан нь ягаан зулай дээр нь инээдэмтэй байдлаар сөрвийнө. Өмднөөс нь унжиж байгаа цэнхэр бүчийг харчхаад би Айныг нэгэн өвөрмөц янзын төгс дүрс байна гэж бодов. Уран зураач хүн нүдэнд өртөмгүй царай төрхтэй байх нь ямар нэгэн хэмжээнд сайн талтай. Тийм хүн ялимгүй өөдтэй зүйл бүтээгээдэхлээр түүнийг жигтэйхэн авьяастай гэж шууд хүлээнэ. Урлагт юу ч ойлгодоггүй тэр хүмүүс, л түүнд онцгой бат итгэлтэй байдаг. Тэр азтаныг харахлаараа «тэнгэр минь юутай эв хавгүй амьтан бэ?» гэлцэн таашаалтай шивнэлдэнэ. Авьяас гэдэг дотоод эрхтний хорт өвчин ч юм шиг, өөрт хэлмэгдэгчийг шөнө бүрий тарчилгадаг ариун зөөлөн сэтгэлт чөтгөр ч юм шиг гэж бодож болмоор.

	Ямар ч байлаа гэсэн, Айн Саарма, тун ч авьяаслаг залуу бололтой. Тоонельтыг мэхэлнэ гэдэг санашгүй хэрэг. Дээд сургууль төгссөний нь дараа жил тийм хүндэт захиалгыг олон хүнд өгдөг гэж үү?

	Гэвч тэр, мөн чанартаа юу бүтээж амжаа вэ? гэдэг асуудал миний сонирхлыг ихээр татна. Москвад байсан жилүүддээ би Эстонийн уран зургийн амьдралаас ихээхэн хөндийрчээ. Би «Сирп Ивазар»-ыг захиалж байсан боловч гадаадын уран зураачдын үзэсгэлэнгээс болоод, сонин сэтгүүлээс болоод, байдгаараа улангасан зүтгэдэг үдэш оройн маргаанаас болоод, над чөлөөт цаг үлддэггүй байсан, бүр үнэнээрээ бол эрт урьдын, зах хязгаарын юм шиг санагддаг байсан Эстонийн сониныг унших сонирхол үгүй байв.

	— Тийм ээ... Дюма гурван зуун роман, Гайдн зуу гаруй симфони бичсэн. Энэ бүхнийг бодохтой зэрэг л өөрийн эрхгүй нүүр улайх юм. Манай зууны Афина гартаа дуулга биш, хольсон дарсны хундага барьж, манай Эрос, уучлаарай намайг, энгэрийн халаасандаа хүч нэмдэг эм... Тамирдал, гутрал, цөхрөлийг хадгалж явдаг бололтой гэж Ева үргэлжлэн урсгав.

	«Манай галын бурхад, манай гал голомтыг сахигчид болсон эмэгтэйчүүд маань цахилгаан камин зуухны дэргэд тамирдлын тухай бүхнээс хүчтэй номлолоо номлон байх юм» гэж нэмж хэлмээр санагдсан боловч түүнийхээ оронд

	— Яг тийм! Бидэнд үнэхээр жирийн байдал, хүч дутаж байна. Би өөрөө ч энэ бүхэн над бий гэж бардамнаж чадахгүй ч тэднийг бүхнээс дээгүүр тавьдаг... Жир байдлыг илүүд үздэг зангаасаа болоод би бүр инээдэм тоглоомын бай болж байсан юм. Нийтийн байранд миний орны толгой тушаа сөнөж буй гараг ертөнц, том үсгээр бичдэг хүчирхэг хүслэнгүүд бүхий зураг өлгөөстэй байдаг байсан юм. Мэдээж тосон будгаар зурсан байв. Тэр гараг ертөнцийн сөнөл, хар улаан өнгийн хэтэрхий гэнэхэн хольц байж мэдэх боловч... 

	— Гэвч гэнэхэн гэдэг чинь тун ч ялдам биш үү? хэмээн Ева яаран нэмэв.

	— Тийм ээ, ялдам гэж би зөвшөөрөхдөө бүр өөр байдлын гэнэхний тухай бодож байлаа: — Би суралцаж байсан жилүүддээ маяглуун занг тэсвэрлэж чаддаггүй байсандаа үнэхээр бахархдаг. Москвад рококо барилыг биширдэг нэрэлхүү дуурайгчид ч байсан. Тэд Фрагонар болон түүн шиг ноёдыг биширдэг байв. Орныхоо толгойн тушаа сиймхий бүтээлэгтэй цэцгийн цоморлогийг өлгөнө. Энэ нь манай үеийн уран зураач хүний хувьд үнэхээр эвгүй юм биш үү, үнэн биз? Ямар ч л байлаа гэсэн юуны өмнө чин сэтгэлийн энгүүн барил хэрэгтэй.

	— Айн та хоёр хамт ажиллах болсонд би тун баяртай байна. Үнэхээр сайхан биз?

	— Энэ үнэхээр сайхан хэрэг гэж би сэтгэлийн хөдлөлтэйгөөр зөвшив.

	— Сайхан хэрэг гэж Айн ч зөвшив.

	— Үнэхээр сайхан хэрэг гэж Ева энэ яриаг төгсгөн жүжигчин байдлаар хөдөлгөөнгүй болов.

	Инээд хүрнэ. «Үнэн, яах аргагүй тэр л аяараа үнэн» гэж цаг үргэлж давтан байдаг нэг этгээд (Таммсаарегаас санагдана) санаанд орлоо.

	— Урлагтай танилцаж бай. Би даруулга хийх кофе олдох эсэхийг үзээд ирье гэж Ева ялагчийн дүрээр өгүүлэв. Энэ үг нь тэдний гэр дотор л яригддаг яриа бололтой. Тэгээд миний гарт гэрэл зургийн цомог бариулчхаад нүднээ үзэгдэхгүй боллоо.

	— Өө наадуул чинь суралцаж байх үеийн зүйлс гэж Айн бувтнаад үсээ алгаараа илсэн боловч өөдөө боссон үс нь улам ч арзайв.

	Би Айн Саармагийн баримлын гэрэл зургийг эргүүлэн үзэж эхлэв. Хамгийн эхний зургууд нь гайхал төрүүллээ.

	Эрин үе бүр өөрийн хэлбэрийн шинэчлэлийг авчирдаг. Уг шинэчлэл тухайн эрин үеийнхээ ерөнхий нэр болдог эсэх нь тусгай асуудал. Ихэнхдээ болдоггүй. Гэлээ ч гэсэн, тодорхой арга барилын санг зэвсэг болгон авахад тун хялбархан бөгөөд түүний ачаар тодорхой нэг хүрээнд чамайг авьяаслаг гэж ярьж эхэлнэ. Орчин үеийн тухай асуудал үргэлж миний сонирхлыг татдаг билээ. Үл мэдэгдэх хүртэл надад мэдэгдэж байдаг. Өнөө үед шуугиан тарьж буй залуу барималчдын ихэнхийг нь барил чимэглэлийн шинжтэй бөгөөд зориуд эв хавгүй болгосон, нэгэн янзын шинэ кубизмийн барилтай болжээ. Гэтэл миний хувьд, ойлгомжтой шалтгаанаар санал нийлэх цэгүүд байдаг, тэрхүү ерөнхий урсгалаас Айн хамаагүй хөндий байгаа юм шиг санагдана. Зургийн цомог дотроос над руу, биеэ цэнэсэн, нүдэнд хүйтэн, эгээ л хөлдөөчихсөн мэт хөрөг зургууд харна. Ямар ч чимэглэлийн шинжгүй энгүүн ажээ.

	Би үзсээр Айны дипломын ажил дээр хүрэв. Тэр нь «Алсан тугалын дэргэд» гэсэн хачин нэртэй зураг байлаа.

	Урт хөлтэй тугалыг шидэмсээр боон газарт дарсан бөгөөд түүний хажууд арчаагүй атлаа яахаас ч буцахгүй байрын, савхин гуталтай залуу эр хутгаа атган зогсоно. Үс нь бүрсийсэн, өлсгөлөн тугал, баастайгаа хутгалдсан ч байж магадгүй... Үс нь арзайсан, өлсгөлөн залуу баастай хутгалдсан ч байж магадгүй. Хачин сэдэв авч, хачнаар шийдвэрлэжээ. Нэг талаас, зураачийн илт алдааг тоочиход энэ зураг хүргэж байвч нөгөө талаас тэнд ямар нэгэн өнгө, зураасыг өөрчлөх л юм бол уг зураг хамаагүй муудах байв. Бүр хамаагүй муудна. Би өөрийн эрхгүй Айныг харж, ямар гайхамшигтай зүйл бүтээж чадсанаа энэ ширүүн үстэй эв хавгүй залуу ойлгож байгаа болов уу гэж бодлоо.

	— Би... би явж тусалъя, аяга авчиръя гэж Айн арга ядсан байдлаар хэлээд өндийв. 

	Хаалган дээр очоод эргэж харан, гайхмаар үнэн сэтгэлийн инээдээр инээмсэглэн, 

	— Миний дэргэд, зурсан ажлыг минь хүн үзэхэд нэг л эвгүй байдаг юм гэснээ тэрхэн доороо мөнөөх инээмсэглэл нь алга болж, — Ева яагаад удаад байна гэж гүвтнээд алга болов.

	 

	 

	Уран баримлын талаар гэрэл зураг хэзээ ч яг үнэн ойлголт өгдөггүй. Гэлээ ч гэсэн... Би зургийг харж бодолд автлаа. Гадна өнгөндөө эл зургууд бодит байдлыг хамгийн ядуу, тэр л байдлаар нь хуулбарласан харагдана. Гэвч энэхүү гадна өнгөний цаана хоёр дахь, тэр ч байтугай цусны гурав дахь эргэлт байлаа. Лакснессийн «Бие даасан хүмүүс» санаанд орно. Тийм ээ, эл зургуудад тэр уур амьсгалаас ямар нэгэн юм байлаа. Гэвч бас өөр ямар нэгэн юм ч байв. Ийнхүү үргэлжлүүлэн бодох тутам бүх зүйл улам ойлгомжгүй, ээдрээтэй болно. Нэг хурмын зуур надад Айн, тэр залуу, бас тугал, үнэхээр тугал, үнэхээр тугал гэдгийг бодоод үзээрэй, цөм л, байгааг нь би зөвхөн бүүр түүр л таамаглан буй ямар нэгэн зүйлд зориулагдсан ч юм шиг санагдлаа... Тэнгэр минь, хэлтрүүл, эд юмс тайлбарлагдашгүй нь ээ. Би гэдэг хүн бүр дэмийрч гүйцэх нь ээ.

	Миний л ойлгосноор эл зургууд эрт мөнхийн бөгөөд, асар том аль нэгэн зүйлийг эсэргүүцсэн ямар нэгэн гунигт эсэргүүцэл байв. Чухам юуны эсрэг гэдгийг нь би илэрхийлж чадсангүй. Юутай ч чадалтай бүтээл. Нэг хурмын зуур надад нэлээд хурцаар атаархал төрж, тэрхүү шуугиант, товч, ойлгомжтой гэгч барилын хойноос өчнөөн хөөцөлдөх хэрэг байв гэж үү хэмээн бодоход хүрэв.

	Сэтгэл хөдөлгөсөн гайхширлын анхны түрлэг өнгөрсний дараа сэтгэлийн зовуурь эхэллээ. Би зургийн цомгийг эргүүлж үзэхэд ийм хүнтэй хамтарч том захиалга авах гэдэг, тэгэх тусмаа алтадмал буга барьдаг, тийм хүнтэй өрсөлдөх нь аз үзсэн явдал гэсэн сэтгэл улам ихээр төрнө. Айны барил нь илүүц зүйлгүй, бараавтар бөгөөд тийм барилаар бүтээсэн бүтээлийг үзэсгэлэнд тавихад бүрнээ тохирох боловч загвар нь батлагдахаасаа урьд олон шат дамжин үзэгддэг хөшөөний, тэгэхдээ том хөшөөний хувьд энэ нь шал өөр юм, тиймгүй гэж үү? Үзэгч олонд хүрэх зам олж, ялимгүй чимэглэлийн аястай, оргилуун, тэмцэгч болох нь хоёрдмол бишээр ойлгогдох ёстой... Миний үзэж буйгаар Айн иймэрхүү арга ухааныг огтоос мэдэхгүй ажээ. Надад түүний, бодсоноороо улайран зүтгэгчийн ялимгүй гэнэхэн, цэнхэр нүд, шаргуу байрын бөөрөнхий толгой нь харагдаж, түүний талаар Аннегийн ярьж байсан бүхэн санаанд орж, сандрал минь улам нэмэгдсэн нь энэ залуу ямар ч буулт хийхгүй гэж бодсоных билээ. Тоонельт юу гэж бодсон юм бол? Тодорхой хэрэг, өчүүхэн ч буулт хийдэггүй, хүчтэй Тоонельт үргэлж л азаа үзэн явдаг хүн. Харин ингэх нь над хэзээ ч таалагддаггүй... 

	Бас нэг зүйл гэвэл бид хоёрын барил шал өөр ажээ. Хоёр тогооч нийлээд хүн идэхээр хоол барагтайд хийж чаддаггүй. Бид хоёрын хамтын ажлаас юу гарахыг үнэхээр төсөөлөн бодож чадахгүй байна. Бид хоёр өөрсдөдөө ямар зорилт тавих вэ?

	Аяга кофе, яргай загас барьсаар Айн орж ирэв.

	— Тэр тугалтай зургийг чи ганц болгосон байна шүү! гэж би хэлэв. 

	Цааш нь магтахаас намайг ямар нэгэн зүйл тогтоон барив.

	— Би ч тосгоны хүн шүү дээ... Бурхан өөрөө л намайг энэ зүйлийг хийхэд хүргэсэн юм... Би өөрийг нь улам цаашлуулан магтаагүй маань Айнд таашаагдав бололтой.

	Чингэж байтал Ева ч орж ирэв. Хаалган дээрээс л тэр,

	— Цагаан гөлтгөнөөр хийсэн миний аялаг үзэмжтэй баримлаас илүүгээр тэр эгдүү хүрмээр явдлыг үзүүлсэн нь танд илүү таашаагдсан гэж мөрийцөхөд бэлэн байна. Та нар цөмөөрөө ийм. Эрчүүд ээ, эрчүүд ээ, та нарын эелдэг зан, чинь хааччихсан бэ? гэв.

	— Хуулбар нь жинхэнэ эхээ гүйцэхгүй байснаас л би таны зургийг ажигласангүй өнгөрсөн бололтой гэж үе бүрийд байсан бөгөөд хамгийн их дэлгэрсэн, хамгийн тэнэг, энэхүү ая тал засдаг үгийг гүвтнэв. Гэвч энэ үг таашаагдлаа.

	— Айн, сонсож үлгэр ав. Эелдэг ялдам зантай барималчийг анх удаагаа үзэж байна. Үүний чинь төлөө танд би өөрийн гараар кофе аягалж, өөрөө чихэр хийж өгье. Тоонельтын шавь, манай залуучуудын ихэнхийн хэлж буй ая зассан үгээр нь гантиг зүсэж болно. Тоонельт яаж эхнэр авсныг нь та мэдэж байгаа биз дээ?

	Би мэдэхгүй байсан учир сонсохоор зэхэв. Эелдэг зан гарган би зургийн цомог дотроос Евагийн баримлын гэрэл зургийг эрж олон үзэж эхэллээ. Төдий л сайнгүй бүтээл ажээ. Тугалын дэргэд буй залууг шилдэг бүтээл болгосон тэр зүйл энд алга байлаа. Түүнгүйгээр Айн ядмаг зураач; гүехэн авьяастан шахам болж байв.

	— Тоонельт тэр үед өөрийн алдарт бүтээл «Төмс хураалтад» гэдгээ хийхээр бэлтгэж байсан юм гэж Ева эхлээд, — Тэнд тонгойсон хоёр эмэгтэй байдгийг та мэднэ шүү дээ. Арай залууханд нь тохирох хүнийг тэр олохгүй удаан хайжээ. Газар бүр эрсээр өөрийн ирээдүйн Шарлоттагаа «Культас» кафенаас олсон гэнэ. Бүх барималчид өөрсдийн эхнэрийг егөөдөн Шарлотта гэдэг. Би өөрөө ч Шарлотта. Тоонельт олон юм ярилгүй тэр эмэгтэйн ширээ рүү очоод түүнийг хажуу тийш нь дуудан «Та над хэрэгтэй байна» гэжээ.

	— «Би юу?» гэж тэр бүсгүйн гайхахад «Үнэнээ өчихөд, танаас өөрөөс тань илүүгээр дагз, хонго хоёр тань л хэрэгтэй байна» гэсэн аж. Тэр бүсгүй юу гэж хариулсныг түүхэнд тэмдэглэн үлдээсэнгүй. 

	Евагийн гар хиймэл байдлаар хөдөлгөөнгүй болов. Ямар арга хэрэглэсэн нь тодорхойгүй ч Тоонельт юутай ч тэр бүсгүйг зурж чадсан юм. Уг зургийг дууссаны дараа их зураач маань, «За ингэхлээр энэ хоёр чинь над хэрэггүй боллоо. Гэлээ ч гэсэн өөртөө үлдээх юм сан гэж хачин их хүсэж байна» гэж хэлсэн хэмээн ярилцдаг юм. Хурим хийх саналаа их өвөрмөц байдлаар илэрхийлж байгаа биз? Тийм үү?

	— Тэгвэл Айн өөрийн Шарлоттатайгаа яаж гэр бүл болсон юм бэ? гэж би инээдээ арайхийн дарсны дараа асуув. 

	Эл түүхийг би үнэндээ анх удаагаа сонсож байгаа ч Тоонельтыг мэдэх болохоороо эл явдалд бүрнээ үнэмшив.

	— Айн өөрийн Шарлоттатайгаа яаж гэр бүл болсон юм бэ гэнэ ээ? Орондоо гэнэдүүлж аваачаад тэндээ үлдээчихсэн юм даа. Өөр юмгүй.

	Еваг инээх үед царай нь зохимжгүй харагдана. Ийм хүмүүсийн талаар заримдаа хялбарчлан, тэдний нүд нь биш нүүр нь инээдэг гэлцдэг. Энэ нь яг тийм бус. Евагийн нүд нь бас л инээж байвч, нүдний нь зөвхөн хальсан бүрхэвч инээж, түүний дотор нь зогсохыг мэддэггүй, нягт нямбай тооцооны машины юм уу, ер нь түүн шиг ямар нэгэн механик зүйл нуугдан байх мэт сэтгэл яагаад ч юм төрнө. Ева хүүхдүүдийн хэлдгээр «зориуд» инээнэ. Энэ нь Тоонельтын шувууны чихмэл нь «зориуд» үхсэн байсны ижил буюу.

	Миний багш байсан эмэгтэйтэй өчигдөр уулзсан минь санаанд орлоо. Бид хоёр кафед арван таван минут хэртэй сууж кофе уун, байдгаараа инээлдэн «сургуульд байсан сайхан үеэ» дурсан ярилцсан. Гэвч, би «хоёр дахь ээжийнхээ» цүнхэнд үхсэн харх хийж чадсан маань цаг үргэлж нүднээ үзэгдэнэ. Тэр ч байтугай тэрхүү хулганын өмхийрсөн үнэр үнэртэх шиг болов. Багш эмэгтэйд минь ч бас л үнэртсэн байж магадгүй... 

	Өнөөдрийн яриа маань ч бас л албадангуй байдалтай өнгөрөв. Гэвч өнөөдөр ч, хойшид ч энэ гэр бүлийнхний цүнхэнд харх шургуулах бодол огтоос үгүй байгаагаа тэнгэрийн нэрээр өчье.

	Яриа албадангуй аястай болж буйг Ева ч гадарлав бололтой. Юутай ч тэр Айныг гал тогооны өрөөндөө дуудаж ямар нэгэн заавар тушаал өгөв. Айн яаралтай цахилгаан явуулахаас өөр замгүй хэмээн над хэлсэн боловч энэ гэр дотор нэг ч дусал спиртийн зүйл үгүй болсон нь тодорхой байв.

	Ева бид хоёр хоёулхнаа үлдэж, ойлгомжгүй шалтгаанаар албадангуй байдал маань арай багасав.

	Дээдсийн ёс журмыг дагасан байдал л хангалттай юм даа гэж би бодлоо. Ийм байдлаар яриа хөөрөө үргэлжлэхэд бид байдгаараа инээж, салан явахдаа их баярлавч, өнөөдөр тун ч хөгжилтэй байсан учир даруйхан дахин уулзахаар тохиролцдог.

	Чингэтэл надад гэнэтхэн нэг санаа төрөв. Би төдий л удаан бодолгүй шууд л,

	— Айн их авьяаслаг юм. Үнэнээ хэлэхэд энэ нь намайг ялимгүй зовоож байна гээд би үгээ тасалж, Еваг сонирхон хараад, — Яг үнэн шүү! Авьяаслаг хүмүүс ихэнх тохиолдолд уян хатан биш байдаг. Уян хатан байх шаардлагатай тохиолдолд ч тиймгүй. Учир нь юун гэвэл, энэ хөшөө хийнэ гэдэг чинь үзэсгэлэнд бүтээлээ тавихтай адилгүй юм. Иймээс, энэ бүтээлийн төлөө Айн өөрийн арга барилыг ихээхэн өөрчлөх хэрэгтэй. Энэ хөшөөг хийхэд чимэглэлийн аяс ч, оргилуун сүрлэг байдал ч, ер нь аль аль барилыг бодох ёстой... 

	— Өөрөөр хэлбэл та нүд хуурсан юм хий гэж хэлэх гээд байна уу? хэмээн Ева эрс тэс байхыг хичээсэн ч гэлээ сэтгэлийн нь гүнд эргэлзэл төрөх шиг санагдлаа.

	— Боломжийн хэрээр нүд хуурахаас зугтах хэрэгтэй. Гэвч бидний авч байгаа анхны том захиалга маань сүүлчийнх л болчихгүй бол тун сайн юм сан. Сүрлэг хөшөө гэдэг тун ч өөдгүй төрөл зүйл гэдгийг ярилтгүй. Зуун жилийн дараа гэхэд сүрлэг хөшөөг босгохоо болино гэж боддог. Сэтгэлийн гүнд нуугдсан бодлыг талбай дунд босгох нь утгагүй болохыг ойлгоно. Тун ч эвгүй явдал. Энэ бол нэг дэх нь. Хоёрт гэвэл Магнус Тээ бид хоёртой өрсөлдөнө.

	— Магнус Тээ? гэж Ева жигшсэн ч гэлээ болгоомжлонгуйгаар давтан асуулаа.

	— Энэ төрөл зүйл дээр түүнтэй өрсөлдөхдөө тун буурь суурьтай байх хэрэгтэй. Яагаад гэвэл олныг маш их гайхалд оруулахаар, тэгэхлээр мөн л тийм маргаан дэгдээхээр төслийг бид гаргавал, Магнус Тээд ашигтай болно... 

	— Урлаг, улс төрийн бодлогоор хөөцөлдөх хоёрыг холих нь жигшүүртэй, жигшүүртэй. Урлаг чөлөөтэй байх ёстой гэж Ева төдий л итгэлтэй бусаар хэлсэн нь, би энэ бүхнийг ийм л байх ёстой зүйл мэтээр нөхөрсгөөр хэлсэн тул, тэр юу гэж ч бодохоо мэдэхгүй байлаа.

	— Миний үзэж буйгаар, урлаг манай оронд боломжийн хэрээр чөлөөтэй, «Алсан тугалын дэргэд» барималд улс төрийн бодлого өчүүхэн ч алга, бас энэ бол дипломын ажил. Гэлээ ч түүнийг худалдан авчээ. (Би түүнийг Аннегаас мэдсэн). Гэвч үзэсгэлэнд тавих бүтээл нэг өөр. Сүрлэг хөшөөг улс захиалдаг. Сүрлэг хөшөөнд ашигтай байхын хүчин зүйл хамгийн их үүрэгтэй. Энэ нь энгийн, ойлгомжтой байхыг шаардана. Ганц манайд ч биш, газар сайгүй л ийм байсан, ийм л байх болно... 

	Би урлагийн намч чанар, Берлиний талаарх асуудал, нэг хүний тахин шүтлэгийн үе зэрэг сэдвийг их хүндэтгэдэг. Эл сэдвүүдийг мэдэхгүй хүмүүстэй маргахад мэргэшсэн байдлаараа гялалзаж болдог. Энэ нь миний хувьд сэрээдэж ч болдог, халбагадаж ч болдог, халбага сэрээтэй цэргийн хоолны хэрэгсэл гэсэн үг.

	«Сталин засгийн эрхийг барьж байсан жилүүдийг эрс үгүйсгэгчдийн тоонд би өөрийгөө багтаадаггүй» гэж ярих дуртай.

	«Уг зүйлийг бүх л цар хүрээгээр нь, бүхий л уялдаа холбоонд нь авч үзэх хэрэгтэй. Эрэмдэглэгдсэн хувь заяа, дэмий сүйдсэн амьдралыг, нүүрс гаргалтыг нэмэгдүүлэх юм уу, шинэ маркийн комбайн үйлдвэрлэснээр цагаатгаж болно хэмээн боддог тэр хүмүүсийн нэгэн би биш» гэж ярих бас дуртай.

	— Айны бүтээлүүдийг өдий хүртэл сайнаар хүлээн авч байсан гэж Ева бувтнав.

	— Хүлээн авч байсан, авах ч болно. Сүрлэг хөшөө маань сайн болбол үнэхээр сайхан хэрэг. Тэгвэл бидний өнгөрсөн ба ирээдүйн олон эрлийг цагаатгана. Энэ нь бас өөр талтай. Өнөөг хүртэл Айн бид хоёр үгийн хамгийн шууд утгаар зөвхөн эхлэн оролдогчид. Хүүхдэд хандаж буй юм шигээр бидэнд хандаж байлаа. Хүүхэд буйдан юм уу, ширээн дээр гарч зогсож болно. Түүнийг загнаад л инээлдэнэ. Энэ захиалгыг өгснөөрөө бид хоёрыг насанд хүрлээ гэж зарлаж байна. Ингээд бидэнд шал өөр шаардлага тавина. Үүнийг нь биелүүлэхгүй бол, сүүлд нь бидэнд буйдан дээр болон ширээний бүтээлэг дээр үлдээсэн гутлын маань мөрийг ч сөхөн ярина гэлээ. Үг маань өөрөө урсан байлаа.

	Ева их анхааралтай сонсоно. Дээдсийн ёсорхуу зан байдлыг огоорч, шинэ хэмжилд орон, урьд нь зөвхөн таамаглан байсан тийм Ева миний өмнө байв. Тийм ээ, намайг өнгө алдар хөөцөлдсөн бөгөөд уран зургийн хаалттай үзэсгэлэнгийн туузыг хайчлах урилга авч байх дуртай, тийм өнгөц эмэгтэй ажиглаж байв. Эл хүслэн, өтөл насан нүдний нь буланд үрчлээ суулгахаас өмнө биелбэл сайн гэж тэр бодох ажээ. Үүний төлөө Ева юу ч хийхэд бэлэн. Ева бид хоёр хэл амаа амархан ололцоно гэж би бодоход Ева гадна байдлаараа ч нүдэнд дулаахан харагдана. Хөгжмийн удирдагчдыг ч, гуталчныг ч, хэнийг ч гэсэн түүний төрөлхийн тэр чанар нь л чимдэг. Энэ эмэгтэйн өмнө ичингүйрэх хэрэггүй гэдгээ ойлголоо. Кафед найз эмэгтэйчүүдтэйгээ ярилцаж байхдаа бол Айны туршцыг улайран хамгаалах боловч өөрийн эр нөхрийн бүтээлээс олны өмнө магтагдах тэр л зүйл нь үнэн хэрэгтээ түүний сонирхлыг татаж байлаа. Том загасыг хоолоо олоход нь газарчилж өгдөг, тэгээд ч өөрсдөө амгалан тайван амьдардаг замчин загас энэ хорвоод бий. Энэ гоолиг замчин загас дөнгөж саяхан ер бусын мэдээ олж сонсов. Тэр бээр бүхнийг эцэст нь хүртэл шалгаж, эцэст нь хүртэл ойлгохыг хичээж, тэгээд харцанд нь «Үүнийг би өөрөө яагаад санаж чадсангүй вэ?! Юу болж төгсөх байсныг нь бодоод үзээч!» гэсэн сандрал төрөв. Ева намайг хүндэтгэж эхэлж буйг ойлголоо. Хойшдоо ч би түүний талархалд найдаж болох бололтой. Ачийг ачаар хариулах хэрэгтэй гэдгийг евачууд хэдийн ойлгодог болсон билээ. Чухам иймээс тэд эл ажилдаа шударга байдаг. Хүмүүсийн боддогоос ч илүү шударга.

	— Баярлалаа. Айнтай зөвлөнө. Би түүнд хэргийн учрыг тайлбарлана. Түүнийг зүглүүлж өгөхийг л танаас гуйя гэж тэр энгүүнээр өчсөн нь надад таашаагдлаа.

	— Оролдоод л үзье... Гэвч Айн ч намайг чиглүүлж байг хэмээн би эелдгээр хамгаалалтад оров. Айн, шаардлагатай тэр л байдлаар ажиллана гэж итгэв. Энд миний санаа сэтгэл ямархуу байсныг тоочин бичих шаардлагагүй байх, гэвч амжилтын оргил дээр би гашуун, маш гашуун мэдээ сонсож, түүнийг давахад хүрлээ.

	— Өө та өөрөө дөнгөнө. Үүнд би эргэлзэхгүй байна. Таны хийх зүйл ч нэлээд хялбархан. Хөшөөний сууринаас болоод ямар нэгэн асуудал гарна гэж үү? Та энэ сэдвээр шинжилгээний бүтээл хэвлүүлж, дэд эрдэмтний зэрэг хамгаалсан шүү дээ! Суурины бөөрөнд байх хоёр ингэмлийг та маргаангүй ямар л байх ёстойгоор нь хийж чадна. Ингэмлүүдийг чөлөөтэй байдлаар ч юм уу, хийсвэрлэсэн, ер нь ямраар ч хийж болно. Тийм биш гэж үү? Миний бодлоор бол тийм... 

	Саяхан идсэн яргай загас маань ходоодноос хоолой руу тэмүүлэв. Ингэхлээр хэн юу хийхийг Тоонельт хэдийн хуваарилчихсан байх нь ээ. Үүнийг би урьд нь мэдээгүй байсныг Ева одоо мэдэхгүй л өнгөрвөл гүйц ээ. Ева мэдэхгүй л байвал бол оо. Мэдсэнгүй. Мэдчихсэн бол би ихээхэн тэнэг байдалд орох сон билээ.

	Би түүний анхаарлыг хөндийрүүлэхийн тулд костюм дээрээ яргай загасны махнаас унагалаа.

	— Санаа зовох хэрэггүй. Хөлдөөсөн загас учир толбо үлдэхгүй хэмээн Ева намайг тайвшруулна.

	Чингэхлээр би, тосгоноос гаралтай энэхүү авьяастны барих хөшөөнд зөвхөн «хачир» хийхэд л бүх хэрэг байх нь ээ! Нарийн хоол хийдэг жор ёсны дагуу. Тэгвэл сайхан бялуу болно... Намайг үүнээс илүү юм чадахгүй гэж Тоонельт үзжээ. Гэтэл би огт өөр юм горьдож байдаг... Би, өөрөөсөө насаар дүү хүний бүтээлд зориулан суурийг нь төлөвлөхөөр Москвагаас ирсэн болж байна аа! Тэгтэл би гэдэг тэнэг амьтан энд Еваг гэгээрүүлж суудаг! Энэ нь хэнд хэрэгтэй байв аа?

	Хөшөөний тухай яриаг зогсоохгүй аваас Евагийн эмэгтэй хүний зөнч сэтгэлд миний бодол санаа мэдэгдчихнэ гэж болгоомжлох хэрэгтэй байв. Утсан дээгүүр явагч хүн тэнцвэрээ алдчихлаараа, бүх юм хэвийн болж байна хэмээн үзэгчдэд ойлгуулахаар инээдгээр би инээж, хананд хадсан хүрэн бор өнгийн хивсний тайвшруулагч өнгийг нь магтаж, ийм хивсийг хаанаас олж болох вэ? гэж асуув. Хивс хүүхдийн өтгөний өнгийг яг хуулжээ.

	Яаралтай цахилгаан явуулсан хүн маань удалгүй ирсэн учир би аз болоход удаан зовсонгүй. Тэр Армяны гурван таван хошуутыг өвөртлөн ирлээ.

	Өөрсдийн ажилдаа амжилт хүсэж, бид тулгав. Ева бид хоёр ойлголцсон харц солилцсоны дараа, биднийг ажил хэргээ тайван ярилцаг гээд Ева өрөөнөөс гарав. Гэвч юу ярих бил ээ? Тоонельтын хүссэнээр Айн баримлыг барьж, би түүнд нь зориулан суурь хийж, хоёр бөөрөнд нь ингэмэл хийнэ. Тэгэхдээ ард түмэн зовж зүдэж байсан сэдвээр.

	Айны ятгалгыг үл харгалзан би тэднийд удаан суусангүй. Гэхдээ би тэднийд Аннегийн ярьж байсан зүйлс дотор үнэн юм олон байгааг ажиглаж амжихуйц удаан суув. Айн үнэхээр уухдаа тийм ч муугүй бололтой. Өөрт ногдсон хоёр зуун граммыг арван таван минутад цааш харуулчхаад яриа хөөрөө нь нэмэгдэв. Түүнийг нь сонсох сонирхол надад байсангүй.

	Шатаар доош бууж байхад, надад энэхүү уруудалтад бэлэг тэмдгийн ямар нэгэн юм байх шиг санагдлаа.

	 

	 

	Гэртээ ороод би буйдан дээр ухаангүй унав.

	«Алсан тугалын дэргэд» зураг нүднээс салж өгөхгүй эргэлдэнэ. Түүнийг бодохгүйг оролдсон боловч чадсангүй. Би түүнийг өөрийн дипломын ажлын «Төмрийн дархнууд»-тай сэтгэлдээ зэрэгцүүлэн тавьж үзэв. Миний эл баримал одоо манай орны нэг томоохон авто заводын цэцэрлэгт хүрээлэнг чимэглэн байгаа билээ. Үгүй ээ, миний «Төмрийн дархнууд»-ын булчин нь хөдөлмөрийн сүлд дууллыг дуулж байгаа. Миний баримал илүү соёлтой, уран... Зөвхөн, чөтгөрт алгадуулаг гэж, тэд чухам яагаад энэ сүлд дууллыг дуулж байгаа юм бэ? Надад санагдаж эхэлж байгаагаар хүний биеийн анатомийг ултай сайн мэддэгээрээ дуулж байгаа бол өөдгүй юм болсных! 

	Би эргэцүүлэн цэгнэн бодно. Би яаж ч хичээлээ гэсэн Айны хутга барьсан залуу, миний лантуудаж байгаа залуугаас илүү болжээ. Гэвч илүүгийн уг чанар нь юунд байна? Самсон, чиний гэх юм нь хаана байна?

	 

	 

	Энэ чинь үндэсний онцлог юм гэж үү? Яагаад ч юм итгэх хүсэл алга. Би эстончуудын үндэсний онцлогийн талаар (туйлд нь хүртэл гэж өөрт санагддаг) их бодсон хүн.

	Манай ардын дуу найраг норсон дээс мэт сунжирсан, хүнд. Манай ардын дуу квинт өнгөнөөс кварт өнгөнд солигддог бөгөөд хөлсгүй хөдөлмөрлөж буй хамжлагын тариачны зүүд шиг өнгөгүй. Манай бүжиг нозоорсон бойнго, тоглоом маань царс мод шиг хатуу. Манай үндэсний хоолыг л аваад үзье л дээ. Армянчуудад шажигнасан шорлог, унгарчуудад поваарь, францчуудад нарийн идээ, тансаг хоол байхад манай эстончуудад каэракиле, кама, цэлцгий л байна. Өөрөөр хэлбэл овьёосны зутан, буурцгийн гурил, чанасан ясны ус л байна гэсэн үг. Мөн ч ядмагхан байна даа. Хоол унд ямар байх нь ч өнгөрсөн хэрэг, эл овьёосны зутангаар манайхны ам дүүрэн байгаа нь манай үндэсний онцлог шинж шиг над санагддаг... 

	Энэ бүхний тайлбарыг би олж чадаагүй. Гадаргууг бий болгохоор бодисын дотоод эрчим хүч зарцуулагддаг тухай бодис зүйн ухаан бидэнд өгүүлдэг. Ард түмний эрчим хүч ч мөн л иймэрхүү байдаг бололтой. Зуун зууны туршид манай бүх дотоод хүчин чадал маань үндэс угсаагаа хадгалан үлдэхэд зориулагдаж байлаа. Энэ нь эмгэнэл биш гэж үү?

	Энэ бүхэн «Алсан тугалын дэргэд» хоёрын хоорондын холбоо ихээхэн бүдэгхэн ч гэлээ байсаар байлаа. Би Москва явж суралцан, өөрийн бүтээлүүддээ эстонийн явцуу хүрээнээс бүх хүчээрээ зугтаж байсан, гэтэл би алдчихлаа гэж үү?

	Толгойд нэг нь нөгөөгөөсөө илүү эвгүй, бүр өрөвдөлтэй бодлууд нэг нь нөгөөгөө түрэн орж ирнэ.

	Би намын гишүүн. Тоонельт ч мөн. Харин Айн намын гишүүн биш. Гол ажлыг яагаад түүнд даалгав. Ямар ч ашиг гарахгүй юм бол би намд яах гэж элсэв? Сталины үед сэн бол бүх юм огт өөр байх сан.

	Намд элсэх гэсэн энэ алхмаа би их нямбай бодсон.

	Төмөр хувцас хөдөлгөөнийг хавчиж, хүний уян хатан байдлыг үгүй болгодог учраас би ертөнцийг үзэх үзлээ хуяглан хаах хэрэгтэйн хэрэгцээг ер мэдэрч явсангүй. Хэрэгцээгээр биш бололцоогоор хуваарилдаг нь сайн. Миний зэрэгцэн очихыг хүсдэг хүнээс, надтай зэрэгцэхийг хүсдэг нь хамаагүй олон байна. Олонтой зэрэгцлээ гээд надад ямар ашиг байна вэ? Энэ бол асуудлын нэг тал. Нөгөө тал нь бүр ч илүү чухал.

	Манай энэ үед хэн ч улс төрийн бодлогоос хөндий байж болохгүй гэж түүх бидэнд сургаж байна. Цайз, тулгуур нурж хөгжил хувь хүнээс биш, хамт олноос хамаарч байна. Үүнийг батлахын тулд бидэнд Эйнштейн, Брест юм уу, Фойхтвангерийн намтрыг дурдах шаардлагагүй, үүний баталгааг бид гар доороосоо олно. Зөвхөн өөрийгөө хамгаалан үлдэхийн үүднээс ч гэсэн, хоёр гол лагерийн аль нэгэнд нэгдэн орох ёстой. Алинд нь орох вэ?

	Эцэг маань германы армид алба хаан байлдаж байв. Харин авга ах маань Зөвлөлтийн армид. Хоёул хэл бичгийн мэргэжилтэй, хоёул царай адилхан, ойрын харааны зузаан шил зүүдэг ах дүү хоёр. Хоёул дайнаас буцаж ирээгүй.

	Энэ хоёрын нэг нь миний эцэг, нөгөө нь миний авга ах биш сэн бол би хувь заяа гэгч өвөрмөц янзын шогч байдалтай байх юм гэж хэлэх байсан.

	Би ойрын харааны шил зүүдэггүй. Их жүжгийн гол явдал нь миний сонирхол татаж байгаа болохоор жүжигт гардаг хүмүүсийн хэл зүйн шинж байдал нь биш ээ. Энэ түүх юугаар төгсөхийг мэдэхийг би хүсэж байна. Би бүүр дунд сургуульд байхдаа л асуултын хариуг Маркс, Шпенглер, Казанов-Калер, Ленинээс эрж байлаа. Тэгээд коммунист намд элсэх хэрэгтэй гэдгийг ойлгож чадсан.

	Өнөөг хүртэл би өөрийн хийсэн сонголтдоо сэтгэл хангалуун байв. Намын гишүүн байх нь намайг юугаар ч хавчиж байсангүй. Үйлдсэн явдлыг үг яриагаар сольж болно. Хуяг өмсөх хэрэггүй, түүнийг урдаа, эмээл дээрээ тавьж болно гэдгийг туршлагаараа ойлгосон хүн. Ийнхүү тавихад тэр хуяг бамбайн үүрэг гүйцэтгэхийнхээ зэрэгцээгээр маневарлах уян хатан байдлыг алдагдуулдаггүй... Гэтэл миний бамбай яагаад намайг Айнаас хаасангүй вэ? Яагаад?

	Эл бодлууд өөрт минь яагаад ч юм эвгүй байв. Хуяг, бамбай, Сталины үе... Би хүч чадалгүй, авьяасгүй юм гэж үү? Үгүй шүү дээ!

	Би шүршүүрт ороод унтахаар хэвтэв. Хөшөөний суурь ба ингэмэлийн төслийг хийхэд ичгүүртэй юм юу ч алга. Мөнгөний хувьд гэхэд энэ ажил ихээхэн ашигтай гэдэг бодол намайг тайтгаруулна... 

	Гэлээ ч гэсэн тэр шөнө би удтал нүдээ аньж чадсангүй.

	 

	 

	IV

	Дараа өдрийн өглөө нь Уран зураачдын байшингийн шатаар нэгэн залуу эр өгсөж явлаа.

	 

	«МАГНУС ТЭЭ

	 

	УРАН БАРИМАЛЧ»

	 

	гэсэн зэс пайз найман номерын хаалган дээр байлаа.

	Свен Вооре зогсоод сонирхсон харцаар үүдний талбайг тойруулан хараад сулхан инээмсэглэв.

	Харанхуй цүнхлээс түүн рүү тоосонд дарагдсан, цэргийн гөлтгөнө баримал нүдээ том болгон ширтэнэ. Мөрөн дээр нь том улаан шаргал муур суун эвшээж байгаа учир цэрэг баргар харагдана. Муурын тухай бодохгүйн тул, гөлтгөнө цэрэг хуарангаа дурсана. Хуаранд бүгд жагсаалаар явдаг бөгөөд мэндлэхдээ өсгийгөө хавсран товшдог. Цэцэрлэгт гудамжны хоёр хажуугаар,

	 

	Тосолгоо цэвэрлэгээ, хайрлалыг 

	Таны ажлын багаж хүсдэг 

	 

	гэсэн урам зориг оруулсан шүлэг бүхий хурц хөх пайз ярайна.

	Алив туйлын хүслэн үгүй, хангалуун гэр бүлээс гаралтай, бусдын хүчийг сордог амьтдын нэгэн төлөөлөгч улаан шаргал муур цатгалан байдлаар эвшээлгэнэ.

	Свен Вооре хонх дарав. Шалан дээгүүр савхин гуталтай хүн явж байгаа чимээ гарч хаалга онгойв.

	— Өө! Залуус! Манай залгамж үе! гэж Магнус Тээ хүнгэнэв. Тэр үнэхээр савхин гуталтай («Гэртээ хүртэл шүү!» гэж Свен бодон мушилзав) байна. 

	Огцорсон морин цэргийн генералууд л ням гарагийн өглөөгүүр иймэрхүү харагддаг байх.

	— Зоригтой! Зоригтой! Бид нэг байшинд юм уу?.. Сонин юутай вэ? Шинэ санаа их үү? Төсөл зураг хэр? Гүйлгээ ямар? 

	Магнус Тээ үйл үгэнд дургүй, түүнийг дохио зангаагаар орлуулдаг.

	Магнус Тээ гараа залуу эрийн мөрөн дээр тавиад буйдан руу аваачлаа. Буйдан нь хатамжит хүний зүйл гэдгээ харуулан бас л хатуу, «манай залгамж үеийг» суухад ч хяхтнан дуугарсангүй. Магнус Тээ өөртөө сандал татан авч, зочноосоо нэг метрийн хэртэй зайд суугаад, яриа ярих алив сонирхлыг ор тас үгүй болгодог тэр дэмжин урамшуулсан байдлаар түүн рүү харна.

	— Төвөг учруулсанд уучлаарай. Таны минут бүрийг хэчнээн үнэтэйг би ойлгож байна... гэж Свен Вооре эхлэв. 

	Өөрийн том төрөл матрыг харж буй өчүүхэн жижиг гүрвэлийн харцаар тэр Магнус Тээг харна.

	— Залуустай уулзахад надад үргэлж зав байдаг. Хөгшин гварди! Залуу гварди! гэв. 

	Свен Вооре яриагаа зөвөөр эхэлж чадсан бололтой. Яагаад гэвэл Бурхны Хилэгнэлийн улаан, ягаан, хүрэн зэрэг өнгөтэй сар хэлбэртэй нүүрний нь арьс хөдөлгөөнд оров. Элдэгдсэн, үрчлээ, атираа, батга, бэрсүү нь «инээхэд бэлтгэ!» гэсэн ер бусын тушаал авсан бололтой. Яг энэ үед Магнус Тээ хөлөө хөдөлгөсөнд савхин гутал нь хяхтнан дуугарах нь Свен Вооред, их багшийн нь гэдэс дотор дуугарах шиг санагдав. 

	Залуу, хөгшин хоёр гварди ч дуугүй болохыг хөндлөнгөөс харвал хоёул бие биедээ сэтгэл их хөдөлсөн байртай ажгуу!

	— Үнэнээ хэлэхэд танаас зөвлөгөө авах гэж зориглон, танд төвөг учруулж байна... Би саяхан Москвагаас ирсэн... 

	— Москва гэнэ ээ! гэж нөхөр М. Тээ хүнгэнэв.

	— Яг тийм. Би тун саяхан үзэсгэлэнт Москвагаас ирлээ (Өгүүлбэр шиг, тухайлбал хэлзүйн сурах бичгээс авсан жишээ шиг). Одоо миний өмнө нэг асуудал гарч ирлээ гээд Свен харцаа буулган, ичингүйрсэн байдлаар инээмсэглээд, — Айн Саармагийн барих хөшөөнд суурь хийхийг профессор Тоонельт над санал болголоо... Зөв буруугийн алийг нь мэдэхгүй ч би зөвшөөрлөө... 

	— Айн Саарма залуу барималч гэж их багш төмөр хүний дуугаар хэллээ.

	— Яг тийм. Залуу авьяаслаг барималч, гэвч... (шүлсээ залгив) би түүний урьдах бүтээлүүдийг үзэхэд тэдний дотор нь маргаантай зүйл их байх шиг санагдсан.

	— Маргаантай зүйл их! гэж Магнус Тээ баяртайгаар давтлаа. 

	Нүдэнд нь нуухын аргагүй таашаалын оч гялсхийснээ, ахмад нөхдийн сургамжлалын өнгө аясад байраа өгөв.

	— Саармагийн баримлууд дотор амьдралыг магтан мандуулсан үзэл бага, өөдрөг үзэл, залуу халуун насны эрэл, бадрал бага юм шиг над санагдлаа. Сүрлэг хөшөө гэдэг уран баримлын хүндтэй төрөл зүйл. Эл баримал хөшөө мянган жилд байсаар байдаг, ард түмний бүтээл, тэдний өмч. Хөшөө гэдэг үзэл суртлын зэвсэг. Айн Саарма ийм зорилтыг шийдвэрлэх хэмжээнд хүрч чадсанд би эргэлзэж байна... Урлагийг үзэх тэр бид хоёрын үзэл бодол зөрөх бололтой... Чухам иймээс л би зөв зүйл хийж үү, үгүй юү гэдгээ танаас асуухаар ирлээ... 

	«Хүндтэй төрөл зүйл», «үзэл суртлын зэвсэг», «хэмжээнд хүрч чадсанд» энэ бүхэн нөхөр Тээд, хүч нэмдэг тарилга шиг нөлөөлөв. Тэр шүүгээ рүүгээ очоод жигнэмэгтэй таваг авчирч тавилаа. «Энэ жигнэмэгт нь нафталины үнэр шингэсэн байх» гэж Вооре бодсон боловч нэгийг авч болгоомжтойхон хазав. 

	Үгүй, зүгээр, бүр амтлаг ч гэхээр жигнэмэг байлаа.

	Свен Вооре жигнэмэг зажлах зуураа, Магнус Тээ өөрийг нь бараг эцгийн зөөлөн харцаар ажиглан буйг үзлээ. За тэгвэл сайн л биз! Свен, Магнус Тээгийн яриаг алмайран чагнаж, хоёр дахь гурав дахь, дөрөв дэх жигнэмгээ авч идэв. Тээгийн үгэнд үйл үг хэрэглэгдэж эхлэхийг тэр гэнэт мэдэрлээ. Үйл үг эхлээд тун цөөхөн хэрэглэгдэж, цангасан өгүүлбэр, борооны дуслыг ангасан газар шингээн авдаг адилаар шингээвч Магнус Тээгийн элдүүртэй яриа улам улмаар амьд болж байлаа. 

	«Зөвхөн тэр үед л элсэн цөл цэцэрлэг болно» гэсэн ямар нэгэн дууны мөр Свений сэтгэлд орж ирэв. «Байгалийн энэхүү өөрчлөлтийг» ажиглах нь тун сонирхолтой байснаас Свен ярилцагчийнхаа яриаг сонсох төдийгүй, уг яриаг бахархана. Гэлээ ч гэсэн Магнус Тээ, өөрөө ажилчны факультетад суралцаж байсан тухайгаа нэлээд улангасан ярьж буйг тэр ойлгож байв.

	«Ийм магнусуудтай ажил хэрэг явуулна гэгч юутай энгийн юм. Ер нь энэ хүн, хүнээр муугүйн дээр нүд хуурагч ч биш, аминч үзэлтэн ч биш. Гэвч хийдэг ажил нь «хөөх, сануулга өгөх явдал...» гэж Свен Вооре бодно. Чингэснээ залуу гвардич маань Магнус Тээ бол ерөөсөө л хичээнгүй ч, өтөлсөн цэцэрлэгчин. Тэр цэцгийн мандлыг тэтгэн, хог өвсийг нь хичээнгүйлэн цэвэрлэдэг бөгөөд он жилийн эрхэнд харц нь ягир болсон байж болох ажээ. «Магнус мартагдахад хүрсэн нь залуу үеийнхний хувьд уучилшгүй явдал. Түүн дээр очих хуваарь гарган, уг хуваарьт үүргээс хэн ч булзахгүй байхыг анхаарах хэрэгтэй. Түүнд, оюутан ахуй үеийн ч хамаагүй эх загвараа үзүүлж, улсын баяраар улаан цэцэг бэлэглэж байя. Энэ хөгшин тэгээд ямар нэгэн юм барьж босговол түүнийг нь инээдэм доог болголгүй, хаа нэг газар жишээлбэл пионерын зуслан дээр ч юм уу, тавих хэрэгтэй. Нэг үгээр хэлэхэд түүнийг нь хотоос холхон газар байлгана. Уг баримлыг нээх үед үлээвэр найрал хөгжим тоглож тэтгэвэрт гарагсдын холимог хор дуулна. Хуучны дуу, бөмбөрийн нүргээн... Түүнд ийнхүү хандах нь уран сайхны бүтээлд нь биш ч, уран бүтээлчдэд өөрсдөд нь ашигтай. Энэ бол уран сайхны фондоос мөнгө гуйлгахаар Москва руу явуулах ёстой тэр л хүн... Хайхрамжгүй явдал, тун ч хайхрамжгүй явдал» гэж Свен Вооре бодно.

	Магнус Тээгийн ам халжээ. Тэр Свенд өөрийн хүүхдүүдийн гэрэл зургийг үзүүлнэ. Хоёул офицер. Виктор нь эх орны их дайнд хөнөөгдсөн... 

	Нэг гэрэл зураг дээрээс Магнусын эхнэр, туранхай, жижигхэн Танюша зориггүйхэн инээмсэглэнэ. Таня хоёр дахь хүүхдээ гаргаад л нас барсныг Свен мэдэв. Тэр гэрэл зургийг тогтоон хараад ийм эмэгтэй (ингэж ярих нь эвгүй ч) төрөлтөөс болж нас барах нь тохирно. Хонин зангуу шиг цэнхэр байж болох ч чийглэг, саарал байрын сайхан нүдтэй ажээ. Нэг зураг дээр Таня, Магнус хоёр зэрэгцэн зогсоно. Таня нөхрийнхөө мөрөнд арайхийн хүрнэ. Магнус нэг гараараа гар бууныхаа гэрийг барьж, нөгөө гараараа эхнэрийнхээ мөрөөр тэвэрчээ. Таня талын цэцгийн том баглаа барьсан байна. Ар талд нь, үсгийн бичлэг өөрчлөхийн өмнөх үеийн хатуугийн тэмдэг бүхий үсгээр бичсэн иргэний дайны үеийн ямар нэгэн лоозон салхинд хийснэ. Свен Вооред нөхөр Тээг өрөвдөх сэтгэл төрөв.

	Дараагаар нь Бурхны Хилэгнэл, Свен Вооред өөрийн эх загварыг үзүүлж эхэллээ. Энэ загваруудаа он сараар нь байрлуулсан учир энэ хүн үнэхээр хатамжигч адилаар өдөржин шөнөжин ажилладаг нь харагдаж Свен үнэхээр айв.

	Яриа дахиад л хөшөөнд шилжлээ. Свен Вооре уг хөшөөний суурийн төслийг хийж бүрнээ болох бөгөөд чингэхдээ Саармад яагаад ч юм нөлөөлж, хөшөө гэдэг бол... үзэл суртлын зэвсэг гэдгийг ойлгуулж чадвал бүр сайн гэж Магнус Тээ үзэж байлаа.

	Магнус Тээ яагаад энэ уралдаанд орох гэж шийдсэнийг одоо л Свен ойлгож эхлэв. Харин Тоонельт түүнийг нь ойлгоогүй нь л сонирхолтой юм. Хэргийн учир нь нэр алдар хөөцөлдсөндөө буюу хувийн ашиг хүссэндээ огт биш аж. Магнус Тээ, манай зөвлөлтийн урлагийг хамгаалахыг үүргээ хэмээн үзжээ. Тэр бээр ёс журамт хөшөө гэдэг ямархуу байхыг мэдэж байгаа... Ойлгохыг хүсэлгүй, эх загварыг минь буцаавал ч буцааг. Гэвч сэтгэл зүрхнийхээ дуудлагаар юутай ч өөрийн үүргээ биелүүлж байгаа минь энэ гэж боджээ. Үнэхээр ч шүүгчдэд сонгон авах юм байх нь ээ... 

	«Өрөвдөлтэй Магнус Тээ буюу Бурхны Хилэгнэл. Авах ч аргагүй, хаях ч аргагүй хуучин загварын «Форд» машин гэсэн үг. Үгүй ээ «Форд» биш, манай эх орны машины үйлдвэрийн анхдагч, эв хав муутай тэр машин. Чи явж чадах ч, газар хороож гавихгүй. Хажуугаар чинь «Чайка», «Волга» машинууд давхин өнгөрөхийг харах болно. Тэд тохилог. Чамин бүрээс, радиотой. Хамаагүй чанга дуугардаггүй. Чи хоцорч, шороо тоосон дунд орно. Яагаад гэвэл хурд гэдэг заавал тоос гаргадаг. Чи чийдэнгийн чинь гэрлийг халхалсан тоосонд найтаана... Чи ямар нэгэн юм хийж, энэ ертөнцийг аврах хэрэгтэйг мэдэрнэ. Ингээд л чи замаар сэгсчигдэн хөдөлгөөнд саад болно. Ахмад хүн минь ээ, чи ийм л байдалд хүрчээ. Өтөлнө гэдэг нарийн төвөгтэй хэрэг. Хүн бүрий Тоонельт шиг өтөлж чаддаггүй. Цаг нь ирэхлээр яаж өтлөхийг би өөрөө ч гэсэн сурах хэрэгтэй юм» гэж Свен Вооре бодно.

	Гарч явахдаа тэр, аль болохоор удахгүй дахин ирнэ гэж амлахаас өөр арга байсангүй. Одоо л арайхийж амьдралыг зөв харж чаддаг залуу зураачийг оллоо гэж Магнус Тээ итгэнэ. Тэр хоёрын салах үед Бурхны Хилэгнэлийн нүүр царайны өнгө энэ нэрдээ огтоос үл нийцнэ. Магнус Тээ бол библи дэх арван номлолыг бичсэн, нигуур нь гэрэлтэн байсан хэмээгдэгч Моисей адил, хөдөлшгүй суурь ажээ... 

	 

	 

	V

	Өдөр бүрий өглөөний есөн цагийн үед үг хэлгүй, царай баргар хоёр хүн уран баримлынхаа газар луу очно.

	Уран бүтээл гэдэг ямар нэгэн яруу сайхан зүйл гэдэг энэхүү маяглаг ойлголт хаанаас бий болсныг ерөөс ойлгож чадахгүй юм. Урлагаар оролдоно гэдэг зөвхөн базаахгүй кинонд л сайхан харагддаг. Хэмжээнээсээ хэтэрсэн том сарны амар жимэр гэрэлд Бетховен Сарны сонатаа үнэнхүү сэтгэлээсээ бүтээж байгаа тухай кино үзсэн. Үнэхээр тийм байсан сан бол муугүй л байх сан!..

	Үгүй ээ, уран бүтээл гэдэг удаан хугацааны зовуурьтай эрэл. Олз олсон аз жаргалтай үе нь хурмын төдий л хугацаа байдаг. Зовлонг өөрөө амсан туулах нь бас ч учиртай. Өөр хүн зовж буйг харах нь бүр тэсвэрлэшгүй.

	Уг хөшөө барих даалгаврыг Тоонельт хэрхэн хуваарилснаас үүдэн би урьд нэг гомдлоо давсан хэдий боловч Айнтай нэг өрөөнд ажиллахад тун ч ядаргаатай байлаа. Би 25 копеекоор шүүртэй соруул худалдан авч өдөрт хоёр хайрцаг «Шипка» татаж эхэллээ. Тамхины утааг галзуурсан юм шиг сорж, унага шиг давхиж явсан Москвагийн ногоон зүлгээ уяран дурсана. Тэнд мэдээж ихээхэн ажиллах хэрэгтэй байсан ч гэлээ тэр маань эндхээс бүр шал өөр байжээ.

	Москвад ажлын өрөөндөө өглөө ирнэ. Сибирь нутгийн авьяаслаг залхуу Костя өөрийн хөдөлмөрийн өдрөө байнга, нэг цаг хэртэй өглөөний зоог барихаас эхэлнэ. Тэгээд их л амгалан тайван байдлаар хоосон хүүдийгээ үлээж, хэн нэгэн сэтгэгчийн гөлтгөнө толгой руу дэлдэнэ. Манай анги дахь ганц бүсгүй, хар үст Людмила шавартай хайрцаг руу тонгойход бид бүгдээрээ түүний уян зөөлөн арьстай тахимыг ширтэж, нэгэн зэргээр шүлсээ залгина... Шалан дээр унагасан өчүүхэн шаврын төлөө галт уул шиг галаар тургидаг цэвэрлэгч эмээ Фрося хүртэл, одоо эргэн бодоход хайр халамжит, төрүүлсэн ээж шиг санагдана... Өнгөрсөн юм гэгч цэцэрлэгийн дэнлүүний ягаан өнгөөр гэрэлтэн байдаг.

	Энд, Эстонид буюу романтикууд Эх дагина Мариягийн манант нутаг гэдэг энд би, үүрнээсээ салсан өндөглөгч шувуу шиг ийш тийш ниссэн, арлын хүнтэй ажиллаж байлаа. Тэр маш их зовуурьтай байх учир түүнийг харахлаар надад өөрт ч зовуурьтай болно. Гэвч яах ч арга байсангүй. Бид хоёул хэнд ч, хаашаа ч гомдол мэдүүлэх аргагүй, захирал юм уу, барилгын даамал болно гэж горьдож ч болохгүй, хувийн сектор дахь сүүлчийн тэр хүмүүст хамаарагдаж байлаа... 

	Айн их зүдэж, шаналж ажилладаг ажээ. Ихэнх барималчид, сурмаг гар урчуудын гайхал татмаар эвлэгээр үйлддэг бэлтгэл ажил хүртэл Айнд шаналал авчирна. Багаж нь гартаа захирагдахгүй байхыг харахад ч зовуурьтай ажээ.

	Айн бараг л хориод хувилбарыг хийсэн боловч эцэстээ тэд цөм шавартай саванд буцаж орлоо. Шавраас чи гарсан, шавартаа чи эгэн оч!.. Чухам юу хийж юуг хүсэж байгаагаа өөрөө ч мэдэх биш гэж Айн над үнэнээ хэлсэн бөгөөд түүнийгээ хэзээ ч мэдэхгүй хэмээн би бодсон. Үнэндээ түүний зурсан туранхай хүүхэд, балчир хүүхдээ тэвэрсэн эхчүүд, гараа зангидсан эрчүүд нь уулга алдаад байхаар өвөрмөц биш ч гэсэн уг ажлаа л үргэлжлүүлэх юм бол хувилбар бүр нь ямар нэгэн юм болох байсан гэж би мөрийцөхөд бэлэн байсан.

	Хөшөө босгох тэр сэдвээс өөрийн гэсэн ямар нэгэн юм бодон олж болно гэж үү? Хүн төрөлхтөн үеэс үе дамжин, өөрсдийн өөдгүй явдлыг мөнхжүүлэхийн тулд хөшөөнийхөө тэн хагасыг зориулж байна. Чингэтэл Айн Саарма гэгч нэгэн үл мэдэгдэгч өчүүхэн энэ сэдэв дээр ч өөрийн гэсэн шинэ үг хэлэхээр шийджээ. Огт хөндөгдөөгүй үзэл санаа байна гэж үү? Үгүй л болов уу? Аль эрт өвгөн Соломон хаан нарны доорх хорвоод шинэ юм юу ч үгүй гэж хэлсэн билээ.

	Энэ бүхнийг би Айнд ойлгуулахыг оролдоход,

	— За тийм, чиний л зөв бололтой гэж сүрхий шуухитнан зөвшөөрөвч өөрийнхөө бахь байдгаар зүтгэнэ. Зарим үед би, Айн зориуд тэгэхээс тэгэх гэж миний янз үзэж байна хэмээн сэрдэж байсан боловч энэ маань ор үндэсгүй байв. Бид хоёр нэг саванд хоригдсон хоёр цох шиг байсан бөгөөд тийм тохиолд хүний ухаан бодол тус болох нь тун бага. Хэзээ нэгэн цагт сэтгэл зүйн ямар нэг Гей-Люссак хувь ухамсрын логик нь оюун санааны даралтын хэсэг ба сэтгэл хөдлөлийн температураас хамаатайг нээнэ байх. Бидний даралтын хэсэг нь улам улам өндөрссөөр байлаа.

	Москвад би ажиллаж байхдаа элдвийг ярьж сурчихсан юм. Хэлээр ажиллах нь гараар ажиллахад ер саад болдоггүй. Бид наргиа үгс ярилцаж, үзэсгэлэнт Людмилаг ичээн, элдвийг хүүрнэлдэнэ. Гэтэл Айн нэг ч үг дуугарахгүй бөгөөд хамгийн илт өдөөн хатгалга хийхэд зөвхөн л «өө... тийм, магадгүй...» гэсэн л хэдэн үг сонсоно. Нарийн явдаг цаг адилаар Айн дөчин таван минут бүрийн дараа л хаалга руу ухран, гараа гурвантаа үлээж, заавал хамраа шуухитнуулан, арчсанаа тэрхэн доороо л ажлаа үргэлжлүүлнэ. Зөвхөн ийм л дуу гаргана.

	Хал үзэж халуун чулуу долоосон өвгөчүүл, хамгийн золгүй явдалд ч зол жаргалын хөврөл байдаг хэмээн ярьдаг нь дэмий биш билээ. Үнэхээр ч тийм болов. Сэтгэл маажсан зовнил маань ухаан бодлыг балартуулахад яг хүрч байтал гэнэтхэн бүх юм сайнаар эргэлээ.

	Би өөрийн хэтрүү бодлоо жингэртэй зүйрлэвэл хэн ч юу ч гэж маргахгүй гэж бодном. Ажил эхэлж буй үе нь орооны эхэн үе. Өлсөж, ядарч, заваарч гүйцсэн хэтрүү бодол дуртгалын бүрэг сааралтсан байраар тэнүүчилнэ. Чингээд үр тогтох ёстой тэр явдал болтол өдөр ч шөнө ч амар тайвныг мэдэхгүй.

	Гэнэтхэн цэлмэг хоёр өдөр боллоо. Тийн чамайг, өгөх ёстой өр шир, авсан үүрэг амлалт, цаг хугацаа зовоохыг болино. Гудамжинд чи «амьд сонгодгуудтай», бүр муу нь тэдний эхнэрүүдтэй мэндлэхээ мартана. Тэнэг юм шиг, зүв зүгээр байж байгаад инээж буйгаа үе үе мэдэрнэ. Тийм өдрүүдэд амьтны инээд хүргэмээр амьтан болно. Үүнийгээ ухамсарлан ойлгоод юу болов гэж засахыг бодохгүй, харин ч түүгээрээ бахархана. Гэвч энэхүү аз жаргалтай хурам даанч хурдан өнгөрнө. Эх загвараа хийхээ болихтой зэрэг л бүх зүйлс төгсөнө.

	Дараа өдөр нь, толгой тархи сэргэсэн хойноо хийснээ хараад: «Чөтгөр гэж, дэмий л юм болж» гэдгээ ойлгоно.

	Гэвч үнэнхүү эхийн хувьд өөрийнхөө үрийг угаадасны сав руу хаяж үл зориглоно. Түүнийгээ хөхөөрөө тэжээж, зүрхний цус, глюконат кальциар ундаалахад хөхнөөсөө гараагүй тэр амьтны хоёр хацар нь ягаарч эхэлнэ.

	Ингэмлүүдээ яг дуусгах цаг нь болоогүй, Айн хөшөөгөө яаж хийж дуусгахыг хүлээх нь илүү ухаалаг явдал гэдгийг би мэдэж байсан боловч, яах ч аргагүй болж, ингэмлээ дуусгах ажилд оров. Өөр арга байсангүй. Ер нь бид хоёр хийх зүйлээ хуваан авч тохиролцсон. Айн, гарцаагүй мөхөлд хүрч буй хос хоёрыг барьж, би ард түмний хилэгнэл, зовлонг ингэмэлдээ гаргах ёстой билээ. Ингэхлээр ямар нэг хэмжээнд миний ажил түүнийхээс хамаарахгүй юм.

	Ердийнхөөр ийм тохиолд нэг долоо хоног гэдэг жирэлзэн өнгөрөв. Тийн би гунигт нээлтээ хийчхээд «чөтгөр гэж, дэмий л юм болж» ингэмэл дээрх миний ард түмэн намайг өөрийг минь дооглон байх шиг санагдахад зориггүйхэн харцаа Айн дээр тусгав. Тэр дахиад л багаж хэрэгслээ чулуудаж, шидээсэй гэж үнэхээр хүсэж байлаа. Энэ нь намайг тайтгаруулах сан. Чиний бүдэрсэн газар өөр хүн ч бас бүдэрч байгааг харахад тэрхэн доороо тайтгардаг. Чухам энэ шалтгаанаар торонд орсон загас нэг хэсэгтээ үйл явдлын явцад нэлээд хангалуун байдаг байх.

	Айн, үнэхээр юу ч олоогүй байв. Гэлээ ч гэсэн түүнд ямар нэгэн өөрчлөлт гарсан нь мэдэгдэнэ. Хөдөлгөөн нь итгэл олжээ. Ямар нэгийг исгэрч буйг нь сонсоод чихэндээ итгэсэнгүй.

	Тэр юундаа ингэж сүрхий исгэрч буйг нь би тааварласан бол доо! Гэвч даанч мэдсэнгүй. Ямар нэгэн ойлгомжгүй юмс болоод байв. Айн, хүний биеийн гар, хөл, мөр... зэрэг янз бүрийн хэсгийг зурж барина. Яах гэж байгаа юм бол? Тэр юу болоод нэгдүгээр ангийн дасгалын программыг эргэн давтана вэ? Айн ажлын байрандаа хүний биеийн, хуучин атлас ч авчирлаа... Тэр ямар нэгэн шийд олоод байгаа бол ч бас ойлгомжтой байх сан. Гэтэл ямар ч шийд олсон янзгүй байлаа. Хэдий ийм байвч тэрээр хүний гар, хөл зэргийг махчин адилаар улайран үзэж, янз янзаар хийнэ. Миний айдас ч төрнө. Юу болоод буйг нь асууваас,

	— Одоогоор мэдэхгүй байна, гэвч удахгүй мэднэ байх гэж бодно... хэмээн далдыг мэдэгч байдлаар өчив. 

	Миний дуусгаагүй байгаа ингэмлийг хараад,

	— Өө чи ч удахгүй дуусгах нь. Чи ч гавшгай залуу байна... гэсэн үг нь л сэтгэлд гэгээ оруулсан ганц зүйл боллоо.

	Ийнхүү би ажлаа дуусгах гэж байгаа нь ч, түүнийг төдий л тэвдүүлсэнгүй. Би л түүний оронд байсан бол яарч эхлэх байсан атал тэр зөвхөн л исгэрнэ.

	Өөртөө итгэх нь үргэлж хүндэтгэл хүлээдэг.

	«Алсан тугалын дэргэд» буй залууг би гэнэт саналаа. Үгүй ээ, ингэхэд энэ хүн хэн болохыг нь ойлгож учрыг нь олох хэрэгтэй. 

	Ойлгож учрыг нь олох хэрэгтэй.

	 

	 

	VI

	Эл явдал, нэгэн орой, Айн бид хоёр салхинд хэсэгхэн зуур гарахад тохиолдов. Ингэмлүүд маань улам улам хэлбэрээ олж байлаа. Айн дахиад л ямар нэгэн эргэлзэлд орж эхэлсэн. Түүний царайд хорсол хилэгнэл бий болж, тэр харцаа буулган, дуугүй явна. Чухам яагаад ч юм, одоо би түүнд хэрхэн хандах аргыг мэднэ гэж над санагдав.

	Харанхуй гэгч биднийг жир байдалтай болгодог. Харанхуй дунд бид амьдарч, өнгөрсөн өдрөө сурмагаар авч хаян, бусад маань ч мөн л ингэж буй гэдгийг мэддэг. Зөвхөн харанхуй дунд л зарим нэгэн эмэгтэйчүүд дурлаж зориглодог бөгөөд зарим эрчүүд илэн далангүй яриа дэлгэдэг билээ. Бид хоёр чухамхүү хурц гэрэлтэй, хотын төвөөс гарч, хот маань төгсөж, далайтай залгадаг Каламаягийн районы гадна гэрэлтүүлэггүй тэр байр сууц руу орж ирэв.

	Би Айнд зөндөө л юм, залуу насаа Москвад өнгөрүүлсэн жилүүдээ, тэр ч байтугай дурлалын адал явдлаасаа ярилаа. Түүнийг ч бас ийнхүү яриасай гэж хүснэ. Би өөрийн ярьдаг жирийн арга барилаа ч өөрчлөхөд хүрэв. Чингэхдээ зориуд санаатайгаар биш, үг дуугүй хамт явах хань, хотын хуучин зах, дөрөвдүгээр сарын бүрэнхий үдэш, энэ бүхэн хүний яриаг хурц тод байхад дөхөм болдоггүй.

	Айн яриаг маань анхааралтай сонсохдоо «хайрцаг» тоглож сурсан тэр хүүхдүүд адилаар хөлдүүс өшиглөнө.

	— Миний хувьд гэхэд өөрийн талаар яриад байх ч юм байхгүй. Би Сааремаад өссөн. Аав, өвөг аав маань модоор бага сага сийлбэр хийдэг байв... Намайг сургуульд ороход ясан бариултай том хутга бэлэглэсэн... Тэгээд л хийх юм олдохгүй, мод зорж эхэлсэн. Тэр үед энэ нь ашигтай ажил байв. Германы нэг офицер миний сийлсэн чөтгөрийг үзээд, түүнийг нэг кило шар тосоор сольж авсан. Гэртээ ирээд үзтэл шар тосны дотор нухсан төмс хийчихсэн байсан нь илэрсэн, гэвч түүнийг тэр офицер бараг л мэдээгүй байсан болов уу даа! Тэр миний сийлсэн чөтгөрийг германд буй эхнэртээ явуулж Эстони гэгч харь газрын хачирхалтай орон гэж сонирхуулсан гэнэ. Би тэгээд л мод бага сага зорж цааш ахисан... 

	Өөр ярих юм юу ч үгүй нь түүнд өөрт нь ч харамсалтай байв.

	— Чи, харахад эв хавгүй юм шиг, хуучны, элдэв илүүц зүйлгүй энэ барилыг хаанаас сурсан юм бэ? гэж асуунгуут энэ маань сурвалжлагчийн асуулт шиг сонсогдож байна гэж бодогдон ичив. 

	Би шал өөрөөр, тун энгүүн байдлаар ярихыг бодсон билээ.

	— Үнэнээ өчихөд мэдэхгүй... Би өөрөөр, орчин үеийнхээр ч гэх юм уу, оролдож үзсэн боловч юу ч бүтээгүй... Яаж байна? Хуучны тэр элдэв илүүц зүйлгүй барил тийм эв хавгүй байна уу?

	— Эв хавгүй гэдэг нь үнэн ч, тун сайн. Гайхалтай сайн болж байна. Чамд яг таарч байна.

	Яриа дахиад л тасалдав. Иймэрхүү замаар би Айнтай өчүүхэн ч ойртохгүй гэдгээ мэдэрлээ. Чухам энэ үед л би «энгүүн хүний онол» гэдэг өөрийн санааг шалгах бодол толгойд орж ирэв.

	Насанд хүрсэн, тэр тусмаа хүний мөн чанарын талаар онол бий болгодог арван хүний ес хагас нь тэнэг. (Тэгэхлээр нэг нь хагас тэнэг). Би энэхүү гунигт үнэнийг бүрнээ ухамсарч байгаа боловч яаж ч чадахгүй, мөнхийн хөдөлгүүр зохион бүтээгчдийн инээдэм доог болсон бүлэгт багтдаг. Гэсэн ч тоймгүй олон, хоорондоо зөрчилтэй, эрээчсэн цааснууд маань, амьдралд хэрэглэгдэхдээ заримдаа үр дүнд хүрээд байх шиг болдог. Тухайлбал «Энгүүн хүний онол» маань тийм юм.

	Бүр нарийн ярих юм бол, миний бодоход хүмүүсийн олон нь (олонх гэж хэлж болохгүй ч санаж байснаас хамаагүй олон нь) үнэн хэрэг дээрээ байгаагаасаа өөрөөр харагдахыг хичээдэг. Жишээ татахыг оролдъё.

	Би зөөлөн зантай, эмэгтэй хүн шиг маягийн нэг хүнийг мэднэ. Тэр цээл сайхан хоолойтой боловч баргил дуугаар ярихыг оролдоно. Ямар ч нөхцөлд сэтгэл хөдөлж буй байдал үзүүлэхгүйг хичээнэ. Тос болсон ноосон цамц, цанын шаахай өмсөх тохиол болгоныг зүгээр өнгөрөөхгүй. Залуудаа бүжгэн жүжигт дуртай байсан бөгөөд одоо мотоспортоос өөр юм сонсохыг үл хүснэ.

	Ийм замаар заримдаа үнэн, гэвч ихэнхдээ санаанаасаа оргүй гаргасан дутагдлаа нуун байхдаа бид өөрсдийгөө хуурамч зантан гэдгээ мэдрэхгүй байж чадахгүй. Тийн өөрийн дутагдал согогийг огтоос нуудаггүй, харин ч эсрэгээр түүнийгээ тоочдог хүмүүстэй учрахад, тэднийг магтан бахархахгүй байхад хэцүү. (Жишээлэхэд, «Ер нь би амьдралд гомддоггүй. Гагц эмэгтэйчүүдэд огтоос таалагддаггүй минь л даанч тусгүй... Үүнийг гэвч туулан өнгөрч болох ч, даанч ухаан муутай минь бүр муу байна...») гэж санаа алдан гомдол мэдүүлэх, өвөрмөц зантай хүнд та яаж хандах вэ?

	Ийм илэн далангүй хүмүүсийг бид, өөрсдийгөө тайтгаруулахын үүднээс цайлган сэтгэлтэн гэж нэрлэдэг бөгөөд тэдэнд муу муухайг хийж бараг болохгүй. Үүнийг мэдэх нь хэрэгтэй.

	Миний анд Роман (туранхай, улаан шар царайтай, зураасан зурагч) бид хоёр нэг удаа мөнгө муутай байсан боловч шалгалт дууссанаа тэмдэглэхийг хүсэн «Прага» зоогийн газар луу очсон сон. Харахад огтоос гудайшгүй, бас хорон үгтэй баймаар зөөгчийг хажуу тийш нь дуудан аваачаад над ердөө л төчнөөн рубль байна, гэвч Москвагийн улсын их дэлгүүрт хятад сайн үзэг очсон тул бүх мөнгөө бүгдийг зарахыг үл хүснэм гэж итгэлтэй байдлаар хэлэхэд тэр над руу тэнэг хүн рүү харж буй юм шигээр харлаа... Гэвч би ичингүйрсэнгүйгээр, энэ үзгийн хошуу нь их сайн, огтоос элэгддэггүй гээд, тийм үзэг худалдаж авахыг зөвлөв. Тэгэхдээ мөнгөний чинь бололцоо байвал шүү... гэсэн. Энэ бүхнийг би түүнд өчүүхэн ч гомдлын байдлаар бус, харин ч эсрэгээр аль эртний анд нөхөд байсан юм шигээр баяр хөөртэйгөөр хэлсэн билээ. Үр дүн нь гайхал төрмөөр сайн болов. Тэр надад хачин их талтай болж, бид хоёр хамтдаа (!) тооцоолон би найман рубль тавин копеек зарж болохыг бодов. «Үгүй ээ найман рубль л зарах хэрэгтэй юм. Хаалгачид үлдээх хэрэгтэй. Түүний цалин бага...» гэж би зассан.

	Их мөнгө төлөөд ч олдохгүй тийм ширээг бид хоёрт засав. Тэгээд бүгдийн нь үнэнд хамгийн ерийн хоолныхтой тэнцэх үнэ авч билээ. Бид далайн жижигхэн хавч хүртэл идсэн бөгөөд урьд нь ч, түүнээс хойш ч тиймэрхүү юм амсаж идэж явсангүй.

	Би эл явдлаас хойш ч энгүүн хүний байдлыг үзүүлж, тэгэхдээ амжилт багагүй олж байв. «Үзүүлж» гэдэг үг яг онож байгаа биш бөгөөд энэхүү «хиймэл хүний» сэтгэл рүү хатгаж, цус хийхтэй зэрэг тэр амьд, бүр үнэн юм шиг, юу ч үгүй жүжиглэгч биш, өөр илүү бодитой болдог.

	— Айн, чиний дэргэд байхад би өөрөө нэг л хачин болчих юм... Хийж чадах юмтайгаа ноцолдож байна уу, үгүй юу? гэж тухай бүрий эргэлзэл төрнө гэж намайг хэлэхэд Айн намайг сонирхон харав. Жинхэнэ барималч хүн гэдэг чухамхүү чам шиг байх ёстой гэж надад санагдана. Чи газар дэлхийдээ өвдгөө хүртэл шигдэн холбогдож, чиний үндэс чинь газрын цус дамжуулах системийн судас болжээ. Чамайг харахад байгаль эх зөвхөн чам шиг хүмүүсийн дуугаар л ярьж байх шиг санагднам. Би өөрөө бол ямар нэгэн өчүүхэн салхи, нэлээд соёлтой ч хөнгөн хийсвэр... хамгаас хэцүү нь би өөрөө цаг үргэлж энэ чанараа дөвийлгөж байх юм. Энэ эрээн ноосон цамц, эрвээхэй зангиа... Эд инээдэмтэй гэдгийг би өөрөө мэдэж байна. Үүнийг намайг мэдэж байгаа гэдгийг бусад хүмүүс мэдэж байгаа гэдэгт найднам! Хамгийн гол нь би эднийг өмсөж хэрэглэхгүй бол би юу ч биш болно. Магадгүй би огт өөр мэргэжил сонгож авдаг байв уу?.. Сургуульд байхдаа математик сонирхож, тэр ч байтугай дифференциал геометрийг ч судалж байлаа. Яагаад би урлаг руу орчхов оо? Үүнд хариулахад яггүй хэцүү... Бид хоёрын алхаа нийлж буйг би ажиглав. Энэ бол сайн шинж. Цэрэгт хөл нийлүүлэн алхаж сурахад яагаад өчнөөн их цаг зарцуулдгийн учрыг та бодож үзсэн үү! Өөрийн эрдэм шинжилгээний ажлын чадварт итгэх бүрэн итгэл над байсангүй. Жинхэнэ эрдэмтэн хүн аймшиггүй, эрс хатуу байх ёстой гэж бодсон. Эрдэмтэд янз янз байдгийг мэдээгүй явсан цаг. Устөрөгчийн бөмбөгийг бүтээгч Теллер, сонет шүлэг бичдэгийг, Оппенгеймер эхнэр хүүхэн их хөөцөлддөг байсныг, Гейзенберг засаршгүй балмад явдалтай байсныг мэдээгүй. Би чам шиг биш, бараг тохиолдлоор барималчин болсон. Чамайг баримлын гөлтгөнө, цүүцгүйгээр сэтгэхийн арга алга.

	— Чи үнэнийг хэлж байна уу? гэж Айн асуугаад, — Би усан цэрэг болох ёстой байсан юм. Урлагийг их сонирхдог байсан боловч уран зураачид гэдэг... эрвээхэй зангиа, ноосон цамцтай, ер нь яг чам шиг хүмүүс гэж боддог байв гээд инээмсэглэн, — Одоо хүртэл би чамайг төрөлхөөсөө зураач, харин өөрийгөө бол биш гэж боддог. Долоодугаар анги төгсөөд тэнгисийн цэргийн дунд сургуульд орохыг хүссэн, үнэхээр хүссэн боловч математикийн шалгалт дээр уначихсан. Сааремаадаа буцаж очих нь ичгүүртэй байв. Тийн өөр ямар нэгэн юманд орвол яасан юм гэж бодсон... Хэн нэг нь миний сийлбэрийг үзээд урлагийн сургуульд орохыг зөвлөж, би Тартуд очиж, дунд сургуульд суралцаж эхэлсэн... 

	Бид Канатная гудамжинд хүрч очив. Энэ гудамж Каламая районы ихэнх хэсгийн адилаар над үргэлж харанхуй, эвгүй санагддаг. Энд зандалчид суудаг байсан гэдгийг мэдэхээс ч бүүр урьд хүүхэд ахуй цагт ч ингэж санагддаг сан.

	Би мэдээж аль эртнээс хий үзэгдэлд итгэдэггүй ч, олон газар өөрийн сүнс сүлдтэй гэж боддог. Хуучны далайн зурагт, хөлөг онгоц явахыг зөвлөөгүй газруудыг тэмдэглэсэн байдаг хэмээн хаа нэгтэйгээс уншиж билээ. Чингэхдээ усны доорх чулуунаас болоод биш шүү! Харин тэр газраар онгоцтой явахад хөлгийн хамгийн номхон дөлгөөн баг хүртэл үймээн самуун дэгдээдгээс болоод тэр. Ухаалаг арван есдүгээр зуун эл солиорлыг дооглон огоорч далайн газрын зургийг өөрчлөн хийсэн. Одоо дахиад л нейроны хүчний талбай, алсаас бодол санааг дамжуулах холбооны тухай ярьдаг боллоо. Энэ бүхэн шал дэмий ч юм байж мэднэ. Гэвч ертөнцийн тухай ээлжит нэгэн шинэ ойлголтоор хий үзэгдлийг тооцоонд аван эрчим хүчний нэгэн хаягдал гэж үзэж болох юм. Тэгээд түүнээс ашиг олж сурч ч магадгүй... Ингэж бодохоос тэр яхир ааштай зочдыг өрөвдөхөд хүрнэ.

	Нойтон цас орж эхэллээ. Малгайлсан цас нүүр нүд, хувцас хунарт наалдана. Хуучны модон байшингуудад гэрэл асахад цонх нь ядарсан шаргал өнгөөр гэрэлтэнэ.

	Хаа нэгтээ салхивч онгойж, балчир хүүхдийн эвгүй, баясалгүй, өрөвдөлт уйлаан сонор цохино. Зөвхөн жижигхэн хүүхдүүд л ингэж үнэнээр уйлж чадна. Тэдний олон юм нь хуурамч биш байдаг. Хүүхдийн уйлаан, нам гүм орох цас, цонхны ядмаг гэрэл энэ бүхэн ямар нэг зүүд шиг бодогдоно.

	— Тийм ээ, би чөтгөрийн ачаар л барималчин болсон болж таарах нь ээ! гэж Айн бодлогошрон хэллээ.

	— Чөтгөрийн ачаар гэнэ ээ? гэж би сонссондоо үл итгэн асуув.

	— Тийм ээ, чөтгөрийн ачаар

	Элдэв асуулт тавих хэрэггүйг би мэдрэв. Ямар нэгэн юм ярих гэвэл өөрөө л яриг. Тэр заавал ярих ёстой гэж би итгэж байлаа. Миний хиймэл - энгүүн хүн, хэнийг ч илэн далангүй байдалд хүргэж, сэтгэлийн бодлоо өчихөд хүргэдэг.

	— Бүх юм чөтгөрөөс эхэлсэн юм. Хэдэн настай байснаа санах биш. Тав зургаатай л байсан болов уу... Нэг удаа би үүр цайхаас өмнө сэрлээ. Ах эгч нар, аав цөм унтаж байв. Ээж тариа хатаах газрын нээлттэй хаалганы дэргэд суун, доош тонголзон юм нэхнэ. Крыыт үнээг тугаллахыг хүлээн сууж байгаа нь энэ. Хөгшин үнээ маань тугаллах гэж хоёр дахь өдрөө хүлээлгэж байлаа. Үнээ маань хэчнээн хүндээр шуухитнан амьсгалж байгаа нь бидэнд сонстоно. Керосин дэнлүүний бүдэг гэрэл туссан адарт буй хачин сүүдрийг хараад дахин зүүрмэглэх гэтэл нэгэн жигдийн алхаа алсаас дуулдахыг сонслоо. Хүнд гишгэлттэй нэгэн жигдийн алхаа... Алхаа бүр нэлээд удаан завсарлагагүй гарна... Энэ аймаар том гишгэлттэй алхаа бололтой... Гэнэт энэ бол чөтгөрийн алхаа. Тэр дэлхийн зах ирмэгээр алхаж явна гэж ойлгогдов.

	Би дэрэндээ толгойгоо нуусан боловч алхах чимээ улам тодорно. Байдаг чадлаараа нүдээ анивчаад, чөтгөрийг тодоор үзлээ. Тэр цилиндр малгай, загасчны урт түрийтэй гутал өмссөн бөгөөд дэлхийн хязгаараар инээдэмтэй алхана. Дэлхийн бөмбөрцөг таваг шиг (би хэн нэгнээс дэлхий бөөрөнхий гэдгийг сонссон байв), уг тавгийн гол дунд манай загасчны суурин байна... Нөгөөх, гуталтай чөтгөр маань уг тавгийн ирмэгээр явах бөгөөд тойрох бүрийдээ бидэнд улам ойртон байх шиг санагдаж надад айдас төрнө.

	Энэ нь үнэн хэрэг дээрээ юу байв? Миний тархи толгойд лугшин оволзож байсан цус минь, зөвхөн миний өөрийн цус л байв. Би босож ээждээ бүхнийг хэлэх гээд өндийтөл Крыыт маань тугаллаж эхлэн ээж түүн рүү ухасхийв. Үнээ маань хаалганд тулж ирээд арга тасарсан толгойгоо бидний зүг, хүмүүсийн зүг харуулав. Хэлээ унжуулж, нүд нь хачин харагдана. Тийм ээ, Крыытийн нүд ягаарч, дэлхийн савслагаар чөтгөр явна... Крыыт хүмүүсээс тусламж хүлээж чадалгүй, бараг усгүй, үхсэн тугал гаргав. Тэгээд дараа жил нь сувайрахад алж идсэн... Цаг хугацаа өнгөрөхөд лааны өнгөтэй нүцгэн тугал, Крыытийн ягаан нүд, чөтгөр энэ бүхэн холилдож, утгагүй зүйл болсон. Би өөрийгөө буруутан ч юм шиг бодно. Хэрвээ би чөтгөрийг үзээгүй бол тугал амьд байх ч байсан юм бил үү? Ээжид бүгдийг ярихад тэр, энэ бол аймаар эвгүй зүүд гэсэн. Гэвч тэр зүүд биш билээ. Ээж түүнийг яагаад зүүд хэмээн бодов. Чингээд би ганцаараа л чөтгөрийг сонсож байна, тэгээд ээж ч тус хүргэж чадаагүй Крыыттэй адил болжээ гэж бодох болсон.

	Орой бүрий би ариун явдалт бурханд мөргөж чөтгөрийг манайд ирүүлэлгүй замаас нь төөрүүлэхийг гуйдаг байлаа. Үнэхээр ч чөтгөрийн алхааны чимээ чангарахгүй байв. Хожим нь хүүхэд насны энэ хий үзэгдлийг модоор зорон үзүүлэхийг оролдож, гэвч тэр бүрийд аймаар биш харин ямар нэгэн инээдэмтэй зүйл болдог байлаа. Гэтэл тэр чөтгөр аймшигтай... Тийн би зороод л байлаа... Нэг тийм сийлбэрийг минь надаас германы офицер худалдаж авсан. Урлагийн сургуульд ч намайг мөн л тэр сийлбэр дүрсээс болж авсан. Тартуд сургуулиа төгсөхөд онц сурсан диплом олгож, тэгээд Таллинд Тоонельтын удирдлага доор өгсөн. Энэ бүхэн чөтгөрийн ачаар болсон хэрэг... 

	Бид хоёр, тэнгисийн эрэг хүрэв. Салхи зогсож, цас ч гэсэн арай намжлаа. Ус бүдэгхэн, тосолсон юм шиг гялтганана. Эрэг орчим балиартсан мөс харлан харагдана. Нэгэн гэрэлт цамхаг, бас дахиад нэг үзэгдлээ. Хоёр урт хэл шиг улаан гэрэл ус долоон, харанхуйд уусав. Бид хоёр дуугүй болон, өчүүхэн зуур далайн амьсгалыг чагналаа.

	— За одоо чи өөрөө ярь даа... 

	Түүний үг нь дахиад тасалданги болж, тэр дахид л биеэ цэнэсэн байдалд орж, улам багасав. Пальто нь муу таарч, малгай нь багадна. Над ярих юм байхгүй байгаагаа мэдрэв. Урьд нь ч ярих юм байгаагүй. Атаархал сэтгэлийг иднэ... Нүдээ хагас аньсан буюу байдгаар нь аньсан нүд, ямар нэгэн үлгэр, өнгөний тухай бодол, за бас дээврийн хуучин хонгил, тоосонд дарагдсан тоглоом л миний өөрийн гэж нэрлэж болох зүйл минь. Энэ нь Айны дуртгалтай зэрэгцүүлбэл юутай хүчгүй, хийсвэрлэл вэ! Хөлс ч үгүй, цус ч үгүй, зөвхөн л тунгалаг шингэн... Ая зүйг олон зохицох онол, «энгүүн хүний онол»...

	— Дараа л ярья. Одоо, чиний ярьсан сэтгэл хөдөлгөөнд байна гэж булзав.

	Бид хоёр буцаж явлаа. Тэнгис гэрэлт цамхаг ард хоцорлоо.

	Бурхан минь энэ хүн юутай ний нуугүй байх юм бэ? Энэ хүн бүгдэд ингэж итгэдэг юм уу? Үгүй ээ, атаархлыг давах хэрэгтэй. Энэ хүнд би хэзээ ч муу муухайг хийхгүй. Би түүнийг хамгаална.

	Айныг харлаа. Элдэв янзын сонин хачныг агуулсан бөмбөлөг шиг том толгойтой жижигхэн хүн.

	Анд нөхөд болъё гэж чин сэтгэлээсээ хүсэж буйг минь Айн миний харцнаас олж уншаасай гэж би хүснэ.

	 

	 

	VII

	Тавдугаар сарын эхээр би ямар нэгэн хэмжээгээр эцсийн шийдвэртээ дөхөж очив. Миний бодлоор бол Айны ажил нэг ч сөөм урагш ахисангүй. Тэр бээр Жан Эффелийн «Ертөнц бүтсэн нь» гэдгийн эзэн тэнгэр адилаар, арайхийн бүтээчхээгүй байгаа Адамын мөч ястай өдөржин ноцолдоно. Сүүлийн үед бүхнээс илүүгээр гар түүний сонирхлыг татаж байгаа бололтой. Би түүнийг өрөвдөж эхлэн, яаж ийгээд түүнд тусалдагч юм бил үү гэж бодож байв. Товлосон хугацаа ойртож, бид хоёр хийсэн эх загвараа Урчуудын эвлэлийн амралтын улирал буюу хүнгүй болчихоос өмнө тэнд үзүүлэх нь шаардлагатай хэмээн тооцож байв. Эс тэгвээс зун бид хоёрын ажил байдал хүндэрнэ. Хэрвээ бид хоёртой гэрээ байгуулбал шагналын хорин таван хувь нь халаасанд орж ирсэн гэсэн үг билээ. Орой үдшээр би цаг нөхцөөхийн тулд бүлэг баримал хийж, Айнд гэнэт хэрэг болох ч юм бил үү гэж бодно. Гэвч үнэнээ яг өчихөд би түүнээс ч илүүг горьдож байсан билээ.

	Нэг удаа би үдийн хоолны дараа ёстой л онгодтой байж байтал хаалга тогшив. Айн ирлээ.

	— Би өнөөдөр бие муу. Өглөөнөөс хойш орондоо хэвтэж байтал нөгөөх чинь ороод ирлээ.

	— Юу? Хэн?

	— Одоо чи үзнэ ээ!

	Бид хоёр уран бүтээлийн байрныхаа гүн рүү очив. Надад муу совин татав. Айн хуйлсан том цаас сугавчилжээ.

	— За хар даа! Юу гэж хэлмээр байна? Ямар вэ?

	Иймэрхүү ёсорхуу өнгө аяс Айнд нэг л таарахгүй байснаас би эхлээд түүнийг өөрийг нь харлаа. Тэр учиргүй баяр хөөртэй байх ажээ.

	Шинэ жилийн чимэгт модны наадам дээр шүлэг түгдрэлгүй уншиж, хүслэн болсон тэшүүрээ бэлэгт авч буй хүүхэд адил байв.

	Бас Айны хуйлаатай цаасыг авч тэнийлгээд эхлээд юуны ч учрыг олсонгүй. Мөр, арагш нь ягнайлгасан толгой, хоёр гар, хуудас цаасны хэрээр урагш сунгасан, хэмжээ алдагдсан хоёр том гар... энэ чинь юу гэсэн үг вэ?

	— Гар уу?

	— Гар

	Нам гүм.

	— Тэгш тал газарт нэг жижигхэн толгой байна гээд бод!.. Элдэв ингэмэл, янз бүрийн суурьгүй жижигхэн довцог. Гантиг хавтан. Түүнийг нэвтлэн... эд гарч ирнэ, ямар вэ?

	Айн тогтон зогсож чадахгүй байгаа адилаар хоёр хөл дээрээ ээлжлэн зогсоно.

	Чингэтэл би тэр бүхнийг үзэв. Булшны ёозгүй ирмэгээс тулгуур эрэн байдгаар нь хавчсан мөр. Зөвхөн тэсэж тогтохын тулд байдгаараа арагш ягнайсан толгой... Ер бусын урт, хий үзэгдлийнх шиг урт... хий хоосныг базаж авсан гар.

	Энэ бол сэтгэлийн их хөдлөлийг илэрхийлсэн гар.

	Иймээс л Айн сүүлийн хэдэн долоо хоногт гартай ноцолдон, өөрийгөө шаналган байжээ.

	Миний ар зоо хүйт оргиод явчхав. Сэтгэлийн хөдлөлийг илэрхийлсэн гар уу?.. Үгүй ээ, заналхийлэх тал нь дийлсэн гар. Юутай ч над заналхийлж байлаа.

	— Ингэмлийг яах вэ?

	— Ямар ингэмэл?.. Өө тийм... ингэмлийн хэрэг байхгүй. Түүнгүйгээр илүү хурц тод болно. Би ингэж бодож байна.

	Би юу ч хариулсангүй. Айн хөмсгөө ялимгүй зангидав.

	— Ингэмэлгүй бол үнэндээ илүү сайн болно...Тэгш тал газар довцог, гар... Ингээд л гүйцээ.

	Би дуугүй байсаар л байв.

	— Өө тийм... Чи огт хэрэггүй ажилласан болж байх шив... Чи энэ тухай яриад байна уу? Бас мөнгөний талаар уу?

	Эл бодол түүнийг эвгүй болгож буйг би ажиглав. Гэвч тэр нь төдий л удаан үргэлжилсэнгүй.

	— Мөнгийг тэнцүү хуваан авч болно. Хэргийн гол нь мөнгөндөө биш. Тэнцүү хуваан аваад л гүйцээ.

	— Ийм юм хийхээ ядаж урьд нь хэлэхгүй дээ!

	Тэр өөдгүй гар намайг багалзуурдан авлаа.

	— Хэлж болох байсан, гэвч үнэнээ өчихөд би ч өөрөө мэдэхгүй байсан.

	— Бүтэн сар гар зурчхаад өөрөө ч мэдэхгүй байлаа гэж үү?

	— Яг тийм. Гар зурах нь ямар нэгэн юманд хүргэнэ гэсэн ерийн мэдрэмж байв... Өөр юунд ч байхгүй ямар нэгэн юм бий гэсэн бодол... Гэвч өнөөдрийн өдрийг хүртэл гар бүх юмыг шийдвэрлэнэ гэдгийг зүүдэлсэнгүй явлаа. Тэнгэр минь, энэ бүхэн гэнэтхэн орж ирсэн...

	— Итгэхийг л хүсэж байна гэж би өөрт санагдсанаар ёжтойхон хэлсэн боловч Айн миний хэлсний өнгийг сонирхох сөхөө байсангүй.

	— Чиний итгэж буйд би баяртай байна. Чөтгөр аваг гэж, чи ийм юмыг бодоод үзээч. Ямар ч хуурамч өнгөц байдал, аялаг тохилог байдлаар далдалсан элдэв юу ч үгүй гар. Тэгээд л гүйцээ. Свен явж юм балгая. Клубт очъё. Балгахгүйгээр энэ хэрэг өнгөрөхгүй гэдгийг би мэдэж байна. Хоёр сар зовоод одоо л арайхийн оллоо! Юу л болбол болог! Өнөөдөр уусан шиг ууна!

	Айны хацар инээснээс үрчийж, үс нь босон, чөмгийн ясанд мянган жил хоригдож байгаад чөлөөлөгдөж гарсан, үлгэрийн албин зэтгэрээс ч илүү баяртай юм шиг, би Айныг урьд нь ийм байхыг нь үзээгүй.

	— Би... ууж чадашгүй...

	— Явъя. Чи юу хийх юм бэ?

	— Үнэндээ ууж чадахгүй. Би... гээд бодож буй бүхнээ түүнд гаргаад хэлмээр санагдсан боловч тэгсэнгүй, харин, — Өнөөдөр над дээр гийчин ирнэ. Оройхон очиж магадгүй... гэв.

	— Гийчнээ хурдхан явуулчхаад оч! Тэгэх үү?

	Тэр миний пиджакийн товчийг эргэлдүүлэн шалж,

	— Юу ч боллоо гэсэн оч. Би чамд суудал үлдээнэ. Идэх юм ч захья. Арван цаг гэхэд амжаад очно биз дээ? Хоёр цаг хүртэл биднийг хөөхгүй байхаар болгож чадахыг оролдъё.

	— Еваг аваад явах нь дээр гэж би зүтгэсээр байв.

	— Еваг! Ха - ха! Яах юм? Өнөөдөр надад Евагийн хэрэг юу байна? Энэ дэлхий дээр эмэгтэйчүүд хүрэлцээтэй, нэг нь нөгөөгөөсөө сайхан. Хууль ёсны эхнэрийн хувьд намайг сайн загнахын тулд Ева маргааш над хэрэг болно... Иймээс удаж болохгүйг анхаар!

	Хаалга хаагдан би ганцаар үлдэв.

	Би өтгөн ногоон цай чанаж уув.

	Шил аяганд цай аягалж байхдаа би өөрийн гарыг гайхан харав. Их л нямбай цэвэрлэн зассан хумстай, цайвар урт хуруутай, чичирхийлсэн гар, огт өөр хүнийх шиг санагдана. Энэ гар над байсан бүхнийг шавраар барьж дуусжээ. Байгаа бүхнийг минь барьжээ... Чингэтэл одоо өөр ямар нэгэн гар түүний бүхий л чармайлтыг үгүй болгож, тэгээд ч тэрхүү дургүй хүрмээр чичирхийлж байна. 

	«Ингэмэлгүйгээр, элдэв янзын суурьгүйгээр илүү сайн болж байна. Тийм үү?»

	Цай гашуун, өтгөн болсноос ялимгүй мансууруулна.

	Өнөөг хүртэл би саадад тээглэлгүй, бүхий л бэрхшээлийг төвөггүй давж байлаа. Чингэтэл миний хар өдөр ирж, миний хийсэн ажлыг, дух руу унжиж ирсэн туг үс адилаар хажуу тийш нь зайлуулав. Огтоос анхаарч тоомсорлосон янзгүй зайлуулав. Эхлээд би, надад хоолыг нь биш, зөвхөн «хачир» өгсөнд нь сэтгэлд юм хургасан. Одоо болохлоор таваг дээрээс шанцайн хальсыг ч авч хаяхыг хүсэж байна. Огт анхаарч тоомсорлосон янзгүй хаях гэж байна.

	Би өндийн адрын гэрэл асаав. Яагаад ч юм толинд өөрийгөө хармаар санагдлаа. Хамар минь хөө болчихсон байв!.. Хайнаас, яаж хөө болсныг бодоод ч олохарга байсангүй. Гэвч энд гайхаад байх юмгүй. Эмгэнэлт явдал гэгч, жүржийн хальс хөглөж буй тэр газар болдог. Эхнэрийг чинь чиний анд зоогийн газар луу дагуулан явж, чи замын зөрлөг дээр зодуулсан нохой шиг зогсож байвал, салхи малгайг чинь хийсгэн замын шавхайд оруулахаар хүчтэй болдог. Энэ нь байгалийн хууль!

	Би чичирхийлсэн гараараа хамраа арчаад, үсээ үзэж эхлэв. Үс минь өтгөн, долгионлог боловч, зулай дээрээсээ шингэрч эхэлжээ. Одоогоор үүнийг нуух нь амархан, гэвч... Гэнэт бие минь нэг л хачин болоод явчхав. Хэрэв би байрлалаа одоо өчүүхэн ч гэсэн алдвал, цаашдаа ухарсаар байгаад дуусна гэсэн нэгэн бодол надад төрлөө. Би энэ гол байрандаа тэсэн үлдэх ёстой. Эндээсээ өчүүхэн ч гэсэн хөдөлбөл, учир ялгадаггүй саарал олны дунд уусна.

	Өөртөө дахиад цай аягалав.

	... Айн өөртөө юутай итгэлтэй байв аа. Энэ бол ялсан хүний өөртөө итгэх итгэл. Миний хийсэн ажилд, алдаа мадаг байж болно гэдэг бодол түүний толгойд орж ирэхгүй. Олсон. Тэгээд л гүйцээ. 

	«Мөнгө үү?.. Мөнгийг тэнцүү хуваан авч болно.»

	Одоо тэр бөмбөлөг толгойт клубт суугаад хундага хундагаар нь хөнтөрч байгаа. Чингэсэн атлаа зүүн гартаа сэрээгээ ч барьж чадахгүй байгаа. Тийм амьтанд ялагдана гэдэг ичгүүртэй. 

	«Хэргийн гол нь мөнгөнд биш...»

	Мэдээж мөнгөнд! биш.

	Би түүний эх зургийг сэтгэлдээ биет байдлаар нь үзэхийг оролдов. Хоёр гар, сэтгэлийн их хөдлөлийг илэрхийлсэн хоёр гар, үнэхээр хүнд юуг ч бодогдуулж чадна. Энэ нь, элдэв бичигтэй хавтан, ингэмэл, «дэмий суурьгүй» бол хэрэг дээрээ илүү хүчтэй болж мэдэх байх. Гэвч энэ хоёр гар хэт бүдүүн бараг санагдаж болно... Өө, хаанаас, яагаад энэ ханш муутай чимэг үгс гарч ирэв ээ? Энэ чинь Магнус Тээгийн л үгсийн санд байдаг үгс. Гэнэт миний нүднээ Пер-Лашез дахь фашизмд хэлмэгдэгсдэд босгосон хөшөө урган ирэв... Энд ингэхлээр бусдын санааг хулгайлан авсан тухай яриа дэгдээх шалтаг байна уу? Гэвч энэ бодлоосоо татгалзахад хүрэв. Ленинград дахь, Фальконы «Зэс морьтон» хөшөөнд, түүнтэй ихэр юм шиг адилхан өөр тоо томшгүй «бардам морьтон» хөшөө ямар ч хор болдоггүй. Баримал гэгч ийм л урлаг. Үүний хамтад Пер-Лашез дахь гар хоорондоо барьцалдсан байдаг бол Айны бүтээл нь өөрийн үзэл бодол, санаа сэтгэл, амт шимтээрээ юу ч гэх юм, ер нь тун өвөрмөц.

	Эх зургийг дахин даруйхан үзэх хэрэгтэйг би ойлгов. Хардлагаас үүдсэн шаналан бусад аливаа шаналлыг бодвол улам даамжрах шалтаг байнга эрдэг гэж хэн нэгэн хэлсэн байдаг. Гэтэл мөн л тийм шинж тэмдэгтэй шаналал бас байдаг ажээ.

	Би Еваг сандраахаар шийдэв. Гарын ноорог гаргасан зураг Айны ширээн дээр хэвтэж байгаа байх. Айнд туслахаар (одоо би, үнэнхүү туслах гэсэн санаа байгаагүйгээ тодхон ойлгож байна) хийсэн эх зургаа хуйлж аваад дээшээ хорин дөрөв биш арван хоёр гишгүүр дамжин гарав.

	— Айн салхинд жаахан гараад ирнэ гэсэн.

	Еваг санаандгүй байхад нь би яваад орчихжээ. Ева гэрийн халаадтайгаа байв. Миний юу сонирхож буйг мэдээд, тэр Айны цаасыг онгичиж байгаад, ямар ч зайнаас миний таних тэр хуудсыг гаргаж ирлээ.

	— Мөн үү?

	— Мөн! Сайн болсон байгаа биз? Та ч сөгөөтэй нөхөртэй, сөгөөтэй, авхаалжтай нөхөртэй юм байна. Үнэн үү?

	Ева намайг гүйлгэн харна. Өөрөө аливааг шийдвэрлэж сураагүй болохоор санал нийлэхийг сонгож авав. Тэгэхдээ, журамт эхнэрийн ёсоор, тоомжиргүй байдлаар зөвшив.

	— Энэ түүний толгойд хэзээ орж ирэв? Саяхан, тун саяхан байх. Өнөөдөр гайхалтай хачин байсан юм.

	— Авьяаслаг, маш авьяаслаг залуу гэж би шууд хариулахаас зайлсхийв.

	— Орооч дээ! Үүдний өрөөнд биднийг зогс гэж хэн шаард аа вэ?

	— Орой болж дээ... За яах вэ дөнгөж ороод гаръя. Зөвхөн... гээд би нүүрэндээ их л итгэж буй, хамгийн сайн инээд тодруулан, — Гэнэт Айн буцаж ирээд элдвийн муу юм бодчих вий! гэлээ.

	— Өө ер өө! Таныг шүүгээнд нуухад хүрэх нь ээ!

	— Таны шүүгээнд сууна гэдэг надад их хувь байх сан билээ. Би тэнд байхад ханхлах анхилуун үнэрийг мэдэрч байна... 

	— Ялдам харьцаатай барималчийг одоо л үзэж байна. Үүнийг би тантай уулзаад л шууд хэлсэн шүү дээ! гэж Ева гүвтнэв.

	Үнэнээ хэлэхэд би Евагийн охин болсон энэ Еватай цаг өнгөрөөх ямар ч сонирхол байгаагүй боловч нөгөө талаар бид хоёр ийнхүү үгээр хөөцөлдсөн маань ганцаараа л байхгүй юм сан гэсэн сэтгэлийн минь алдагдсан тэнцвэрийг буцаан бий болгож буйг мэдрэв.

	— За тэгвэл урлагийн түүхэнд орох ёстой та нарын энэ гавьяаг тэмдэглэе. Лонхонд ялимгүй юм үлдсэн!

	Энэ үгийг ёж гэхэд ч хэцүү, нөхөрсөг ёжоор хэлсэн нь миний сэтгэлд юм хийчхэв. Уг ажил минийх биш байлаа ч гэсэн, өчүүхэн ч гэсэн шалтаг олдвол би өөрийнх гэж үзэж баярлаж явах билээ, гэтэл харин түүний нэрээр ямар нэгэн Ева явах нь над таашаагдсангүй.

	— Зөвхөн ганц хундага гэж үү?.. Илүүгүй юү?

	— Зөвхөн л хундага! Та байцаагч, хундага, хоёр захирлын тухай наргиа яриа сонссон уу? гээд надад түүнийг ярьж эхлэв. 

	Тэгэхэд нь би яриаг нь таслаад

	— Өчүүхэн, өрөвдөлтэй хүмүүс байж. Москвад нэгэн удаа чимэглэл заслын газрын захирлыг архи уусан хэргээр намын хороон дээр дууджээ. Тэгээд зуун граммыг уусан хүн бүхэн дүүрэн ажиллаж чадах уу? гэж асуухад, «Чадна» гэж захирал хариулжээ. «Хоёр зуун граммын дараа?» гэж асуухад «хоёр зуун граммын дараа яг ажилладаг үе» гэжээ. Чингэхэд нь түүнээс их л ёсорхгоор «Хэрвээ хүн нэг бүтэн шилийг уувал яах вэ? Бидэнд байгаа мэдээгээр та ажлын цагаар тийм хэмжээтэйг хэрэглэж байсан байна» гэхэд «Тэгвэл би ажил хийж чадахгүй» гээд захирал хэсэгхэн зуур бодол болж байснаа, нэмж, «Харин удирдаж чадна, сайн удирдаж чадна» гэсэн юм гэдэг хэмээн ярив.

	Би гараа харав. Гар маань ширээн дээр ер нь л тайван байлаа.

	— Ева, над болгоомжлох нэг том зүйл буйг мэдэж байна уу? гээд би хэсэг зуур дуугүй хүлээгээд түүн рүү ноцтой байдлаар харж, — Миний айж байсан тэр зүйл боллоо... Өөрөө хар даа! гэж хэлмэгцээ Айнын эх зургийг түүн рүү сунгаж, — Гарууд! Маш өвөрмөцөөр, сэтгэл татмаар шийдвэрлэсэн байгаа юм. Гэвч шүүгчид энэ талаар юу гэж хэлэхийг та төсөөлж байна уу? Хийсвэр энэрэхүй үзэл, бүдүүн баараг зүйл гэхчлэн өөлнө. Эрхэм хүндэт Магнус Тээ, «Энэ залуус манай дайчин урлагт салаавчаа үзүүлэхээр шийджээ. Чухамхүү салаавчаа шүү! Баруун гар нь тийм биш байна гэж үү? Хараач...» Тэр мэдээж аяга кофе уун суухдаа ингэж ярина. Индэр дээрээс бол тэр өөр үгээр яривч, агуулга нь хэвээрээ үлдэнэ.

	— Салаавч аа? Та үнэхээр тэгж бодож байна уу? Уг нь ер нь Тоонельттой зөвлөх шаардлагатай... 

	Ева илт балмагдан байв.

	— Тоонельттой юу? Огтоос болохгүй!

	— Яагаад тэр бил ээ?

	— Яагаад?! Би толгойгоороо дэнчин тавихад бэлэн байна. Тоонельт энэ зургийг үзээд их баярлана. Тоонельт тэгээд энэ төслийг хэрэгжүүлэхээр хойдохоо бодох санах юмгүйгээр зүтгүүлж эхэлнэ. Тэр нь биднийг сөнөөнө.

	— Та үүнд итгэж байна уу?

	— Юун «Үүнд» гэж? Тоонельт зүтгүүлж эхэлнэ гэдэгт үү? Үгүй. Үүнд би бүрэн итгэхгүй байна. Тоонельт хүртэл ийм төслийг зүтгүүлээд ч оруулж чадахгүйгээ ойлгож магадгүй.

	— Нэг үгээр хэлэхэд та ингэж шийдсэнийг зохисгүй гэж үзэж байна уу?

	— Нэг үгээр хэлэхэд тийм шүү. Үүнд би тун харамсаж байна. Үүнийг үзэсгэлэнд тавих бүтээл болгож болох сон билээ... 

	— Айнд та үүнийгээ хэлсэн үү?

	— Үгүй шүү! Чадаагүй. Тэр, чөмгийн ясан дотор мянган жил хоригдчихоод чөлөөтэй болон гарч ирсэн жижигхэн зэтгэр шиг баяр хөөртэй байсан, гэвч маргааш би түүнд тайлбарлана. Тэгэхдээ эхлэх цэг болгож Айнд би өөрөө хэрхэн шийдэх санаатай байгаагаа үзүүлнэ. Тэр хурдан гартай болохоор, түүнийг минь дуусгачихна... Одоо бид хоёр шамдуу ажиллахгүй бол Тээ түрүүлж, бид хоёр ажилгүй хоцорно... 

	— Тэгэхлээр та ямар нэгэн хувилбар бэлтгэсэн байгаа хэрэг үү?

	— Тийм ээ, бэлтгэсэн. Түүнийг хийхгүйгээр, ингэмлээ яаж хийхийг бодож чадахгүй байсан шалтгаанаар хийсэн юм. Дуусгаж янзлаагүй байгаа, хэрвээ Айн зөвшөөрөх юм бол тэр өөрөө дуусгачихна...

	Би хуйлаастай зургаа ичингүйрсэн байдлаар оролдоно. Эх зургийг үзүүлэхийг Ева өөрөө хүсээсэй гэж бодогдон байлаа.

	— Болбол үзүүлээч!

	— Яагаад болохгүй гэж? Дураараа үз! Жаахан балиар, дуусаагүй л байгаа.

	Ева миний эх зургийг авч ширээн дээр Айны эх зурагтай зэрэгцүүлэн тавив. Энэ хоёрын их ялгаа түүнийг баярлуулаагүй л болов уу. Тэнгэр газар хоёр шиг өөр байлаа. Айн «сэтгэлийн хөдлөлийг илэрхийлсэн гарыг» сурагчийн зургийн дэвтрийн үнгэлэгдэн толбо суусан цаасан дээр нэг суултаар, хайхрамжгүй таталжээ. Чингэтэл миний өвдөг сөхөрсөн тэмцэгч маань жинхэнэ зургийн цаасан дээр өвдөг сөгдөн байна... Би энэ ажлаа цаг нөхцөөхөөр хийсэн болохоор бүх хар зураас, үсгийг нягт нямбай хийсэн байв. Би бүх зүйлийг цэвэр цэмцгэр байлгах гэдэг сул талтай хүн бөгөөд өөр хийх илүү дээр юм олдохгүй аваас зарим орой би үсгийн сонгодог бичлэг дээр ажилладгаа ичихгүй хүлээнэ. Үүний гэрч одоо эл эх зургийн гарчигт орсон гоё үсгүүд болов. Гэтэл Айны бүтээл нь хэв муутай үсгээр эгээ л дүрсгүй хүүхэд бичсэн юм шиг «Тийм ээ!» гэсэн ганцхан үгтэй байлаа. Онгодод урам нь орсон харандаа Айны хүсэл зоригоор ч биш, өөрийн санаачилгаар энэ хуудсанд нарийн нандин олон бодлоо илчилжээ. Миний язгууртай үсгийн хажууд түүний таталган бичиг хачин өрөвдөлтэй харагдана.

	Энэ бүхний талаар Ева юу бодож байв? 

	«Маш сонирхолтой!» гэж бувтнаад чухам юу ч гэлээ нэг л шалтаг хэлээд гал тогооны өрөө рүүгээ явсныг нь үзэхэд Евад эвгүй байсан бололтой. Би ч хоёр эх зургийг зэрэгцүүлэн үзээд өөртөө баярлах юм олсонгүй. Манай гурав дахь хот бүрийн нэгэнд минийхээс муугүй, дөрвөн хөллөсөн яг тийм тэмцэгч олдоно байх.

	Гэнэт утас дуугарав.

	— Бодвол Айн байх. Одоохон мэдээдэхье! гэж би гал тогоо руу Евад хашхираад, зөвшөөрөл хүлээлгүй утсыг шүүрч авлаа. Ийнхүү авахыг сэтгэл минь эсэргүүцэн байсан ч өөр илүү захирангуй хүч түүнийг минь дарав. 

	Гэлээ ч гэсэн миний «Байна уу?» гэсэн үг шивнээн болов.

	— Ева Саарма юу? гэж хяхтнасан дуу хадав. 

	Эрэгтэй хүн боловч Айн биш байлаа. Одоохон Еваг дуудъя гэж хэлэх ёстой байсан боловч тэр дуун үргэлжлэн ярьж, сониуч зан минь намайг дуугүй болоход хүргэв.

	— Тантай урлагийн клубээс ярьж байна, хаалгач нь. Та утасдахыг хүссэн... ер нь танай нөхөр энд байна. Тэр одоогоор эр хүн шиг байна. Ширээн дээр нь уух юм хангалттай... Хэн нэгнийг хүлээж байна гэх авч хэн ч ирэх биш. Хойноос нь хүн ирүүлбэл яасан юм гэж бодно... Эрээн ноосон цамцтай залуу яруу найрагчтай золтой л муудалцчихсангүй, уучлахыг хичээнгүйлэн хүсье.

	— Танд их, тун их баярлалаа. Одоохон очно гэж түрүүчийнхээ адилаар шивнэн хэлэв. 

	Намайг Еваг гэж бодсон нь гарцаагүй.

	Бид хоёрын яриа дууслаа. Бас нэг хурмын зуур алсад, саяны ярьсан утасны тэнд олон хүн ярилцан байх сонстоно. Чингээд би клубт юу болж буйг сэтгэлдээ үзлээ.

	 

	 

	Тэнд хүүхдийн зохиолч Мальм сууж байна. Түүний ногоовтор нүүрэн дээр нүдний шил нь уйтгартай гялалзана. «Хөгшөөн, юу гэж бодож байна? Би хийлээ авчирвал ямар вэ?» Дугуй царайтай залуу эмэгтэй, усан далайд өссөн охин тэмээ үзэж буй адилаар, түүнийг шагшран харна. Ширээнээс ширээ дамжин, ханцуйгаа эргүүлсэн цамцтай, залуу архитектор явна. Түүний хүүхдийнх шиг аялаг царай нь их л хүч чадалтай байдлыг өнгөндөө харуулна. Хэн нэгэн нь жүжигчдийн тоглолтын тавцан дээр гарч битүүлэг байдлаар, хөдөлгөөнгүй болон ярихыг оролдоно. «Хүндэт...» гэж тэр хэлнэ.

	Нэг буланд Айн сууна. Царай нь улаан, үс нь өрвийжээ. Тэр намайг хүлээн ууж, ааш нь улам улмаар агсамдуу болно. Тэр хөгжин баясах эрхтэй. Мухар сохор эрэлд автсан, хүнд, саарал, дүлий өдрүүд ард хоцорсон. Хөшөө барих санаа олдсон. Харин миний ажил талаар болов... 

	Айн согттолоо ууж, ноцолдож агсам тавивал тавиг. Өнөөдөр тэр сэргийлэхэд хүргэгдэн очвол бүр ч сайн гэж би хорсолтойгоор бодлоо.

	 

	 

	— Айн ярив уу? гэж энд анх ирэхэд байсан шигээр яргай загас авчирсан Ева асуув.

	— Үгүй ээ, таныг одоохон, ачаа бараа хүлээн авдаг Копли өртөө рүү ачааны машин даруйхан явуулахыг шаардаж байна. Тархиар хийсэн гурван мянган лааз нухаш ирсэн гэнэ ээ.

	— Юу, юу гэнэ ээ?!

	— Тархины нухаш! Хүндэт худалдан авагчид аа, та нар бидний өндөр чанартай тархийг худалдан авбал сэтгэл хангалуун үлдэнэ.

	— Өө тийм үү? Буруу тийш нь утасдсан хэрэг үү? гэж Ева арайхийн ойлгов.

	Би, машин дээрээс гурван цахилгаан загасыг хулгай авчээ. Жолооч нь хадмынхаа төрсөн өдрөөр шал умаахан болтлоо согтжээ гэж тэдэнд хэлэв.

	— Тэнгэр минь тэгтэл одоо... 

	— Бидэнд ямар хамаа байна? Бидэнд өөрсдийн маань тархи хангалттай. Тэдгээрийнхээ эрүүл энхийн төлөө нэг нэг хундага тогтооцгооё! Сүмстэй сайн тархи, хонины махаар хийн шуузалсан оюун ухаантнуудын төлөө! Эрүүл энхийн төлөө!

	— Эрүүл энхийн төлөө! Таныг ийм наргианч хүн гэж би бодсонгүй гээд Ева инээмсэглэв.

	 

	 

	VIII

	«Таныг ийм наргианч хүн гэж би бодсонгүй» хэмээн Ева хэлсэн. Ийм л чалчигч даа гэж би өөртөө хэлэв. Хагас цагийн дараа дахиад утасдаж болно гэдгийг би яагаад санасангүй вэ? Гарцаагүй утасдах нь үнэний үнэн. Айн лонхтойгоо бүгдийг нь хөнтөрчхөөд нэмж захина. Тэгэхэд та өдий болтол яагаад ирэхгүй байна гэж хаалгач сандрал дэгдээнэ. Евад юу гэж хэлж мултарна? Ичгүүртэй байдал.

	Би босож алга болохыг бодов. Гэвч энэ арга маань бас л юунд ч тохирохгүй байлаа. Нэг цаг ч өнгөрөөгүй байтал, Москвагаас ирсэн нүд хуурагч, Свен Вооре, үүнийхээ зэрэгцээгээр луйварчин болох нь тодорно. Тэгээд Ева үнэнхүү ариун уур хилэнгээр дүүрнэ. Би гэж яасан ч ухаангүй амьтан бил ээ!

	— Ева! Та манайхаар ороогүй байгаа. Түр зуур ч гэсэн ороод гаръя. Гоонь эрд гэр орныхоо доторх тавилыг яаж тавих талаар зөвлөгөө өгөөч! Таны үзүүлсэн тусламжийг эд юмаар буюу жинхэнэ наймалж өгч хариулна.

	Ева эргэлзэнэ.

	— Бурхны нэрийг бодож ороод гаръя. Танд бидний өөр эх зургийг ч үзүүлье. Ногоон цай ч ууя. Ряэтс, Хиндимит нарыг сонсъё. Би дуу хураагчид өвгөн Палестриныг хүртэл бичиж авсан... Эсвэл та айгаад байна уу? Бид хөгжим тайван сонсож болно. Цаг нэг их орой болчхоогүй байна. Танай нөхөр чинь Тоонельтынхоор бас орно гэсэн шиг санагдана. Товчоор хэлэхэд гэрээс гардаггүй нэг анд чинь юм хийхийг хүсэж байна. Эсвэл та түүнийг ёс суртахуунгүй, эвгүй гэж үзэж байна уу? Үнэхээр ч тийм байна, тэнгэр минь... Би Балти орчим - германы ёс суртахууны хатуу чанд зарчмаар хүмүүжсэн. Энэхүү хүмүүжил маань ийм орой болсон үеийн айлчлал эргэлзэл төрүүлдэг гэж хэлж байна.

	Би түүнийг ятгаж, бараг үгэндээ оруулснаа ойлголоо. Өөрөөр яах ч билээ. Тэр бидний эх зургийн талаар юу ч хэлээгүй байгаа. Намайг өөрийн бие даасан төсөл оруулж, Айнтай өрсөлдөгч болно хэмээн болгоомжлон байна уу? 

	Би үйл явдлыг хурдасгахаар шийдэж,

	— Тэнгэр өршөө гэж! Би гал тогоондоо хий залгаад орхичихсон санагдаж байна. Хурдалъя! Гуйж байна гээд ухасхийн босож, ширээн дээрээс эх зургаа хумьж аваад хаалга руу ухасхийв.

	Би өрөөндөө нэг булангаас нөгөө булан руу сэтгэл түгшин алхаж, Ева л хурдхан ирээсэй гэж бодно. 

	Гэвч би удаан шаналсангүй. Тэр бараг миний араас орж ирэв. Дөнгөж ороод л гарна гээд хувцсаа ч тайлсангүй. Би цай хийж өгөөд шүүгээнээсээ хагас шил коньяк гаргаж ирэв. Одоо Еваг энд аль болохоор удаан байлгах хэрэгтэй, хоёр хундаганд би алтлаг өнгөт энэ хорыг хийгээд, пянз тоглуулагчаа залгав.

	Над хөгжмийн бичлэг, пянзны нөөц нэлээд бий. Эцэг минь сонгодгуудад дуртай, би өөрөө боломжийн хэрээр манай зууны хөгжмийг худалдан авдаг. Би дахиад л өөртөө, хүчиндээ итгэж эхлэв. Айн өөрөө болон түүний «сэтгэлийн хөдлөлт гар» намайг өчүүхэн ч ул догдлуулна. Айх хэрэггүй, энэ бяцхан хэргийг би байх ёстой журамд нь оруулна. Бид нэг нэг хундага уугаад хөгжим сонслоо. Жимбүүр шамдангуй хүчтэй дуугарч, бялар, үелэх бишгүүр хоёр түүнийг чадахаараа дуурайна. Энэ бол ёжтой, хуурай, түргэн ая нь над илүү таалагддаг модон бишгүүрийн тавал байлаа.

	Бид хоёр нэлээд удаан дуугүй сууцгаав.


Дараа нь Ева ширээн дээрээс таталбар эх зургуудыг авч огт сонирхоогүй өнгөөр,

	— Үнэнээ хэлэхэд Айны хийсэн нь над илүү таалагдаж байна. Таных ч гэсэн сайн болжээ. Тэгээд ч таныхыг л батлах болов уу даа! Та үүнийгээ бие даагаад оруулж болно. Айн бид хоёр гомдохгүй шүү! Үерхэл үерхлээрээ, ажил хэрэг ажил хэргээрээ байдаг. Тиймгүй гэж үү? хэмээв.

	Тэрээр намайг үнэнч харцаар харсан боловч тэр нь их л хэцүү байсныг би мэдэрч байлаа.

	— Ева та юу ярина вэ? Надад тийм бодол байсангүй гэж би арай л хэтэрхий яаруу, хэтэрхий доромжлогдсон, хэтэрхий хатуу өнгөөр өчив. 

	Түүнийг эргэлзлээс нь бүрэн гаргахгүй байх нь дээр байсан юм... 

	— Яагаад үгүй гэж? Та ажиллаж, хичээн зүтгэсэн. Урлаг гэдэг үргэлж уралдаан. Та өөрийн эх зургийг тавих бүрэн эрхтэй! гээд тэр намайг анхааралтай ширтэв.

	— Тийм ээ, урлаг гэдэг уралдаан болохоос тэмцэл биш. Би улаан мөнгөний хойноос юу ч хийхээс үл буцагчдын нэгэн биш. Үүнээс гадна Айн үнэхээр илүү сайн төсөл гаргасан, тэгээд ч бид хоёр уралдаанд хоёулыг нь оруулахад минийх давна гэж бодохгүй байна. Мэдээж би ийм юм хийхгүй, зөвхөн ярьж байгаа хэрэг. Тахин шүтлэгийн үе өнгөрч, авьяаслаг санаа бодол үргэлж хэрэгжиж байна.

	Одоо би өөрөө өөрийнхөө ярьсантай зөрчилдөв. Евагийн гэрт нь огт өөрийг баталж байсан. Ева учраа олохоо болив.

	— Урлагт өөрийн ёс зүй байдаг. Би түүнийг үргэлж дагадаг гэж тэртэй тэргүй цэвэрхэн байгаа хумсаа чүдэнзээр ер бусын хичээнгүйгээр цэвэрлэх зуураа нэмж хэллээ.

	Арай л хэтрүүлчхэв үү дээ! гэж надад өөрт хүртэл бодогдож эхэлсэн, тийм урт тасалдал ярианд гарав. Таталтын төвийг ялимгүй өөрчлөх хэрэгтэй боллоо.

	— Ева! Хэрэв Айн миний хувилбарыг авч түүнийг гүйцээнэ гэхгүй бол таны одоогийн бодож байгаа зүйл болохгүй гэдэгт итгэж болно. Цаасан дээрх шаварт хүртэлх зам нь шавар өөрөө металлд хүрдэг шиг урт бөгөөд бэрхшээлтэй замыг туулдаг гэж буурьтай байдлаар хэлж, үргэлжлүүлэн, — Гэвч үнэнээ өчихөд би санаа зовж байна. Айн өөрийн одоогийн энэ хувилбарыг яг байгаа чигээр нь үлдээнэ гэж зүтгэвэл би дэмий ажилласан болно. Энэ ширээн дээр байгаа эх зураг бол юу ч биш, өчүүхэн зүйл. Би дахиад шинэ ингэмэл хийх хэрэгтэй. Урьд нь миний хийсэн ингэмэл Айны хөшөөтэй авцалдахгүй байгаа юм. Ингэмлийг би эхлээд бодсон тэр санаанд тохируулсан атал Айн уг санаанаас татгалзсан гэж хэлэн Евагийн сэтгэлд нэлээн юм хийж, тэгээд миний хэлж буйн үнэнд гэнэт эргэлзчих вий гэж бодоод, — За тэр л байгаагаараа болог. Ингэмлүүдийг би дахин хийхэд бэлэн байна. Эсвэл түүнээс татгалзаж ч болно. Айны эх зургийг батална гэсэн өчүүхэн ч гэсэн найдвар байсан сан бол энэ таталбар нооргуудыг танд үзүүлэх ч үгүй байсан... Би түүнийг өөрөөсөө салангидаар бодож чадахгүй байна. Яагаад вэ гэдгийг мэдэж байна уу? Яагаад гэвэл... яагаад гэвэл... би таны царайг... (мэдэгдэхүйцээр нэлээд хугацаанд дуугүй байснаа) бас Айныхыг ч дараа нь харж чадахгүй гэв.

	Би ухасхийн босож санд мэндээр,

	— Алив яваад нэг лааз онгойлгоодохъё. Түр зуур ганцаар үлдээч. Өөртөө таалагдсан өөр ая тавьж болно шүү... гэчхээд мушилзан гал тогоо руугаа явав. Саяны хэлдэг минь хэдийгээр зориггүйхэн ч гэсэн хайр сэтгэлийг бараг илэрхийлсэн хэрэг. Үнэн шүү! Одоо тэр аюултай хүнтэй биш гэнэхэн хүүхэдтэй ажил хэрэг явуулж байна гэж итгэсэн!

	— Би танд тусалъя гэж Ева хойноос хашхирав.

	— Огтоос хэрэггүй. Эхнэргүй хүний гал тогоо ямархуу байдалтай байдгийг та мэддэггүй бололтой гээд хаалгаа хаалаа.

	Би лаазтай наймалж олоод онгойлгож эхлэв. Гэвч хуучин хийцийн онгойлгогч маань арчаагүй мохоо байснаас лааз руу шөвөгдөн орж үл чадна. Ширээн дээрээс үнсний том зэс сав аваад онгойлгогч руугаа цохив. Гэнэт лааз гараас мултран онгойлгогч миний гар луу орчхов. Дорхноо цус гарч хавдаж эхэллээ... 

	Өөрийнхөө цусыг би үзэж чаддаггүй. Цоргоо онгойлгоод усанд гараа тослоо. Шарх маань хорсовч цус дуссаар... Гэнэт дотор муухай болж би мухар сандал дээр эгээ л боодолтой ямар нэгэн эд юм шиг унаж, өөрөө өөртөө зэвүүцэв.

	Чингэснээ намайг арчаагүйгээр урвахад хүргэн учир хэлбэргүй гуниг далайн давлагаа шигээр дээрээс дарлаа. Юутай эвгүй, утгагүй юм бэ гэж гэнэтхэн мэдрэв. Яалаа ч ялгалгүй, Ева эцсээ хүртэл над итгэхгүй! Айны эх зургийг Тоонельтод үзүүлж таарна. Тэгэхлээр эх зургийг баталж би тэнэг байдалд орно... 

	Би өөрөө өөртөө өчүүхэн, өрөвдөлтэй санагдана. Бараг л нэг минутын өмнө толины өмнө зогсоод л хамар дахь хөөгөө арчиж байсан минь бодогдов. Дахиад ялимгүй зогсвол, өөрөө өөрийгөө өрөвдсөнөөс уйлах байсан байх аа. Айн, чамтай би тооцоо хийнэ ээ! Чи бүхний буруутан!

	Яагаад ч юм намайг дөрөвдүгээр ангид байхад зодсон тохиол санаанд орж ирэв. Миний шивгэнэн ховлосноос муу авч хичээлийн дараа ангид үлдсэн хоёр хүүхэд орой нь намайг барьж аван гар нүүрийн угаалгын газар оруулсан. Нэг нь миний толгойг бахь шиг хавчин барьж, тос болж заваарсан ханцуй нь миний хамарт хүрнэ. Хүзүүний хамаг судас гүрийн гүвэлзэнэ. Би тэрхүү балиар ханцуйны жигшмээр амтыг сайн санаж байна. Тэд миний нармайг нээж жижиг нь нүүр лүү нулимав. Би тэр цэр, шүлсийг насан туршдаа мартахгүй. Тэднийг явахтай зэрэг би шатан дээр гарч тэдний нэгийнх нь толгойг хараалж байгаад чулуу шидсэн. Цаашаа харан явж буйг нь үзээд зориг орсон хэрэг.

	Ийнхүү би урвайн мухар сандал дээр, гараараа толгойгоо барьж, хамраа шуухитнуулан сууж байлаа. Хамар гэгч эрхтэн дуу гаргах зориулалтгүй болохоор шуухитнаан маань өрөвдөлтэй, хачин юм болно. Эл гоцлол дуу нэг л битүү дүлийгээр надад хүрч, сохор хилэгнэлээс бие чичирч, хөлөөрөө газар дэвслэн, галзууран уурлаж, хоолны тавгийг хазаж, орилж уйлмаар болно. Би арга тасарч цөхөрч, яах ч аргагүй арчаагүй байдалд орлоо.

	Би нусныхаа алчуурыг авах гэтэл, цаасны тасархай гарт өртөв. Түүн дээр бичсэн үсэг арилж бүдгэрсэн ч гэлээ түүнийг уншиж болохоор байлаа. 

	«Магнус Тээд утасдах».

	Энэ цаасны тасархай хэзээнээс миний энгэрийн халаасанд байсан, би яагаад Магнус Тээд утасдах ёстойгоо нэхэн санаж чадсангүй. Гэвч бодоод ч байх зав байсангүй. Энэ бүх үсэг бараг л саарал манан болон, эгээ л доголон алиа салбадай нар адилаар нүдний өмнө эргэлдэнэ.

	 

	МАГНУС ТЭЭД УТАСДАХ...

	 

	Шарх минь хорсон өвдөхийг ч би мартаад мухар сандлаасаа огло үсрэн боссон минь далд зөнгийнх мэт болсон юм.

	Би ч хонь шиг моншин амьтан. Магнусын талаар яагаад шуудхан санасангүй вэ! Айны эскиз түүнд лавтайяа таалагдахгүй. Эрт үеийн, замагтай хуучин буу шиг Магнус Тээгээс илүү сайн айгуус олдохгүй. Би түүнийг хүссэнээрээ давсаар юм уу, үрлэн сумаар, үгүйбээс сумаар ч цэнэглэж чадалгүй дээ. Буун дуу хадахын хооронд би модон дээр гарч амжина. Энд хамраа унжуулан суухын оронд аль хэдийнээ найман номерын өрөөнд суун, жигнэмэг мэрж, Айн Сармаагийн томоогүй эх зургийг үзэн, «Тэр уг нь их авьяаслаг байтлаа, яахлаараа ингэж алддаг байна?» хэмээн ярьж суух ёстой байжээ.

	Гэвч одоогоор бас ч бүх юм алдагдчихаагүй байна. Би үүдний өрөөндөө сэмхэн оров. Чимээ чагналаа. Хөгжим үнэндээ чанга дуугарч байвч болгоомжтой байх нь хэрэгтэй. Шатаар доош харав. Манай байшингийн үүдэнд утсаар ярих бүхээг бий.

	4... 0... 0... 3... 6

	Найм дахь дуудлага хангинасны дараа л утасны нөгөө үзүүрт утсаа авав.

	— Байна уу? Хэн ийм орой болсон хойно утасдаж байна? гэж ширүүн дуун асуулаа.

	— Уучлаарай, Свен Вооре танд түвэг учруулж байна.

	— Нөхөр Вооре юу? За танд ямар зовлон гачаал тохиолдов? гэж найрсаг асуув.

	— Ийм орой утасдсаныг уучлаарай!.. Над үнэхээр зовлон гачаал тохиолдов. Над өнөөдөр Айн Саарма өөрийн төслийн эх зургийг үзүүлэв... Ингэж ярих нь над хүнд байгаа ч миний л бодож буйгаар тэр эх зураг юунд ч тэнцэхгүй. Танд яг байгаагаар нь хэлж байна. Би түүнд үүнийг нь ойлгогдохоор тодорхой хэлсэн ч гэлээ тэр ойлгож мэдэхийг хүсэх биш. Цаг үе өөрчлөгдсөн гэж байна.

	— Та юу гэв ээ? Цаг өөрчлөгдсөн гэнэ ээ? 

	Магнусын дуун шал өөр өнгөтэй байгааг нь сонсоход таатай байлаа.

	— Тэр эх зураг дээр нь тэгээд юу байгаа юм?

	— Эх зураг дээр хоёрхон гараас өөр юу ч байхгүй. Газраас шудран гарч ирсэн хоёр зовлонт гар. Ийм хөшөө нь ямар нэгэн сюрреалистын булшин дээр бүрнээ байж болох бөгөөд тэгж ч болно. Харин насан өөд болсон манай баатруудын булшин дээрх эл идэвхгүй, хүлцэнгүй гар юуны бэлгэ тэмдэг болохыг нь ойлгох чадвар над огтоос алга. Цусныхаа эцсийн дуслыг хүртэл тэмцсэн баатруудын булшин дээр шүү! Эл гарууд ядаж винтов буу юм уу, хүүхдийг, үгүйбээс таван хошуу барьж байвал би ойлгоно... Гэтэл одоогийн энэ байгаа байдлаараа бол алив бүхий л дайныг эсэргүүцсэн бүдүүн баараг юм болжээ. Ямар ч л гэсэн миний үзэж байгаагаар ийм байна... Айн бид хоёр золтой л хэрэлдчихсэнгүй... Гэвч та эх зургийг өөрийн нүдээр үзвэл хэрэгтэй юм сан. Би алдаж байж ч болно шүү шээ. Чухамхүү бид хоёрын хэн нэг нь, эсвэл тэр, эсвэл би буруутан байх ёстой. Эх зураг нь одоогоор над дээр байна. Эх зургийг аваад тан дээр орох уу? Надад үнэн хэрэг дээрээ зөвлөгөө хэрэгтэй байна... 

	— Саарма өөрөө хаана байна?

	— Тэр... Тэр клуб рүү явсан... Тэмдэглэхээр. Ева Саарма одоогоор яг манайд байгаа... Та өөрөө манайд хүрч ирэх үү? Ер нь Еваг байхад эхлээд эх зургийг шүүн хэлэлцэх нь илүү болж магадгүй. Айн тун зөрүүд, өөртөө итгэсэн зантай гэж би өрөвдөлтэй байдлаар үргэлжлүүлэн урсгав.

	— Би нэг зураг зурж байгаа, түүнийгээ жаахан бодмоор байна. Тэргүүний хүний зураг. Гайхамшигтай залуу малчин, коммунист хөдөлмөрийн бригадын гишүүн. Түүнийг шинэ байдлын үүднээс, шинэвтэр барилаар зуръя гэж бодсон юм гэж тэр эзэн хүний байдлаар над тайлбарлаад, — За сайн байна, би хожуухан, гучаас дөчин таван минутын дараа очъё. Ингэж болох уу? гэв.

	— Мэдээж бололгүй яах вэ. Хүлээж байя. Тэгэхлээр малчны зураг байх нь ээ? Маш сонирхолтой байж таарна биз? Би ч түүнийг үзэхийн хүсэлд автаж гүйцээд байна. Маргааш очиж үзэхийг зөвшөөрнө үү?

	Энэ үгэнд урамшсан Магнус Тээ ямар нэгийг аман дотроо гүвтнэв. Би төдий л итгэлтэй бус дуугаар, 

	— Хэрвээ та манайд очвол эх зургийн талаар надаас огт сонсоогүй юм шиг байдалтай байгаарай. Эмэгтэйчүүд гэдэг ямар хүмүүс болохыг та мэдэж байгаа шүү дээ. Зүгээр л ороод ирсэн юм шиг байгаарай. Ер нь ямархуу байдалтай байвал дээрийг нь би мэдэх биш... 

	Энэ гуйлт маань ихээхэн аз үзсэн хэрэг байсан юм. Энэ маань нөхөр Зарчимчийг юм бодоход хүргэж мэдэх байв. Тэгээд ч би өөрийгөө зэмлэж байлаа. Магнус Тээ улаан лууван шиг болхи. Юу бодож байгаа нь тодорхойгүй.

	Харилцуураас гүнзгийгээр шуухитнах чимээ сонстов. Би түүнийг болгоомжлон чагналаа. Гэвч тэрхүү шуухитнаа эцсийн эцэстээ инээд аятай зүйл болон хувирав.

	— Ээ залуучууд, залуучууд та нарт иргэний эр зориг бага юм даа! Торгон бээлий шиг зөөлхөн амьтад! Чиний хэлснээр болъё! Тэр өөрийнхөө авхаалж самбаанд их хангалуун байгаа бололтой байв.

	— Таныг би хүлээж байя!

	Тэр утсаа таслав.

	Гучаас дөчин таван минутын дараа гэнэ ээ? Чи над энэ хурамд л хэрэгтэй байна. Чиний дөчин таван минут гэдэг хэчнээн үргэлжлэхийг чөтгөр л мэдэж байгаа байх даа! Еваг тийм хугацаагаар тогтоон барьж амждаг болов уу? Би тоглоом ч үгүй ууртай байв. Магнусын үнэлэлтийг Ева өөрийн чихээр сонсох нь шаардлагатай. Нялх хүүхдийн сэтгэлтэй энэхүү гэсгээн цээрлүүлэгч маань зотон даавууг зовоож байснаас манайд очих нь өөрийн нь ариун хэрэгт хэчнээн хэрэгтэйг мэддэг ч болоосой! У-уу-уу!

	— Та гал тогоондоо ороод яагаад алга болчхов оо?

	— Зүгээр л... Хутгаар гараа эсгэчхээд... Зүгээр ээ, зүгээр.

	— Энэ уран бүтээлчид гэж ийм хүмүүс шүү! Айн ч яг л ийм амьтан. Шархны боолт байна уу?

	Тэр миний гарыг боож өгөв. Бид хоёр суулаа. Ева наймалжны дундаас хөлийн нь ягаавтар махыг эрж олон жижигхэн хурц шүдээрээ хазна. «Тэгвэл би таны царайг харж чадахгүй» гэсэн энэхүү арга тасарсан өгүүлбэр хэлснийхээ дараа гал тогооныхоо өрөөнд ороод л сэхээ орж гэж Ева бодсон нь илт байв. Энэ үг маань ичингүйрэлтэйгээр сэтгэлээ илчилсэн хэрэг бөгөөд намайг ийм ичимхий амьтан гэж тэр бодоогүй байжээ. Ева ахиад л амгалан тайван байдалтай болов. Харин миний хувьд бол сэхээ орох хэрэгтэй байв. Тийн би, 

	— Гал тогоонд байхад миний толгойд нэгэн суут санаа төрлөө. Мэдээж түүнд нэг их найдвар хүлээлгэх хэрэг байхгүй нь мэдээж, гэвч бидэнд алдаад байх юм үгүй шүү дээ. Ямар ч л гэсэн над ингэж санагдаж байна. Айны таталбар нооргуудыг хамгийн түрүүн нэг хүнд үзүүлэх нь бидний зүгээс ихээхэн сүйхээ гаргаж байгаа хэрэг гэж над санагдсан юм гээд би босож шүүгээн дээрээс нэгэн шаазан баримал аваад өөд нь шидэн тосож аваад, — Хэнд үзүүлнэ гэж та бодож байна? Эрхэм хүндэт Магнус Тээд! Ямар вэ? гэв.

	— Яах юм? Хэтэрхий аз сорьсон хэрэг биш үү? 

	Евагийн харц миний гар дээр, шаазан баримал дээр тогтов.

	— Аз сорьсон ч хэрэг байж болох юм, үгүй ч байж болох юм... Ямар ч л гэсэн бид юуны түрүүн түүнд ноорог таталбарыг үзүүлж зөвлөгөө өгөхийг хүсвэл Магнусын сэтгэл их хөдөлнө. Ингэвэл тэр эх зургийг бут ниргээд байхгүй, харин ч гүйцээж ажиллан, цааш хөгжүүлэхийг зөвлөх тал нь дийлнэ байх. Чингэвэл баригдашгүй хөх шувууг гартаа орууллаа гэсэн үг. Түүнээс гадна тэр над их сайн байдаг юм. Саяхан би түүний ичээнд нь айлчлан очсон юм. Тэрээр над «манай урлагийн өмнө тавигдсан аугаа их зорилтын тухай» лекц уншсан. Одоо түүнд тийм нэг загварыг шургуулаад үзье. Бас нөгөөтээгүүр Магнусын хажуугаар давхиад өнгөрчихгүй гэдэгт эргэлзэх явдалгүй. Ямар ч байлаа гэсэн тэр төслийн талаар өөрийн үгээ заавал ч үгүй хэлэх бөгөөд түүний үг харамсалтай нь одоогоор жинтэй хэвээрээ байна. Айны хийж байгаа зүйлд Магнус ойрын үед одоогийнхоосоо зөөлөн хандана гэж ер нь бодох хэрэггүй байх. Иймээс энэ аргыг оролдоод л үзэх хэрэгтэй юм... 

	— Энэ бүхэнд чинь бас өөрийн учир шалтгааны холбоо байна гэж Ева хүлээн зөвшөөрөхөд хүрэв.

	— Гэвч Айн миний сэтгэлийг түгшүүлж байна. Магнусын бүхий л зөвлөгөөг тэр сонсуут няцаагаад эхлэх вий гэж айж байна. Магнус ч мэдээжээр тэнэг зүйл зөвлөнө... Тийм ээ, энэ эх зургийг зохиогч нь Ева та байсан сан бол хэрэг явдал шал өөр байх сан билээ. Тэгвэл та бид хоёр хэл амаа ололцоно.

	Би Евагийн нүдийг эгцлэн ширтэж, сэмээр хуулан бичихдээ чадамгай сурагчийн бардамналаар инээмсэглэлээ.

	Ева үнэхээрийн бодолд автлаа.

	— Ямар ч л гэлээ энэ талаар бодох л хэрэгтэй юм... Маргааш нөгөөдрөөс Айн бид хоёр Тээ дээр мөргөлөөр очно гэдэгт Айныг өөрийг нь та бэлтгэх ёстой гэж би үгээ дуусгав.

	— Бодож болох л юм гэж Ева гүвтнэв.

	Би шүүгээнээс нэг хэсэг шинэ пянз гарган ирж бид хоёр хөгжим сонслоо. Миний сэтгэл дахиад л хачин болж эхэллээ. Магнусын ирэх явдлыг ямар нэгэн хэмжээгээр бэлтгэлээ. Чингэтэл энэ нь ер хэрэгтэй юм гэж үү? Магнусын жин улам улам л буурсаар байгаа. Манай урлаг сэргэн мандалтын үеэ туулж байна. Хүмүүс өдрөөс өдөрт бие биедээ улам улмаар итгэж эхэлж байна. Газар сайгүй хий үзэгдлийг эрэхгүй байна. Чингэхлээр Магнус Тээ гэдэг тохирох холбоотон гэж үү? Эргэлзээтэй байна. Одоо л янз нь эр охиноо үзэхэд хамгийн тохирох цаг шиг байна. Хэт яарч болохгүй, гэхдээ бас удааширч болохгүй гэсэн үг байдаг. Магнус Тээд утасдсан минь зөв болов уу даа? Зөв гэдэгтээ би улам улмаар эргэлзэж байлаа. Сэтгэлийн түгшүүрээ Евад ажиглуулахгүйн тулд ам хамхилгүй ярих хэрэгтэй болов. Загасны түрс, наймалж худалдаалах нь эрс нэмэгдвэл дайн зайлшгүй гэв. Бас хэдийгээр бүрэг бараг мэдэж байсан ч гэлээ Хиндемитийн олон хоолойн дууг Бахынхтай харьцуулан үзэв. Өрнөдийн, дээдсийг дуурайгчдын гэр оронд үндсээ суулгачхаад байгаа шинэ рококо, харж л байгаарай, тун удахгүй манайхан дотор тархаж сандлын хөл маань хачин янзаар нугарч эргэнэ гэлээ. Би яриад л яриад л байлаа. Дуугүй суун хүлээх чадал байсангүй. Чингэтэл миний хүлээж байснаас эрт хаалга цохих чимээ гарав.

	 

	 

	IX

	— Цаас эрээчигч нэг амьтнаас бараг л үснээс нь зулгааж байж саллаа гэж Айн босгоор хөл тавиагүй байх даа л хэлэв.

	Түүний хэл нь орооцолдоно. Би алмайран нам зогстол тэр үүдний өрөөнд шууд орон пальтогоо тайллаа.

	— Май ав! Багахан шиг балгая!

	Тэр миний гарт ягаан цаасанд ороосон нэг лонх юм атгуулав.

	— Би чамайг хүлээсээр суутал тэр нөхрөөс, өөрөөр хэлбэл чиний зочноос хагацах сайхан санаа толгойд орж ирэв. Санаа зовох хэрэггүй, тэр ажлыг би хийж дөнгөнө! гээд зальжингуй инээлээ. Тэгснээ, — Хэрвээ зочин чинь эмэгтэй хүн байгаад, чи өөрөө хүсэх юм бол тэр бидэнтэй хамт сууж болох юм гээд над руу нүдээ эв хавгүй ирмээд амаа жимийхэд нүд нь товч шиг дугуй болов.

	Түүнээс архины нялуун үнэр ханхийж толгой минь тэрхэн дороо хов хоосон болов. Гавлын яс минь хэчнээн хоосон болохыг бараг тэмтрэн үзэж байгаа юм шигээр мэдрэв. Толгой минь хүзүүнээсээ салан агаарын бөмбөлөг адилаар дээш хөөрч мэдэхээр байв.

	— Үүнийг уух гэж яарах явдалгүй. Одоохондоо гал тогооныхоо өрөөнд тавьчих гэж тэнэг байдлаар миний сэгсрэн байсан лонхтой руу заагаад гуйвалзсаар дотор өрөөний хаалга руу явлаа.

	Чингэтэл хэрэг явдал дэгдэж эхлэв.

	— Чи юу? гээд Айн хаалганы хацраас барьж аван чулуун хөшөө шиг зогсов. Би өөрийн эрхгүй Евагийн ойролцоо байхыг хичээн түүний хажуугаар өрөөндөө орлоо. Хэрүүл цуугиан дэгдэх янзтай боллоо.

	— Чи энд юу хийж байгаа юм бэ?

	— Чи өөрөө? гэж гэмгүй царайгаар Ева инээмсэглэв. Нөхөр нь согтуу байгааг тэр ажигласангүй бололтой. — Свен бид хоёр нэг төлөвлөгөө хэлэлцэж байлаа... 

	— Өө ер, төлөвлөгөө хэлэлцэж байлаа гэнэ ээ! Тэр чинь ч тодорхой байна. 

	Түүний дуу нь гайхмаар паргиа сонстоно.

	— Нөгөөх зочин чинь Ева байсан юм биш биз дээ? гээд тэр над руу эргэв. Гэвч намайг хариу хэлж завдаагүй байтал тэр дахиад л Еваг ширтэв. Тэр бараг л инээмсэглэх шахан тэнэгдүү хачин харцаар ширтэнэ. Гэнэтхэн эвдэрсэн тоглоомоо хүүхэд тийм харцаар хардаг. Чингэснээ уруул нь хөдлөн нүүр дүүрэн инээмсэглэхэд царай нь зөөлрөв. Айны ар талд нээлттэй хаалганы хоосон зай бараантана. Энэхүү хоосон бараан дэвсгэрийн наана байгаа Айн, өчүүхэн жижигхэн Айн бодитой биш, өөр ертөнцөөс ирсэн юм шиг санагдана.

	Энэ үед л Айн байдгаараа согтсоныг Ева ойлгов. Тэрээр үүнийг гэв гэнэтхэн ойлгов.

	— Тийм ээ, төлөвлөгөө хэлэлцэж байлаа... гэж тэр балмагдан давтаж, харцаараа надаас тусламж гуйна.

	— Хөөрхий амьтад! Тэд энд төлөвлөгөө хэлэлцэж байхад нь би саад болоод. Харамсаж байна. Надад шууд хэлж болох байсан шүү дээ... гэж над хэлэв.

	— Айн, тэнэг юм бүү ярь гэж би намуун дуугаар гүвтнэв. 

	Тийм ээ, би чухамхүү намуун дуугаар хэлсэн. Хэрвээ би байдгаараа инээх юм уу, хавирганы нь хоорондуур цохисон бол тэр дороо Айны омог дарагдах байсан юм. Гэвч түүнийг тайвшруулах дур гэнэтхэн алга болж, өөрт нь хүсэгдээд байгаа бол өөрийгөө эхнэртээ маллуулдаг хүн гэж бодож л байг! Өөрийнх нь хэрэг!

	— Айн чи согтуу байна гэж Ева ширүүн хэлсэн боловч уруул нь чичирхийлнэ. Хэр ч юм биз, цаг өчнөөн орой болчхоод байхад тэр гэртээ байгаа адил хувцасласан болохоор. Нуугдаж тоглож байх үед бол «Ева энд байна» гэж хашхирах байсан биз.

	— За яагаа вэ, согтуу л байна!.. Хүн бүр л өөр өөрийнхөөрөө зугаацдаг! Свен тиймгүй гэж үү? Эхнэр минь чамд таалагдав уу? Гэвч Ева чамайг төдий л хүндэтгэхгүй байгаа нь илт байна. Хэчнээн эрээ цээргүй хувцасласан байгааг нь хараач! Ева шүрэн хорхойн энэ хувцастай байхдаа гал тогоонд над хуймаг жигнэж өгдөг юм. Гэхдээ энд анх удаагаа ирж байгаа биш бололтой... Тэгэхлээр ойлгомжтой байна. Цагаан хэрэглэл, орны цагаан хэрэглэлийн хувьд гэвэл тэр талаар над мэдээ алга. Үгүй ээ, цагаан хэрэглэлийн талаар хэлэхгүй... Түүний нүд нь гялалзаж, хоёр завжаар нь батга бурзайна.

	Тэр гэнэтхэн байдгаараа инээд алдлаа. Амаар нь дүүрэн ус байгаа юм шиг хахаж цацна. Буйдан дээр унан атийж, толгой нь хоёр тийшээ инээдэмтэйгээр ганхана.

	Бүр галзуурчих вий дээ гэж бодогдоно... Ева руу харахад тэр нусныхаа алчуурыг базлан байна.

	— Хайрт Айн минь, юу болчхов? Ямар дэмий юм бодоод байна? гээд тэр Айн руу ойртохоор өндийв.

	— Тонил! Чи над хэрэггүй! гэж Айн байдгаараа хашхирав. Тэр, баригдсан үхэр хулганын хилэнт харцаар бид хоёрыг харна. Гэвч тэр бурхны авралаар инээхээ больжээ. Түүний инээдээс болж хамаг бие минь зарайн чичирхийлж байлаа. Тайвширч буйгаа би мэдэрнэ. Хэрэг явдал дэндүү газар авч эхлэв.

	— Хонгор минь, чи хэмжээ хэтрүүлэн хүртжээ! Чи ямар эрхтэйн учир Еваг гомдоож байна? хэмээн нэлээд итгэлтэйгээр би хэлэв. 

	Гэвч Айн миний хэлэхийг сонссонгүй.

	— Салахыг би зөвшөөрч байна. Хэнийг ч би хүчээр барихыг хүсэхгүй... гэж хэрчигнэлээ.

	Өрөөнд байгаа бүх хүмүүсээс гав ганцаархнаа тайван байх нь тун аятай ажгуу. Би гараараа үсээ илж, бүр инээмсэглэлээ.

	— Айн чи ямар дэмий юм ярьж байгаагаа мэдэж байна уу?

	Ева намайг талархалтайгаар харж, Айн бид хоёрын хоорондын ялгааг Ева ажигласанд би баярлалаа.

	— Эрэгтэй эмэгтэй хоёр хүн нэг өрөөнд тохиолдчихоод гэм зэмгүй байж болно гэдгийг чи сэтгэн бодож чадахгүй байна гэж үү? хэмээн Ева өндийж ирэн хэлэв.

	— Би чамайг мэдэж байна хэмээн Айн пулемётоор шүршиж байгаа адилаар урсгав. Та хоёрт өөр нийцэх юм юу байна? Та хоёр өөр юу хийх бил ээ? Ийм удаан хөдөлгөөнтэй хүн ийм хурднаар үг урсгана гэж хэзээ ч итгэмээргүй.

	Гэвч хүнд хэцүү давааг давсан маань мэдрэгдэж байлаа.

	— Өөр хийх юм олдсон ч байж болох юм. Айны эмзэглэсэн догшрол ялимгүйгээр хэвийн байдалд ороодохоор Евагийн гомдол хилэгнэл гадагш дүрсхийн гарч ирлээ. Энэ замчин - загас болсон эмэгтэй хамгийн ариун санаа өвөртлөн над дээр ирсэн билээ. Тэр ширээн дээрээс Айны нооргийг аваад,

	— Чамайг тэнд сархад залгилж байх хооронд чинь бид хоёр үүнийг хэлэлцэж байлаа... гэв.

	— Чи үүнээс юуг нь ойлгодог юм? Миний хэрэгт оролцох эрхийг чамд хэн олгосон юм? Энэ нь... энэ завшаан эрэгчид хэд хэчнээн, юу хэрэгтэйг нь би өөрөө үзүүлж чадна. 

	Түүний хорсол занал над ч халдварлав.

	— Айн чи боливол таарна. Айх хэрэггүй, би гомдохгүй. Одоо чиний ярьж буйг сонсох нь ямар утгатай байх бил ээ? Чамайг ийм эмзэглэсэн хартай гэж даанч бодсонгүй явлаа.

	Би үнэндээ тэгж бодоогүй байсан юм. Бид бүхэнд сул тал, амьтны инээд хүрмээр эмзэг зүйл байдаг. Айн тийм ч сайхан эр биш. Евагаас өөр хүн өөрийг нь хайрлахгүй гэж боддог ч байж болно. Хөөрхий амьтан гэж би егөөдөнгүйгээр өрөвдөн бодлоо. Гэвч Айн миний ярихыг сонссонгүй. Түүний харц нь хов хоосон. Бодол санаа нь хаа нэгтээ алсад тэнүүчилнэ. Тэр гэнэт Евагийн нүүр өөд,

	— Тийм байх нь ээ? Одоо над ойлгомжтой байна! Кыометсаас над дээр юутай ирснээ Ева чи санаж байна уу? Түүх давтагдаж байна. Би түүнийг ашиглаагүй, энэ хүн түүнийг ашиглахаас ч буцахгүй амьтан.

	Өрөөн доторх байдал тун хурцдаж, бараг барьж мэдэрч болохоор болов. Ева гэнэтхэн чулуун хөшөө шиг боллоо. Хумс нь алгандаа шигдэж, царай нь хувхай цайлаа. Царайны энэхүү цав цагаан дэвсгэр дээрх цайвар ягаан уруулын будаг нь орчлонг үүрд орхисон хүний аманд алтан лиш цэцэг хийсэн лүгээ адил харагдана.

	Айн, хорсолт хүүхдийн ялсан байдлаар харна. «За яав, ганц болов уу? Болов уу?» гэсэн байдал царайд нь илэрнэ. Тэр нэг хөл дээрээ дэвхцэн, «Хохь чинь! Хохь чинь!» гэж инээвэл би гайхахгүй байлаа. Тэр Евагийн амгалан тайван байдлыг алдагдуулж сая чадав.

	Яг энэ хоромд хананы зүгээс аядуу дуу гарсан нь нагац эгчээс над уламжлан ирсэн хананы цаг дуугарсан нь тэр. Алдар цуут швейцарын ханын цагны удмын хуучны цаг. Сүүлийн үед энэ цаг маань хоцордог болоод байгаа ч дуугарах дуутай нь эн зэрэгцэх юм байхгүй. Хөгширсөн шалиг эрс ая зассан найрсаг үгийг бэлэн зэлэн цацаж байдаг шигээр энэ цаг дуу чимээний нарийн нандин өнгөө ямар ч татгалзалгүй цуурайтуулна. Энэ дуун чихэртэй бурман бөмбөг адилаар өрөө дүүрэн хангинав.

	Бид тушаал авсан юм шиг дуугүй болон түүнийг чагнав. Хэн нэгэн хүн «Болохгүй» гэж хэлсэн адилаар бид дүрмийг даган түр зуур тоглоомоо зогсоов. Нэгэн зүйл дээр хүн бүрий адилхан. Эмгэнэлт үедээ бид олонтоод хуурамч хөөрүү байдалд ордог. Яг л жүжгийн залуу зохиолчид шиг. Уур хилэгнэл хүрсэн үедээ өөрсдийгөө ажигла. Уур бухимдал хүрсэн үедээ та ч гэсэн өөдгүй муу кинонд гардгийг дуурайж эхэлдэг биз дээ!

	Цаг дуугарахаа болив. Би Еваг харлаа.

	— Чи солиорч байна.

	Энэ үгийг тэр гудамжны завхуул хүүхний эрээ цээргүй, сөөнгө дуугаар хэлэв. Нүүр нь гэнэтхэн дөрвөлжин боллоо. Үзэсгэлэнтэй гоё биш, эв хавгүй ерөөс эмэгтэй хүнийх гэмээргүй царай. Эргэн тойрны бүх зүйл ч эрс хатуу боллоо. Сандал ширээнүүд хүртэл, духанд булдруу бий болгоход бэлэн хурц өнцгөөрөө сэрийн байхыг би мэдэрлээ.

	— Свен, би ямар хүнийг хүлцэн байдгийг чи харж байгаа биз?

	Сандлын тэндээс хорсонгуй инээд сонсогдлоо. Гэвч Евагийн царайны өнгө зөөлөрчээ. Түүний үзэсгэлэнтэй гоё, том ам нь эгээ л тасарсан утас адилаар, инээдэмтэй, гомдолтойгоор мурийжээ.

	— Би дахиад хүлцэж чадахгүй! гээд тэр нүдээ гараараа дарж, хаалга руу дуугүй явлаа. Би мөрөн дээрээс нь түшихэд түүнээс онцгой нэгэн үнэр ханхийхийг гэнэт мэдрэв. Уйлж буй эмэгтэйчүүд бүр адилхан үнэртэй, удаан хэвтсэн өвсний исгэлүүнэвтэр, гашуун үнэртэй байдаг... 

	— Түүнийг чи уйлуулсандаа одоо мэдээжээр хангалуун байгаа биз! гэж Еваг үдэж гаргасныхаа дараа би Айнд хэллээ. Би үнэхээр түүнийг өрөвдөж, тэгээд ууртай байв. Үүний зэрэгцээгээр тэр хүүхдийнх шиг ясархуу нуруутай байсан бөгөөд энэ уйлж буй амьтныг орон дээр хэвтүүлэн өөртөө татаж тайвшруулах нь хэчнээн сайхан байх бол гэж өөрийн эрхгүй бодсон билээ. Айн минь, чиний болгоомжлол чинь биелж ч мэдэх юм.

	Айн хариу юу ч хэлсэнгүй. Тэр гараараа толгойгоо барьж, мөр нь чичирхийлнэ. Би хундагатай коньякаа дуустал уугаад хивсэн дээгүүр алхлаа.

	— Энэ хуурамч сэхлүүн зангаа орхиж, очиж эхнэрээсээ уучлал гуй!

	— Энэ маань очиж очиж чамд ямар хамаатай юм? 

	Би түүнийг жигшин, өрөвдсөн харцаар харлаа. Москвад надад дунд эргэм насны, хавсарга урлагийн нэг эмэгтэй сэтгэлтэй болсон юм. Гэвч тэрээр, сэтгэлээ надад ер мэдэгдүүлэхгүйгээр биеэ авч байлаа. Таргандуу, тэгээд ч төдий л үзэсгэлэнтэй биш тэр ухаан хурц сэргэлэн (царай муутай хүмүүст элбэг тохиолддогоор) сайн анд нөхөр байв. Бид хоёрын хоорондын харилцааг би гэм зэмгүй өнгөц зүйл гэж үзэн, янз бүрийн газар хамтдаа олонтоо байдаг байсан бөгөөд хожим нь тодорхой болсноор тэр эмэгтэй энэ бүхнийг их л ноцтойгоор бодож байсан байв. Бид хоёрын үерхэл зүй ёсны төгсгөлд хүрэхэд энэхүү дурлал мэт хийсвэр - уянгалаг сэтгэл хүнийг ямархуу байдалд хүргэдгийг анх удаа үзэж билээ. Хөгжүүн зантай, хурц ухаанаараа гялалзсан, бас муугүй балгачихдаг эмэгтэй хэдхэн минутын дотор нус нулимсаа гоожуулж, хөлс ханхлуулсан (хэтэрхий хуулбарласан ч гэлээ яг л үнэн нь тийм байсан), яг л онгоцноос усыг нь гоожуулж байгаа юм шиг дуу гаргасан амьтан болчихсон. Би түүнийг өрөвдөж, бас нэгэн зэрэг жигшиж байсан. Тэр эмэгтэй шал өөр хүн болж хувирсан болохоор яаж өрөвдөх билээ. Иймэрхүү явдал давтагдвал хүнийг эрэмдэг болгоно.

	— Хөгшин минь сонс! Наадхаа орхи. Маргааш гэхэд бид гурвуул эл шог явдлыг инээн ярилцах болно! Тиймгүй гэж үү?

	— Нялцгай биетэн минь, надад бүү наалд! гэж тэр шүднийхээ завсраар сийгүүлээд, нулимс хуран үзэн ядсан нүдээр намайг харна. Уруулын нь хажуудах батга хагарсан харагдана.

	— За чамтай юу ч ярих вэ дээ! Чи ч сөхөөгүй болтлоо уужээ гээд би арга тасарсан байдлаар санаа алдлаа.

	— Огтоос үгүй шүү!.. Юутай ч чиний ууснаас л хэтрээгүй. Чи энэ лонхтойгоо баргийг нь сорчихсон байна.

	Тэр над руу эрүүл нүдээр харахыг хичээнэ. Тодорхой хэмжээнд тэр нь ч амжилттай боллоо. Саяхны болсон явдал үнэхээр түүний согтууг гаргасан бололтой. Тийм ч байдгаа алдсан согтуу ирээгүй ажээ. Тэгэх тусмаа бүх юм улам л тэнэг болж байгаа юм. Улам тэнэг... 

	— Айн сонсооч! Ева гэртээ лав уйлж байгаа байх. Чи түүнийг тайвшруулахгүй юм гэж үү? хэмээн би бас нэг шинэ оролдлого хийв. 

	Айн ч өндийн бослоо. Би түүнийг үдэж гаргах гэтэл тэр намайг түлхээд яагаад ч юм гал тогоо руу явлаа. Тэр ус ууж байгаа сонстов. Тэгэхлээр төвөг удаах нь үргэлжилнэ гэсэн үг. Гэртээ очиж уучлал хүс гэж дэмий ч юм зөвлөв үү... Ууртаа болоод өөрөө гараад явчих байсан байж магадгүй, харин одоо зориуд үлдэж болно. Чөтгөр түүнийг аваасай. Дахиад уурлаж эхэлж буйгаа мэдрэв. Үүнтэй би хэчнээн удаан орооцолдох болж байна? Түүнийг ерөөсөө л хөөгөөд гаргачих хэрэгтэй юм... 

	Гэвч Айн эргэж ирлээ. Хүйтэн ус уусан нь тусаа өгчээ. Түүний царайны өнгө ямар нэгэн хэмжээгээр хүнийхтэй төстэй болжээ.

	Яагаад гарч явахгүй байна? гэдгийг би бодоод бодоод олсонгүй. Намайг, бас тэвчээр алдан уурлаг гэж бод оо юу? Тэгж горьдох ч хэрэггүй шүү!

	Би бүхнийг ойлгож буй инээмсэглэлийг нүүрэндээ тодруулж,

	— Өнөөдөр чиний хийсэн анхны чинь зөв алхам. Хүйтэн ус хэзээ ч хор болдоггүй. «Эрүүл энх байхыг хүсвэл хүйтэн усаар угаа» гэж дуунд гардаг биз дээ?

	Айн ямар нэгийг гүвтнэв. Миний тайван байдал, найрсаг хүлцэнгүй байдал л түүний уурыг хүргээд байгаад би итгэв. 

	Уурлана л биз, над ямар хамаа байна.

	— Чи болоогүй явдлыг л санаанаасаа зохиож бодоод байх юм даа. Бид хоёр чиний эх зургийг л шүүн ярилцаж байснаас өөр юмгүй. Чамайг клуб рүү явсны чинь дараа би энэ байгаа байдлаараа эх зураг чинь цаашаа явахгүй гэдэг дүгнэлтэд хүрсэн юм... Хотод ямархуу хөшөө байдгийг анд минь чи өөрөө мэдэж байгаа. «Эстонийн» өмнө байгааг ядаж бодоод үз дээ? Огтоос санаанд багтахгүй байгаа ч Магнус Тээ хэрвээ ийм эх зураг санаж олоод хийсэн бол магадгүй даваад гарчхаж болзошгүй. Гэтэл чиний хувьд... 

	— Яаж давж гарахыг нь хараарай! Давж гарна гэж мөрийцөхөд бэлэн байна. Миний эх зурагт юу нь болохгүй байна? Миний бодож буйгаар чиний болгоомжлол шал өөр зүйлээс болсон гэж над санагдаж байна... гэж урагш унасан үсээ илээд нэлээд их зантай өгүүлэв.

	Ганц толгой дотор учир замбараагүй олон бодол, эрүүл саруул ухаан бодол хоёр зэрэгцэн байж болж байна гэдэг нь гайхалтай.

	Сэтгэлийн хүчдэлээс болоод нүд нь байдгаараа улайжээ.

	— Анд минь, надтай хэрэлдэх дур чинь тун их хүрээд байна аа даа? Үнэнээ хүлээ! Гэвч санааны чинь гарз гэдгийг мэдэгдэхийг өөрийн үүргээ гэж үзэж байна. Чи өнөөдөр үгэнд ордоггүй хүүхэд шиг олон ааш гаргаж байгаа болохоор чамд буурьтай хандахын арга алга гэв. Би зангианыхаа үзүүрээр хуруугаа ороож мэгдэн буйгаа мэдээд сэтгэлийн хөдлөлийг гар минь илчилчхэж магадгүй гэж бодон гараа өмднийхөө халаасанд хийлээ.

	— Яаж давж гаргахыг нь хараарай! гэж Айн огтоос санаа зовсон янзгүй юм шигээр өгүүллээ. Тэр ширээн дээрээс, би түрүүхэн тавьсан шаазан баримлыг авч өөрийнхөө халуу шатах шанаандаа наана.

	— За яах вэ... Магнус Тээ болон түүн шиг амьтдад чиний эх зураг таалагдана гэж чи үнэхээр бодсоор байна гэж үү? Тэр эх зургийг чинь ерөөс аливаа дайныг үгүйсгэсэн хэтэрхий хийсвэрлэсэн бөгөөд дайчин санаа сэтгэл үгүй, хийсвэр энэрэхүй үзлийг гаргасан байна гэж зэмлэхэд тун амархан байгаа шүү дээ!.. Юу ч гэж зэмлэж болно. Магнус бас тун олон комиссын гишүүн гэдгийг хамтад нь тооцоолоорой.

	— Магнус Тээг тооцоонд авахгүй. Түүнийг удахгүй  хог дээр хаяна.

	Айн тун ч дургүй хүрмээр биеэ тоосон харагдана.

	— Хог дээр хаяж ч магадгүй. Түүнээсээ өмнө тэр чиний газрын дор байгаа тэмцэгчийн чинь гарт винтов буу юм уу, таван хошуу атгуулчхаж амжина.

	Айн сонсохыг ч хүссэнгүй.

	— Магнус Тээг хог дээр хаяна. Хэрвээ тэр өөрийнхөө зөвлөгөөнтэй хүрч ирвэл би олон юм ярилгүй холхон шиг явуулчихна. Чамайг ч бас л хог дээр эрт орой алин боловч хаяна. 

	Шаазан дүрс Айны алган дээр үсчинэ.

	— Их баярлалаа. Чи наад барьж байгаагаа байран дээр нь тавина уу! Над хүн бэлэглэсэн юм. Уур хилэн уулнаас нурах цас шиг оволзон гадагш гарахаар хоолой дээр тулна.

	Айн намайг галзууртал уурлуулах хүсэлтэй байгаа нь надад тодорхой байсан боловч би биеэ барьж чадахгүй шахам болоод байлаа. Энэ маань ч түүний анхааралд өртөхгүй байж чадсангүй.

	— Та хоёрыг нэг боодолд боогоод хамтад чинь хог дээр хаяна. Үнэнийг хэлэхэд тэгэх нь шударга биш юм. Магнус ерийн л тэнэг амьтан бол чи хутган үймүүлэгч. Чи өөрийнхөө хэрэг явдлыг авгайчуудын тусгай өрөөнд явуулдаг.

	Нүд минь харанхуйлан ирэхийг би таашаалтайгаар мэдэрлээ. Түүнийг заамдаж аваад л хаалгаараа түлхэн гаргах хэрэгтэй байлаа. Тэрхүү «орь дуу тавьсан гартай» нь хамт хөөх хэрэгтэй. Чингэснээ би өөрөө ч мэдэлгүйгээр зүгээр л зөнгөөрөө эргэж харлаа.

	Зальжин инээмсэглэлтэй язгууртан авхай сарнайн дэлбээг таслан байна. Түүний царайд сэтгэлийн ханамж, ов заль хослон байна. Хачирхалтай нь би тэрхэн хурамд л тайван байдлаа олж авав. Намуухан, тавласан тайван байдал. Чулуу шиг хөдөлгөөнгүй тайвшрал. Тулж ирсэн цасан нуранги төмөр гулууз шиг болон царцаж, хаашаа ч юм доошоо алга боллоо.

	— Авгайчуудын тусгай өрөөнд гэнэ ээ? Яагаад болдоггүй юм? Өөр бусад сэтгэл татах талыг нь ярьдаггүй юм аа гэхэд эмэгтэйчүүд юмыг тунгаан бодох ухаантай байдаг юм. Алдар цуутай эр нөхрөөсөө илүүгээр шүү! гээд би түүний нүүр өөд харж ярзайв.

	Энэ маань нөлөө үзүүллээ. Жолоо дахиад миний гарт орлоо. Бид бүхэнд, ямар ч ялгаагүйгээр цөмд маань өөрийн сул тал, бусдад инээдэм болох эмзэг тал байдаг... гэх зэрэг бас бус юм санаанд оров. Би цагаа харахад сүүлчийн удаа утасдсанаас минь хойш цаг орчим хугацаа өнгөрчээ.

	— Тийм ээ тийм, анд найзхан минь, үзэг нэгт хүндэт нөхөр минь, амьдрал гэдэг нарийн тоглоом. Чамайг өөрийн энэ шазруун зантайгаа байсан цагт ямар нэгэн юманд хүрнэ гэж бодохгүй байна. Сайхан шазруун зан байна даа, ха - ха. Гэрт муур байхгүй үед хулганын хувьд үргэлжийн баяр байдаг. Одоохондоо чи бид хоёрын хэн нь ч Магнусыг чөтгөрт тонилгож чадахгүй юм чинь.

	Би хоёр хундагыг дүүргээд нэгийг нь Айн руу бүдүүлгээр түлхлээ.

	— Үнэнийг хэлэхэд чамд коньяк барих нь миний талаас эвгүй юм. Гэвч чи хангалттай татсан болохоор чамд одоо ялгалгүй. Хэрвээ зөвшөөрвөл таны эрүүл энхийн төлөө!

	Тэр хундагыг аваад гартаа удаан барив. Тэгснээ ганцхан амьсгаагаар залгиллаа. Би лонхтойг хундагатай хамт шүүгээнд хийлээ.

	Хонх дуугарав.

	— Одоо эхнэрээ тайвшруулахаар явж болно биз дээ! гэж би хүйтнээр өчлөө.

	 

	X

	— Өө, та юу? Яг цагаа олоод ирлээ, сайн байна. Айн Саарма өөрийн эх зургаа аваад манайд ирчхээд байна. Таны юу гэж хэлэхийг тун их хүсэн хүлээж байна хэмээн би аль болох чангаар хэллээ.

	— Та ч манжаар л яриад байна. Хэзээнээс эхлээд өндөг, тахиатайгаа зөвлөдөг болсон бил ээ? 

	Тэр өөрийнхөө хэлснийг их онолоо гэж бодон төмөр шүднийхээ эвгүй гялалзах өнгийг харуулан найрсгаар инээсэн аядав. Ийм шүдийг хатуухан шүд гэж ярилцдаг хэмээн би сонсож билээ. Энэхүү харанхуй хаалганаас инээмсэглэл өнгөрөхтэй зэрэг Магнус Тээгийн төмөр ам шатдаггүй, сум нэвтэрдэггүй шүүгээ адилаар тэрхэн дороо тасхийн хаагдлаа.

	Сургуульд байх үеийн сурсан зан гэдэг салдаггүй, Магнус өрөөнд дуу шуугиантай орж ирэхэд Айн босжээ. Үүнд нь би эзний ар талаас мөрөн дээгүүр нь Айны зүг рүү тавласан инээмсэглэл илгээн хариу барив. Магнус Тээ санаа сэтгэл өндөр байгаа бололтой. Айн руу очин гараа найрсгаар сунгахад Айн дуртай ч дургүй ч түүнийг нь атгахад хүрлээ. Өрөөнд харанхуйвтар байсан боловч Айны царай урам зориг, хөдөлмөрийн оргилуун сэтгэлээр гэрэлтэн буй бишийг шууд л ажиглав. Тэгээд царай нь мэдэгдэхүйцээр барайгаад явчихлаа.

	— Таны нөгөө хөрөг хэр зэрэг урагш ахиж байна? Түүнийг удахгүй үзэж болох уу? гэж би Айныг улам уурлуулахын тулд их л саймсруу байдлаар асуулаа.

	— Гомдох юмгүй урагшилж байна. Гэвч нухацтай ажиллах хэрэгтэй байна гээд Магнус Тээ Айн руу нуруугаараа харж, — Миний багш Иван Захарыч «Ажилла, ажилла бас дахин ажилла. Ажиллана гэдэг бол урлагийг ашиг хонжоо хайсан ажлаас ялгаруулдаг шинж» гэж ярьдаг байсан. Алт шиг сайхан үг.

	Гүн сэтгэлгээний яриа ярих аястай болсон нөхөр Тээ зөөлөн сандалд буурьтайхан суутал түүний улаан шаргал өнгөтэй гэрийн нь хүрмийн доод талын товч тасарлаа.

	— Та кофе уух сан болов уу?

	— Уухыг зориглохгүй байна. Зориглох биш. Эрүүл мэнд муу. Цаг орой болжээ.

	Тэгэлгүй дээ, тэгэлгүй дээ гэж би мушилзан бодлоо. Нэг аяга кофе уух нь таны эрүүл мэндэд тэгэхлээр бүх эстонийн урлагт аюул учруулна гэсэн үг! Дээд талд харанхуй өрөөнд нүсэр лагс шавар эмээ өөрийнхөө мөнхрөлийг хүлээж ядаж байна... 

	Чингэтэл Айн эх зургаа хуйлж буйг би харлаа. Тэгээд түүн рүү ухасхийлээ.

	— Айн юунд ийм даруу зан гаргана вэ? Чи дөнгөж саяхан болтол нөхөр Тээгийн юу гэж хэлэхийг сонсохын мөрөөдөл болон байсан шүү дээ!

	Айныг юу ч хийж амжаагүй байтал эх зураг Магнусын өвдөг дээр очлоо.

	— Би... гэж Айн гүвтнэнэ.

	— Хэлснээс нь юм бичиж авах гэж хүсэж байгаа биз дээ, лав? Энэ цаас харандаа байна. Мартахгүйн тулд цөмийг нь яг бич!

	Айн дамжуулахын аргагүй харцаар намайг харлаа.

	— Гм-гм... н-да... Хайхрамжгүй хийжээ... Тун ч хайхрамжгүй хийж... Энэ юу вэ? Энд ямар нэг юм бичсэн байна уу? гэж Магнус Тээ «орь дуу тавьсан гарыг» харан бувтналаа.

	Нөхөр Тээгийн анхаарлыг «аа!» гэсэн тэр дуун, тэрхүү чүүргэр үсэг татав.

	— Сэтгэлийн хөөрөл, улангасал, уран бүтээлийн онгод... гэж би Айнаас нүд салгалгүй ширтэн хэллээ. Айн, одоохон нисэх гэж буй хивс - онгоц адилаар ширээнээс хоёр гараараа чичирхийлэн зуурчээ. Түүний тэвчээр дуусах гэж буйг би харлаа. Ялимгүйхэн болоод... Гэвч би өөрөө ч энэ байдлаараа яриагаа үргэлжлүүлж чадахгүй болсон байлаа. Утсаар ярьж байх үед би анхаарал халамжтай сайн нөхөр байсан, гэтэл одоо... Миний биеэ авч байгаа байдал Магнуст хүртэл хачин санагдаж болох байлаа. Би дахиад нэг ч үг хэлэлгүй, байдгаараа инээмсэглэн Айны чичирхийлсэн гарыг харж, шаазан дүрсийг түүнд ойртууллаа. 

	Хагал! Анд минь сэтгэлийн бухимдлаа гарга!

	— Тийм ээ, агуулга нь агуулга нь... Нөхөр Саарма та үүгээр юу хэлэхийг хүсээв? гэж Магнус гараараа чихээ илээд Айн руу яаралгүйхэн эргэж харлаа.

	Айн хариу хэлсэнгүй, Магнус Тээ дахиад л өөрийн төмөр шүдээ ил гаргав. Энэ удаа түүний инээмсэглэл нь шал өөр инээд байлаа. Эх зургаас юу ч ойлгоогүй нь л тодорхой байлаа. 

	Тэр бээр хариу хүлээж байлаа. Үрчлээтэж элдэнгэшсэн царай, гялалзах төмөр инээмсэглэлийг харахад үнэхээр айдас төрмөөр харагдана. Айн дуугүй суусаар байлаа.

	— Айн харж байна уу? Чиний юу хэлэх гээд байгаа чинь надад ойлгомжгүй байсны адилаар нөхөр Тээд ч огтоос ойлгомжгүй байна гэж би буурьтай байдлаар хэллээ.

	— Харамсалтай, маш харамсалтай байна. Сайндаа л гэхэд ийм хөшөө уйтгар гунигт сэтгэл төрүүлнэ. Гэвч тэр нь бидэнд хэрэгтэй гэж үү? Үгүй, бидэнд хэрэггүй. Баатрууд үнэндээ нас барсан, гэвч чухамхүү түүнээс үүдээд та бид жаргалтай амьдралаар амьдарч байна.

	Магнус Тээ энэхүү үгээ, эх зургийг үзээгүй байхдаа л бэлдсэн, хэрвээ тийм биш бол түүний үг ийм цэгцтэй байхгүй сэн билээ.

	— Баатруудын үхэл бол зөвхөн үхэл төдийгүй, энэ нь бас нэг шат... гээд тэр түгдэрсэн ч гэлээ их л сүрлэг байдлаар, — Гүйц ээ, залуучууд аа, хөдөлгөөний, өнгө гэрлийн диалектикийг олж үзэж чаддаг байх хэрэгтэй хэмээн үгээ төгсгөв.

	— Нөхөр Тээ, үнэхээр зөв. Диа-лек-ти-кийг гэж би үгийг нь шүүрч аван хэлэв.

	Айн цочирдон агзасхийв.

	— Үнэхээр эдний гарт муна бариулах хэрэгтэй... Диалектиктай болж магадгүй!

	Тэр егөөдөнгүй байхыг хичээсэн боловч түүний дуунд нь хорсол мэдэгдэнэ. Гэвч Магнус Тээ гэгч энэ алт шиг хүн хэрэг явдалд буурьтай хандлаа.

	— Муна биш винтов, гранат бариулах хэрэгтэй! гэж тэр гараараа занган урагш тонгойно.

	Өршөөлт тэнгэр минь! Инээд алдчихгүйн тулд би байдгаараа чармайв. Инээдээ барьснаас болоод мөр минь чичирхийлэн духанд хөлс гарлаа. 

	Би гранат атгасан тэр гарыг сэтгэлдээ тодорхой үзэж байлаа. «Шуудуун дотор ч архидалт үргэлжилсээр...» гэсэн нэртэй сэдэвчилсэн зураг. Гранат, дарсны лонх... Инээх дуу цээжнээс минь гарсан боловч би түүнийг ханиаж буй байдал болгон хувиргаж чадав. 

	Үгүй ээ, Магнус Тээг хэнтэй ч зүйрлэшгүй ховор сайн хүн!

	Гэтэл Айн хэдийн биеэ барьж чадахаа өнгөрчээ. Тэр босон харайж, хүндэтгэлт байдалтай нам гүмийг ингүүхэн инээдээр эвдэв. 

	Магнус,

	— Гранат мэдээж хэрэггүй... Би зүйрлэн жишсэн юм... гэж бувтнасан боловч гэнэтхэн түүний ч уур хилэн дүрэлзэн ноцож, — Ер нь юундаа инээд алднам? Нусгай банди! гэж тэр тасхийхэд царай нь өмссөн хүрэм шигээ улаан шаргал боллоо.

	Айн байдгаараа инээсээр, түүний том бөөрөнхий толгой түрүүчийнхээ адилаар хоёр тийшээ ганхана. Цөхөрч гүйцсэн, бараг л ухаангүй инээд! Айн биеэ барьж чадахаа бүр өнгөрчээ.

	— Дуугүй бол! гэж Магнус Тээ хашхирав.

	— Айн! Чи ухаан алд аа юу? гэж би дуу алдаад, — Тэнгэр минь, юутай ичгүүр вэ? Нөхөр Тээ би танд ус авчирч өгье... гэв.

	— Хаягдалд өг! Та нарыг цөмийг чинь хаягдал хогт өгнө. Тэр бүх диалектиктай чинь, авгайчуудын тусгай өрөөтэй чинь... та нарын тэр бүх үнэнтэй чинь хамт, үхсэн хүнийг хөдөлгөөнд нь үзэж байгаа юм шигээр чинь... нас барсан баатрууд - нэг шат болдог шиг чинь... Та нарт урлагийн гэх юм юу байна?

	Айн ширээн дээрээс эх зургаа шүүрч аваад үүд рүү ухасхийв. Гэвч би түүнийг замаас нь барьж авч амжин мөрөн дээрээс нь зуурч байдаг чадлаараа шахаж,

	— Чи одоохон уучлал гуй! Эс тэгвээс чи бид хоёрын хамтын ажил эцэс болно. Хэрвээ чи уучлал гуйхгүй бол чамд би дахиад туслахыг зөвшөөрөхгүй! гэж шүд зуун хэлэв.

	Энэхүү чүүргэр залууг тогтоон барихын тулд би байдаг чадлаа гаргах хэрэгтэй болсон. Ямар нэгэн нойтон юм миний нүүр лүү ирсэн боловч би түүнд анхаарал хандуулалгүй, Айныг бараг газраас хөндийрүүлэн дээш өргөлөө. Магнус сандлаасаа ухасхийн босож надад туслахаар зүтгэв. Гэвч энэхүү ноцолдооны үеэр би өвдөг рүүгээ хүчтэй цохилт авч нэг хурмын зуур Айныг гараасаа гаргачихлаа. Тэр надаас нэг алхам холдон өөрийнхөө эх зургийг тасчин урж, байдаг хоолойгоороо,

	— Өөрсдөө хийцгээ! Өөрсдөө хийцгээ! Би доромжлолд орохыг хүсэхгүй! Өөрсдөө хийцгээ! гээд гуйвсаар өрөөнөөс дорхноо гарлаа.

	Хөл минь янгинан байхыг мэдрээд би өгүүлшгүй ихээр өвдөж буй байдал үзүүлэн нэг өвдөг дээрээ сөхөрлөө.

	— Тэр жиу-житс хийчхэв үү? Тэгсэн биз! Нуух хэрэггүй! гэж намайг өндийхөд туслах зуураа Магнус Тээ гүвтнэнэ.

	— Өөрөө ч мэдэхгүй байна хэмээн би намуухан өчлөө.

	 

	 

	XI

	— Би Айн Саармаг сайн анд нөхөр, авьяаслаг барималч гэж мэддэг. Бид хоёрын хамтын ажил сонирхолтой байсан бөгөөд уг ажил маань амжилтгүйгээр тасарсанд би чин үнэнээсээ харамсдаг. Миний хувьд гэвэл Айныг уучлахад бэлэн байна. Над руу дайрах үедээ энэхүү эмзэг сэтгэлтэй, сэтгэл амархан хөөрдөг энэ хүн бусад бүх байдлынхаа зэрэгцээгээр согтуу байсан.

	Айн Саармагийн үзэл санааны төлөвшлийн хувьд гэвэл мэдээж надад, миний өмнөх илтгэгч нөхөр Тээтэй маргахад маш хүнд байна. Тийм ээ, зөвлөлтийн урлагийн талаар, нөхөр Тээгийн талаар түүний хэлсэн бодлогогүй айлдлыг нь бид улс төрийн талаар ухамсар дутуу байгаагаас өөр юугаар ч тайлбарлах арга алга. Өөр юугаар тайлбарлах вэ? Айн Саарма төрөлхөөсөө ариун цагаан, ёс зүйсэг хүн. Фашизмд хэлмэгдэгсдэд зориулсан хөшөө шиг тиймэрхүү хариуцлагатай даалгаврыг ийм хүмүүст итгэж болох эсэх талаар асуудлыг хөндөх ч шаардлагагүй гэж надад бодогдож байна. Тэр гайт явдал болсон орой Айн хөшөөний төсөл дээр ажиллахаасаа өөрөө сайн дураараа татгалзсан билээ. Тэгээд ч зогсоогүй шүүмжлэлийг нь хүлээн авч эх зургаа нийтийн өмнө зориуд урж хаяхаасаа ч буцаагүй.

	Эх зургийн нь талаар хэдэн үг хэлье.

	Маш сонирхолтой ч бас ноцтой дутагдал бүхий эх зураг байсан юм. Миний бодож буйгаар хөшөө гэдэг өнөөдөр хийсвэр энэрэхүй үзэл, идэвхгүйгээр бүхий л дайныг эсэргүүцэх зорилгод үйлчлээд зогсохгүй, тэмцэлд уриалан дуудах ёстой. Улангассан араатан - фашизм Баруун Германд дахиад толгойгоо өндийлгөөгүй байна гэж үү? Америкт нийгмийн шаар болсон хэт даврагсад засгийн эрхийн төлөө зүтгээгүй байна гэж үү?.. Бид хоёрын ажлын бүр эхэн үед би Айн Саармагийн зарим тогтолцоот үзэлтэй яагаад ч санал нийлэхгүй байсан учраас өөрийн эрхгүй бие даасан шийдвэр эрэхэд хүрсэн билээ. Би тун саяхан өөрийнхөө бие даасан эх зургийг нөхөр Магнус Тээд үзүүлэхэд түүнийг минь тэр зарчмын хувьд сайшаасныг мэдэгдэх нь надад бас таашаалтай байна. Тэр, байгаа зарим нэгэн дутагдлыг нь арилгахад надад тусалж миний төслийн хамтын зохиогч болохыг зөвшөөрлөө. Ингэснээр би нарийн төвөгтэй олон ажлаас салав.

	Айн Саармагийн талаар дахин өчье.

	Түүнд хэтэрхий хатуу хандахгүй юм шүү гэсэн сэтгэл та бүхэнд төрөөсэй гэж би хүсэж байна. Авьяас гэдэг ховор зүйл, авьяасыг хайрлаж хамгаалах хэрэгтэй гэсэн Владимир Ильичийн үг миний санаанд орж байна... Сэцэн, алт шиг үг! Өнөөдөр Айн Саарма бидний дунд ирж гялайлгаагүй нь биеэ тоосных биш харин ичгүүр, шалтгаан нь болсон гэж бодож байна. Үгүйбээс... далайн эрэг орчмын нутгийн хүмүүсийн гөжүүд зан. Зүй ёсоор шүүмжлэх ёстой гөжүүд зан, гэвч бид өөрсдөө шударгаар хүлээхэд ямар нэгэн юмаараа бидэнд аятай санагддаг гөжүүд зан. Манай утга зохиол дахь далайн эрэг орчмын хүмүүсийн дүр, арц шиг ширүүн үст Саарма шиг гөжүүд зантай баатрууд бидэнд хүндэтгэлтэй биш гэж үү? Айн төрөлх арал руугаа явсан. Тэнд тэр өөрийнхөө төөрөгдлийн талаар тайван сайн бодог. Тэгээд өөрийгөө ойлгог.

	Төгсгөлд нь би юу хэлэх вэ? Би дараахыг хэлмээр байна. 

	Ойлгоно гэдэг бол өршөөнө гэсэн үг. Айн Саармаг урчуудын эвлэлээс хөөхийн эсрэг саналаа өгч байна!

	 

	 

	Урьд өгүүлсэн үйл явдал болсноос хойш гурав хоногийн дараа нэгэн хаалттай хуралдаан дээр Свен Вооре энэ үгийг хэлсэн юм.

	Шинэ хөшөө бэлэн болж, фашизмд хэлмэгдэгсдийг оршуулсан нийтийн оршуулгын газар түүнийг босгож шөнөд тольдуураар гэрэлтүүлэн байна.

	Хөшөөн дээр цэцэг их авчирдаг. Тэр цэцгүүд өвдөг сөхрөн унасан боловч хий үзэгдлийнх шиг урт гараа атган зангидаж тэр нь шударга ёс, гэсгээлийг бэлгэдсэн тэмцэгчийн өмнө байдаг.

	Эцэс төгсгөлгүй гүн өвлийн тэнгэрээс цас малгайлан орно.

	Хөшөөг нээсэн өдөр бүүр орой болсон хойно би тэнд очлоо. Суурин дээр нь даруухан үсгээр

	 

	МАГНУС ТЭЭ

	СВЕН ВООРЕ

	196... ОН

	 

	гэж бичсэн хөшөөгөө өөрөө сонирхон харж зогслоо. Хар пальтотой том хүчирхэг байрын, настай хүн хөшөөг алсаас харна. Намайг хараад ойртож ирлээ. Тэр хүн профессор Тоонельт байв.

	— Сонирхолтой, маш сонирхолтой байна... гэж тэр хэллээ.

	— Хөшөө сайн болжээ гэж та хэлж байна уу? хэмээн би даруухнаар асуулаа.

	— Залуу эр минь, би хөшөөг биш таныг өөрийг чинь харж байна.

	— Намайг уу?

	— Таныг. Таны сэтгэлд юу байгааг мэдэх нь сонирхолтой байх сан билээ.

	Профессор Тоонельт ингэж хэлэхэд түүний шар шувууных шиг ногоон нүд нь гялалзав. Тэр энэ үгийг тайвнаар, дуугаа өндөрсгөлгүй хэлээд дараа нь надаас эргэн буруу харж холдон одов.

	Цас орсоор байсан тул профессор пальтоныхоо захыг босгосон байлаа.

	 

	Таллин 

	1964

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

